
	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Түүнээс хоёр долоо хоногийн хойно нэг өдөр, миний тагтааг үзнэ үү гэж Безбедовын гуйснаар Самгин цэцэрлэгийн дотор сууж байв. Безбедов байшингийн дээвэрт асаж, өрөөсөн гараар яндангаас зуурч, нөгөө гартаа даавуу шилбүүр барьжээ. Тэрээр нөмгөн цамц, өргөн халхгар өмд өмссөн тул хүний толгой адил бөөрөнхий бөглөөтэй лонх шиг хачин жигтэй харагдах ажгуу. Бүүдгэр халуун агаарт арваад тагтаа залхуурсан мэт их л доогуур ниснэ. Безбедов исгэрэн гууглана. Гэтэл байшингийн дээврээс үсрэн буух гэж байх шиг тонгойгоод, — Намайг дуудав уу? гэж бархирснаа, — Клим Иванович, тан дээр хүн ирлээ гэжээ.

	Марина нэг хүний хамт ирэв. Тэр хүн зүүн ханцуйдаа өргөн хар тууз хадсан цагаан костюмтай, цагаан саарал бээлийтэй намхан, яльгүй бөгтөр хүн байв. Тэрээр сугандаа таяг хавчуулж, дэлбэгэр малгай ар тийш даран тавьжээ. Царай бор нүүрний зураг байдал аятайхан шовх цайвар сахалтай ийм нэгэн ажээ. Уруулын сахлыг эргүүлж мушгисан нь “Шадар гурван цэргийн” нэгэнтэй адилхан санагдуулна. Марина тэр хүнийг

	— Турчанинов гэдэг хүн гэж танилцуулав.

	Турчанинов хүйтэн урт гараар Самгины гарыг барьж мэндлээд гэрэлт цэнхэр нүдээр ширвэн харж

	— Тэр хүн байшингийн дээвэрт гарч юу хийж байгаа юм бэ? гэв.

	Марина Безбедовын эрхэлдэг ажлыг тайлбарлан яриад

	— Валентин цай чануулаарай! гэж хашхирав.

	Самгины зочдын өрөөнд ороод Марина энэ Всеволод Павлович эцгийн өв хөрөнгийг эзэмших эрхийн баталгааны бичиг хэргийг өөрөө авъя гэж байна гэж учрыг ярихад Турчанинов,

	— Түүнийг та над өгнө үү гэж туйлаас хүснэ гэж хэтэрхий чанга хэлчхээд түүнээсээ ичиж, бяцхан хулгар чихээ улайлгаж, — Ийм уужим сэлүүн газар хүнтэй ярьж чадахгүй болчихжээ гэж Маринад хэлээд, — Хөдөө газар юм бүхэн хол зайтай санагдаад чанга яримаар болох юм. Би эндээс яваад найман жил болов гэв.

	Чингээд тэрмэн өмдөө татаж, ширээний доогуур хөлөө далдлан, ялдам сайхан инээж

	— Нутагтаа ирээд жаргалтай байна гэв.

	— Парис орох юм сан гэж Маринын ярихад,

	— Тэр ч тун амархан даа. Парис хот бол үнэхээр дэлхийн хамгийн сайхан хот шүү! Франц гэдэг чинь Парис шүү дээ гэжээ.

	Турчанинов үг ярихдаа туйлын үнэн сэтгэлээс нэн ч ялдамхан ярих нь ахлах ангийн сурагчидтай анх удаа үг ярьж буй залуу багшийг санагдуулж байжээ. Турчанинов бас Парист хамгийн сайн сайхан, хамгийн сайн театр байдаг гэж ярив.

	— Би Берлинд Станиславскийн театр үзэв. Тун өвөрмөц театр юм! Гэхдээ жүжиг нь театрын тайзанд хэтэрхий ноцтой, ер нь жүжиг гэж юу шиг юм дээ... гэж дал мөрөө хавчин гараа дэлгээд,

	— “Авралын арми” гэдэг байгууллага шиг юм. Тэр жүжигт генерал Бутс, гэртээ хөгширсөн нэг авгай хоёр нүглээ наманчлагтун гэж мөргөлийн уншлага дуулж байх юм. Би ер дэмий ярьж байна уу? гэж Маринаг харсанд цаадах нь сэргэж, цагаан сэтгэлээр,

	— Үгүй, хаанаас! Та тун сонин юм ярьж байна гэв.

	Маринын тийнхүү сайхан сэтгэлийн үг хэлж, ялдам сайхан инээмсэглэж байхад Самгин үнэмшихгүй байжээ. Турчанинов бүр ч сэргэлэн зугаатай болж, хангинасан сайхан дуугаар ярих нь

	— Бас тэгээд тэр хөл нүцгэн, вагабондуудыг1 яана! Би бол ардчилсан үзэлтэй хүн. Ер Францад цөм ардчилсан үзэлтэй хүмүүс байдаг. Харин миний эх хэдий франц ясны хүн боловч би энд ирэхээрээ өөрийн ардын үзэлт гэж санадаг шүү. Гэвч яагаад тэр хөл нүцгэн хүмүүсийг гаргана вэ? Миний бодвол тэр бол бүр хортой юм. Урлаг бол гоо сайхан байх ёстой. Гэтэл Станиславскийн жүжигт Ваня өвгөн уранхай дээлтэй, сэгсгэр гайхал нэг эрдэмтний араас буудаж байх юм. Яалаа гэж тэр бил ээ? Түүнийг мэдэхийн арга байхгүй! Бас тэгээд хоёр алхам газраас онохгүй байгаа шүү. Тэр гунигт архичин Беранжийг тунхаглаж байна. Беранже гэдэг чинь хэтэрхий урьдын юм. Францад түүнийг мартаж орхисон байхгүй юу. Ер франц хүмүүс түүнийг хэзээ ч ойлгохгүй юм. Бүхний тухай нэгэнт өгүүлэгдсэн болохоор хүний мэдэх юмыг гоё сайхнаар давтахад уг хэрэг оршино гэдгийг франц хүмүүс мэднэ ээ! Хэлбэр! гэж дуу алдан, гар өргөж, адар өөд хуруугаар заан, Маринын нүүр лүү харж,

	— Санаа гэдэг нь, уучлаарай! Эмэгтэйчүүд шиг, тийм чиг янз бүр биш, тэдний сэтгэл татах чадлын нууц нь өмссөн хувцсандаа байдаг... гэж Турчанинов сэтгэлийн дотор агуулан явснаа сая гаргаж санаа амарсан шиг сүүрс алдав.

	Миша ирж, цай уугтун гэсэнд Марина Парисаас ирсэн хүн хоёр явж, Самгин ганцаар үлдээд нөгөө Парисын хүний ярьсныг бодож, хэдэн минут тасалгааны дотуур холхиж байснаа Безбедовынд орвол Марина цай аягалж, Турчанинов

	— Москва Парисын холбоо бол дэлхий дахины өмнө гуравдугаар Александр хааны байгуулсан агуу их гавьяа мөн. Үүнийг франц хүмүүс биднээс илүү ойлгож байгаа юм гэж Валентинд ярьж байв.

	— Бидэнд тийм юм ойлгох зав алга, бид чинь дандаа л хувьсгал хийж байдаг гэж Безбедов дуу алдаж толгой сэгсэрнэ. Түүний цагаанаар эргэлдэх нүд тосолсон мэт гялалзаж, үсээ хүртэл тосолж гялайлгажээ. Тэрээр зөөлөн захтай цамц өмссөн агаад эрүүнээс гоожих хөлс нь тоонолжин хээтэй зангиа дээр дусална.

	— Хувьсгал гэдэг чинь франц хүмүүсийн аль хэдийн үзэж өнгөрүүлсэн зүйл дээ гэж Турчанинов цонхигор хүүхнийх шиг цайвар ягаан уруулаа долооно.

	Нөгөөдөр өглөө Баясгалант явж зугаалах боллоо. Лидия, Всеволод Павлович бид гурав явна, та явна уу гэж Марина Самгиныг урьсанд Клим дуугүй толгой дохив. Марина явахыг завдан босов. Турчанинов мөн бостол Безбедов сүйд болж

	— Манай энэ хотод үзэж харах юм юу ч үгүй, хоосон газар, та жаахан сууж, Парисын тухай ярьж өгнө үү! Жаахан дарс ууцгаая... гэж ятган өгүүлсэнд Турчанинов Маринын гарыг үнсэж явуулаад өөрөө үлдэхээр болов. Самгин Мариныг гаргаж өгөв. Үүдний довжоон дээр гараад, Марина

	— Энэ их хөгийн жаал шүү. Валентинд юу ярих нь вэ, чи сайн дуулж сүүлд надад яриарай, хоёулаа баахан инээлдье. За баяртай. Их уйтгартай хүн дээ. Пээ, яасан халуун юм бэ! гэв.

	Марина явж, Самгин үүдний довжоон дээр зогсоод чагнавал нээлттэй цонхоор зочны түргэн түргэн ярих нь дуулдавч үг нь эс ойлгогдоно. Буцаж орох дургүй хүрч, яваад өгөх гэхээр эвгүй тул Самгин гадаа тамхи асаагаад эгж орвол түүнийг онц анхаарсангүй. Турчанинов цааш харж, Безбедов жишүү хараад сууж байв. Безбедов ширээ тохойлдож, өрөөсөн гарын хурууг сэгсгэр үсэндээ шигтгээд нөгөө гараар дарсан жимс авч амандаа хийгээд ганц нэг зажлан, улаан архи балгаж, Турчаниновыг харж байхад нь улаан нүүр нь тосолсон мэт гялалзан инээвхийлнэ. Цаадах нь шилэн аягатай юм барьж тонгойгоод

	— Нэн амархан шүү! Би ресторанд сонин уншаад сууж байлаа. Ондоо ширээнээ миний өөдөөс хараад гойд хөөрхөн хүүхэн сууж байв. Тэр хүүхэн гэнэт, “Та бодвол сонин уншиж байгаа биш, миний өмдийг л сонирхон хараад байна аа даа” гэв. Тэр хүүхэн хөлөө ачаад сууж байсан юм... гэж ярьж байв.

	— Чөтгөр... Түүнийг улайм цайм гэдэг юм гэж Безбедов амандаа дуугарахад

	— Өө, тийм биш, та эндүүрч байна! Тэр чинь хүнтэй наргидаг хүүхэн биш, Сорбоны их сургуулийн оюутан маш хүндтэй хөрөнгөтний охин байв. Хожим би түүний ах цэргийн даргатай танилцсан юм гэж Турчанинов зугаатай ярина.

	Безбедов гайхаж, амандаа исгэрнэ. Сандал дээрээ найгалзаж, нүүрээ үрчийлгэнэ. Хоолой сөөж, хөлс гоожжээ. Зочны яриаг дэмжихэд түүнд бэрх байгаа нь байв. “Асуух юм байхгүй” санаа зовохдоо дэмий. жимс иднэ. Турчаниновын наргиантай ярих нь

	— Эр эм хоёр цэцэрлэгт явж байгаад эрэгтэй. нь жорлонд ороход эмэгтэй нь тоох ч үгүй, зүгээр хүлээгээд зогсож байдаг гэв.

	Безбедов инээд алдсанд Турчанинов

	— Орос хүнд бол инээдэмтэй, баахан балиар юм. Гэвч тэнд бол ерийн үзэгдэл. Ер нь франц хүн огтхон ч хуурмаг зан гаргадаггүй юм шүү...

	Жаргаж буй нарны туяа цонхоор тусаж, ширээний дээгүүр нэл улаавтар тоос бүрхсэн мэт харагдаж байв. Тавагтай жимс жигтэй харлаж үзэгдэнэ. Болор тавагтай боорцог дээгүүр ялаа гүйлдэнэ.

	— Бусад орны хүмүүс сайхан амьдарч байна аа. Манайд нэг бол дайн, нэг бол хувьсгал болдог гэж Безбедов санаа алдана. Парисаас ирсэн хүн

	— Тэр ч аймаар юм гэж талархан санаа алдаж, — Тэр бүхэн бол хөрөнгө мөнгө дутсанаас л болж байгаа юм. Францаас мөнгө зээлэхийг эвлэрэнгүй үзэлтнүүд эсэргүүцдэг гэж Муромская ярьж байна. Гэтэл энэ чинь улс төрийн бодлого мөн үү? Хүмүүс гуйланчин байх гэж хүсэх үү... Францад хэдий хоосорсон боловч хааныг гартаа авч байсан тайж нарын эсрэг :баян хөрөнгөтнүүд хувьсгал хийсэн юм шүү. Гэтэл танайд, өөрөөр хэлбэл манайд хэн хувьсгал хийж буйг мэдэхэд тун бэрх байна гэхэд Безбедов толгой хаялан, өвдгөө алгадаж байгаад тачигнатал хөхөрч

	— Чухам хэн бэ? гэв.

	Турчанинов Безбедовын инээдээ татахыг хүлээж байгаад бүр гомдсон мэт

	— Миний бодвол хувьсгалыг ямагт баячуул хийдэг... гэхэд

	— Тэр мэдээж! гэж Безбедов хашхирав

	Самгин чимээгүй гарч явахдаа, “Энэ тарган гахай худлаа маяглаж байна шүү. Түүнийг сургаж байхад тэр залуу хүнд сайхан санагдаж байгаа гэдгийг тэр сайн мэдэж байгаа. Өөрөө инээдэмтэйгээр барахгүй, хажуудах хүнээ инээдэмтэй болгодог хүн юм” гэж дотроо хорсон бодож явжээ.

	Безбедовын тухай Маринын ярьснаас хойш Самгин түүнд бүр ч дургүй болсон атал тэр тагтаа тэжээгчээс бүр хөндийрсөн нь үгүй, харин ч сэтгэл татагдах бүлгээ. Энэ явдал тун эвгүй бөгөөд ойлгомжгүй авай.

	Түүнээс хоёр хоногийн дараа Самгин сүлжмэл сүйх тэрэгнээ суугаад Баясгалант орохоор найгалзан явав. Өвсний толгойд шүүдэр гялтганан байх атал хэдийн бүгчим халуун болсон байв. Хос тарган алаг морьдын хөлийн дороос бүлээн гашуун тоос хийсэж морины хөлс, өвс ногооны хурц үнэртэй холилдон ханхалж улам ихээр нойр хүргэх ажгуу. Ийш тийш хөдөөгийн зам зурайж, тарианы талбай, ногооны хашаанд эр эм тариачид үзэгдэнэ. Алсын зэрэглээн дунд Дугантын төгөл эрээлжлэн харагдана. Хатуу нумтай сүйх хамаг бие сэгсчин туйлын эвгүй, Самгин ядахдаа өглөө сайн нойр аваагүй байжээ. Маринын сүйх тэргэнд Безбедов суусан тул ганцаар явахад бүр ч урамгүй байжээ. Хөтчийн оронд Маринын хашаачин болох царай үзэмжгүй, сахалтай эр явав. Тэрээр бараг үргэлж морьдтойгоо ярьж явах агаад сайхан хоолойтой эр байв. Харин үг хэлэхэд нь намрын салхи адил хүйтэн, хуурай исгэрэх аялгуу сонстож байжээ. Түүнээс гадна нүүрний арьсыг хуулсан юм шиг аягүй улаан царайтай эр байв. Самгин бүр өглөө сүйхэнд суухдаа, “Яасан догшин хэрцгий царайтай хүн бэ?” гэж бодсон байжээ. Хотоос гараад

	— Аль нутаг вэ? гэхэд

	— Гурьевынх ээ. Урал мөрөнд нэг тийм хот байдаг юм. Хуучин Яйцек гэж нэрлэж байсан юм аа гэжээ.

	— Хасаг. уу? 

	— Хасаг, тэгэхдээ цэргийн захиргаанаас гарчихсан юм.

	— Яагаад тэр вэ? 

	— Яах вэ дээ, дургүй болоод...

	Самгин үүнээс ондоо юм асуухыг хүссэнгүй, нөгөө хасаг ч дуугүй болсноо

	— Дургүй хүнийг яах вэ, шүүрээд авч чадахгүй шүү дээ гэж амандаа үглэжээ.

	“Энэ үгийг дуулсан бил үү, уншсан бил үү” гэж Самгин боджээ. Самгин гэнэт гуниглав. Өдрийн халуун, хээр тал, зам харгуй, хос морьд, улаач хөтөч энэ бүхнийг Самгин олонтоо үзсэн агаад энэ бүхнийг уран зохиолчид зуунтаа бичиж, энэ бүхнийг зураачид мянгантаа дүрслэн зурсан нь буй. Тэртээ замын хажууд дүнхийн харагдах нуруу өвснөөс утаа уугьж, саарал үнс хийсэж байтал гэнэт дүрэлзэн асаж, шаргал улаан дөл хорхой адил өрвөлзөн гүрэлзэж, бор толгодын цаанаас мушгирсан хөх утаа олгойдож байв. Нуруутай өвсний дээгүүр цагаан үүл адил утаа тогтжээ.

	— Түймэрдэж орхив уу? гэж Самгин дуугарав.

	— Лав түймэрдэж орхилоо шүү.

	— Танай энүүгээр ноднин их үймээн болсон уу? 

	Хасаг бодож

	— Эндхийн тариачид баян суудаг, юундаа үймээн гаргах бил ээ гэхэд Самгин мушилзаж, “Юм бүхэн байсан, юм бүхний тухай өгүүлэгдсэн” гэж Турчаниновын ярьсныг санав. Энэхүү эцэс төгсгөлгүй нэгэн янзын амьдралд хэчнээн бэрх уйтгартай ч гэсэн хүн газар дэлхийд хэзээд амьд явах болно. Тэр хүний нэг эмгэнэлт юм бол хэдий чинээ бардам явах тусам төдий чинээ гунигийг эдлэхэд оршино. Бодвол, бардам зан гэж юу байдгийг Марина лав сайн мэдэх биз гэж Самгин бодож явжээ. Жин үд болж, аагим халуун гэдэг жигтэйхэн, халуун тоос дэгдэж байв. Дорно зүгт бараан үүлс хүжлэн, мөнөөхөн шатаж байсан нуруутай өвсийг санагдуулна.

	— Баясгалантын төгөл тэр харагдаж байна гэж улаач ташуураар алсын толгодын зүг заав. Бяцхан хус модон төглийн ёроолд олон цагаан баганатай, шар байшин харагдана. Самгин Москвагийн эргэн тойрон хэдэн арван тийм байшин үзсэн ба хэдэн арван тийм байшингийн тухай уншсан бил ээ.

	Тэндээс арван таван минут хэртэй явж, нэгэн ухаагийн бороонд угаагдсан замаар өгсөж, хусан төглийн бүлээн сүүдрээр явсаар сийлбэртэй, шинэхэн дан модон байшингийн үүдэнд зогсов. Үүдний саравч дээр том тал дугуй дотор улиг домог болсон хаяг зуржээ. Тэр зурагт өрөөсөн хөлөөр тэрэгний хом дээр гишгэж хоёр гараар татаж буй тариачин эрийн дүрсийг цагаан дээр хөх улаанаар зуржээ. Хомын цаана хоёр гинж, нэг алх харагдах ба түүний цаагуур байгаа юмс эс мэдэгдэнэ. Бас залуухан эр эм хоёр гар гараас бариад үнсэлдэж буй зураг байна. Тэрхүү жижигхэн хүмүүсийн дүрсээр үсэг хийж, “Контор” гэж бичжээ. Цаад жижигхэн хүмүүсийн дүрс бол бас үсэг байх нь гэж Самгин мэджээ.

	Конторын цонхоор Захарийн хар сахалтай цайвар нүүр цухалзаад алга болов. Байшингийн булангаар дөрвөн тариачин гарч ирээд хоёр нь яаралгүй малгайгаа авав. Сахалтай өндөр эр сүрэл малгайдаа зөвхөн хуруугаа хүргэн ёсолно. Бас эрүүндээ сахалтай халзан хүн жаргалтай инээж,

	— Сайн явж ирэв үү? гэж хангинасан дуугаар мэндлэв.

	“Ийм ч юм бас байдаг” гэж Самгин хар аяндаа бодоод тариачдад мэхийн ёсолж, гадуур дээлээ тайлав.

	Захарий цагаан цамцтай гүйн гарч ирээд бүсээ бүслэх зуур тариачдад хандаж

	— За та нар хүн амруулахгүй юу болов? гэж зэмлэх янзтай өгүүлээд Самгиныг сугадан, — Та гэрт орогтун, хоол унд бэлэн гэжээ. Улаач хасгийн хажуугаар гарахдаа, — Данило, чи эднийг сайн харж байгаарай, одоо би Васяг явуулна гээд өөрийн тушаалыг цагаатгаж, — Эндхийн ард тун айхтар тахал шиг улс шүү гэжээ.

	Самгин гал тогоогоор дамжин орохдоо үзвэл, бараан царайтай гүйлгэнэсэн онц хурц нүдтэй намхан бүдүүн эмгэн сандран гүйж байв. Зочдын тасалгаа хэдийгээр хоёр том цонхтой, бас тагтан давхрын хаалга нээлттэй боловч чийгтэй харанхуй ажээ. Том зууван ширээнээ аяга сав, шилтэй лонхтой юм дүүрэн өрж цэцэг тавиад бор бор бүтээлэгтэй сандал тойруулан өржээ. Буланд төгөлдөр баян хуур байх ба дээр нь шар шувууны чихмэл, гитар хөгжмийн хайрцаг байна. Нөгөө буланд хоёр өргөн диваан, дээр нь алтан жаазтай бараан зураг өлгөжээ. Бүдүүн гэзэгтэй, өндөр гоолиг нуруутай хүүхэн шилэн домботой сүү оруулж тавиад яаран гарав. Захарий ч

	— Та амрагтун, тогооны байшингаар дамжин гар нүүрийг угаана биз дээ гээд мөн гарч одов.

	Самгин нэг аяга өтгөн хүйтэн сүү уутал дотор жигтэйхэн сайхан болжээ. Нойтон алчуураар нүүр, хүзүүгээ арчиж сэргээд тагтан давхарт гарч, тамхи асааж нааш цааш холхих зуур биеэ чагнан үзвэл толгой тархинд элдвийн юм эс бодогдох ажгуу. Харин энд ямар нэг үзээгүй шинэ юм үзэх болов уу гэж бодогдож байжээ. Хөлийн дор шалны банз чахарч, завсраар нь нойтон шороо үнэртэнэ. Ямар ч анир чимээгүй нам гүм байв. Тагтан давхрын шатны тус тал дугуй талбай байх агаад битүү өвс ногоо сагсайтал ургажээ. Талбайн дээр хөгшин далдуу моносны сүүдэр тусна. Модны завсраар танаж зассан бут сөөг үзэгдэнэ. Эвдэрхий ширмэн сандал хэвтэж байна. Нарийн жим явсаар цэцэрлэгийн гүн рүү оржээ. Самгин шатны дээд гишгүүр дээр суув. Байшингийн булангаар нөгөө дөрвөн тариачин галуу шиг цуварсаар гарч ирэв. Халзан тариачин Самгины доод шатан дээр сандайлж, инээвхийлээд

	— Хотын хүн гэдэг тамхины үнэрээр мэдэгдэж байна шүү гэж хангинана.

	Тэр хүн бол дунд зэргийн нуруутай атал дал мөрөөр хэтэрхий өргөн учир намхан юм шиг харагдана. Уранхай хүрмийн дор өнгө нь мэдэгдэмгүй болсон хиртэй бүдүүн даавуу цамц, дөрвөлжин хээтэй нөхөөстэй бор өмд өмсөж, хуучин резин шаахай углажээ. Түүний өргөн шанаархаг нүүр, онигор хурц нүд, ширэлдсэн сахлыг үзэхэд Лев Толстойтой адилхан ажгуу.

	Самгин тамхи барьсанд цаадах нь

	— Аз не пышем* гэж дарвайтал инээмсэглэхэд нүд нь хүүхдийн нүд адил тунгалаг болно. Тэр бээр Самгиныг харж, — Та ойлгохгүй байна уу? Энэ бол болгар хэл, цыган хэл дээ. Болгарууд “би” гэхийг “аз” гэдэг. Тэднийхээр тамхи татахыг “пыхать” гэдэг юм гэжээ.

	Нүүрээ хуссан сахалтай эр гар сарвайж

	— Нааш нь өг, би татъя гэв.

	— Та Болгарт явж байсан уу? гэж Самгины асуухад,

	— Яалаа гэж явах вэ? Өөрийн нутагт арайхийн гэлдэрч байж, хүний газар явах ямар хэрэг байна? 

	— Бид Японтой байлдаар яваад хамраа цохиулаад ирсэн улс даа гэж сахалт гунигтай өгүүлэв.

	— Энэ үгийг надад нэг малын домч цыган хүн зааж өгсөн юм.

	Нөгөө хоёр тариачин бас шатнаа суув. Нэг нь өргөн шар нүүрэндээ онцын содон тэмдэггүй, унжуу цайвар хамартай, төв шулуун хувцастай, цагаан сахалтай бүдүүн хүн байв. Нөгөө нь оготор дээлтэй саарин хөлтэй, ясархаг атигар хүн байв. Тэрээр малгайгаа хэтэрхий урагш дарсан тул зөвхөн оготор улаан хамар, шингэн шармигар сахал, зузаан үрчгэр уруул, эрүүний нь улаан зээрд сахал цухуйна. Тэд дөрвүүлээ Самгиныг зэрэг ширтэх нь эвгүй, босож явмаар санагдтал сахалт эр тамхины үнсийг үлээж

	— Ноёнтон, биднээс татвар авахгүй, биднийг байлдаанд хөөж явуулахгүй гэж шийдсэн гэдэг үнэн үү? Ганцхан хасаг цэргүүд байлдах, бид бол зөвхөн тариа будаагаа тарьж байх үүрэгтэй болсон гэдэг үнэн үү? Та хэлж өгөөч гэв.

	Саарин хөлт тариачин хуруугаар шатны ялзарсан модыг маажиж,

	— Чамд хэлж өгнөө гайгүй гэнэ.

	Самгин кадет намын уриалга гарсан тухай товч ярихад тэд цөм дуугүй чагнаж байв. Харин нөгөө халзан эр

	— Тунхаг бичиг гарсан гэнэ гэж би хэлсэн шүү дээ! гэв.

	— Тэр чинь хуурч байгаа юм гэж хэн нэгэн хэлэхэд сахалт түүнийг хялайн харж шүдний завсраар хол нулимж байв.

	Эндхийн нүгэлтнүүд биднийг албан татвараар дарж алах нь. Үрлэг гэдэг зөндөө, олдог юм байдаггүй. Арав таван мөнгө хураах гэхээр өвөр түрий ухаж байгаад аваад явчихдаг аа! Тэгээд мөнгө ч байхгүй, өмд ч байхгүй боллоо! Нутгийн захиргаа, ер юм болгон айхтар болоод байна! гэж халзан хүн гомдоллон ярих нь “Гэгээрлийн үр” гэдэг жүжигт тариачны рольд тоглодог яггүй жүжигчин “Тахиагаа бэлчээх газаргүй боллоо” гэж үглэж байдаг шиг тун ч шимтэй, эвтэйхэн сонсогджээ. Үүнээс уламлаад бусад гурав нь ч жүжиглэн дарлагдан доромжлогдсон улсын дүрд тоглоход бэлэн байгаа юм шиг санагджээ.

	Гэтэл нөгөө сахалт эр Самгины тэр бодлыг зөвтгөв. Юу гэвэл, тэрээр шүлс болсон тамхины ишийг эрхий хурууны хумсанд нааж Самгин руу харж

	— Эзэнтэн, наадхынхаа үгийг битгий үнэмш. Энэ чинь таван морьтой, гурван үнээтэй. хориод хоньтой, ногооны сайн газартай их баян хүн. Эд гурвуулаа баян улс, хэрчим газартай, тэр газраа худалдаж авах гэдэг улс шүү гэж тамхины ишийг нясалж, хойноос нь нулимаад газар дэвслэв. Халзан хүний нүүр үрчийж, зовхи буугаад толгойгоо гэдийлгэн тэнгэр өөд харж инээгээд

	— Эзэнтэн, энэ юу ярьж байна! Баян гэнэ ээ? Хонгор Петр Васильев, энэ тосгонд баян суух цаг ирэх үү дээ? Ээ мэдэхгүй, энэ тосгонд баян хүн гарах өдий байх аа! Харин цаадах чинь хот газар амар хоолон дээр очих гээд байгаа...

	Сахалт Петр түүнийг харж хөмсгөө өргөхийг үзвэл шанааны нь судас гүрвэлзэж байхад эд хоорондоо хэрэлдэх нь гэж Самгин сэрэмжлэн танай хошуунд үймээн самуун гардаг уу гэв.

	— Түүнийг бид мэдэхгүй гэж цайвар хамартын хэлэхэд Петр,

	— Эргэн тойрон дүүрэн черкес хүн авчирч тавьсан байхад яаж самуун дэгдээх вэ! гэж донгодох мэт хэлэв.

	— Үймээн самуун бидэнд падгүй ноёнтон, бидэнд үймээн гаргавал шалтгаан ч байна л даа. Гэтэл утга алга гэж халзан эр яаран ярина.

	Чингээд сайх халзан эр зориг орж, дуугаа аажмаар нам болгон хоёр гараа дэлгэж байгаад шалтгаан утга хоёрын ялгааг их л удаан ярьсан авч Самгин ойлгосонгүй. Халзан тариачны хурц нүд жигтэй онд ондоо болж, харцанд нь заримдаа уур хорсол, заримдаа ялдам, зальтай. байдал илэрч байжээ. Цагаан сахалт тариачин хамрын хөтлийг үрчийлгээд ямар нэг үг хэлэх гэсэн мэт амаа хий ангалзуулавч түүний хавтгай нүүрний өмнүүр хэдгэнэ нисэж саад болж байгаа бололтой дуугүй сууна. Нөгөө нэг нь шатны гишгүүрээс хэсэг ялзарсан зомгол цуулан аваад түүнийгээ ширтэн сууна.

	— Ингэхлээр үймээн самуун дэгдээдгийн шалтгаан бол залхуу хойрго явдал мөн. Харин үймээн гаргах утга бол шал ондоо! Модон анжсанд бөөсөө хөллөөд явахгүй биз дээ! За утга гэдэг нь энэ дээ.

	— Митрий та яасан дэмий ярьдаг хүн бэ! гэж сахалт Петр хэлээд Самгинд хандаж, — Наадах чинь үнэн үгээ хэлэхгүй гэж ингэж дэмий юм ярьж байгаа юм. Та үүний үгийг битгий дуул. Уранхай хувцас өмссөн ч худлаа, зориуд ингэж яваа юм гэв.

	— Петр чи, дэмий юм хийж байна даа. Бид цөм нэг хэргийн төлөө ирсэн байтал чи... гэж цагаан сахалтын гунигтай дуугарахад халзан тариачин тас дайрч

	— Петруха, бид чамайг мэднэ ээ, тун сайн мэднэ шүү. Чи битгий хашхираад бай...

	— Та нарын юу хийснийг би ч бас мэднэ ээ! Та нар хожим уйлна даа! гэж сахалт Петр аягүй муухай харааж, босож хармаандаа гараа хийж яваад өгөв. Саарин хөлт тариачин барьж байсан зомголоо чулуудаж

	— Энэ нохой өөрөө хамгийн болдоггүй самуун, завхай зайгуул цэрэг дээ! Эдний үүр нь энд байдаг. Эдэнд тэнгэр бурхан чөтгөр аль нь ч хамаагүй, ганцхан өөрсдийн тул бүгдийг уруу татна. Эднээс болж, манай ийш черкес цэрэг ирүүлсэн байхгүй юу гэхэд халзан эр

	— Хэн буруутайг тэр черкесүүд ялгахгүй шүү дээ гэж нэмж хэлээд өвдөгний нөхөөсийг падхийтэл алгадаж

	— Манай энд эмх журам гэдэг огтоос алга болжээ гэв.

	Цагаан сахалт улайссан тэнгэр өөд харж

	— Дуутай бороо орох нь гээд Самгинаас

	— Та чинь ингэхэд юун хүн бэ? Өмгөөлөгч үү, зүгээр зочин байна уу? гэв. Халзан тариачин инээж

	— Ямар хачин юм асууна вэ, тэнгэр минь! гэжээ.

	Самгин тэндээс босож мөнөөхөн нарийн жим дагаж цэцэрлэгийн :модон дотор орохдоо, идеалист үзэлтэн, романтик сэтгэлтнүүд чухам ийм хүмүүсийн төлөө явж, олон жилээр шорон гянданд сууж, цөллөгийн хүнд ажил хийж. амь насаа өгдөг ажээ гэж боджээ. Гэвч энэ тухай тийм чиг гүн гүнзгий бодсон нь үгүй, Марина яагаад ирэхгүй байна. гэсэн бодол түүний сэтгэлийг зовоож авай. Гадаа жигтэй халуун усанд орсон мэт бие хүндрэн нозоорох ажгуу. Жим явсаар сөөг дотор оржээ. Тэнд нэг асар байна. Асрын шатан дээр франц өсгийтэй гутал, ямар нэгэн номын хавтас хэвтэнэ. Асар дотор хоёр сүлжмэл сандал тавьжээ. Шал дээр шатрын эвдэрхий хөлөг хэвтжээ. Бутны завсраар хээр тал харагдах бөгөөд горхины ус мөнгөн ус адил мэлтгэнэн харагдах ажгуу. Газар тэнгэрийн савслагад хөх үүл хуралдаж, үл үзэгдэх замаар бөөн тоос дэгдэнэ. Бас л юм бүхэн цөм танил, жигтэй муухай уйтгартай болжээ.

	Ноднин өвөл биедээ гар хүрэх гэснээ Самгин санав. Тэр тун бузар муухай санаа!

	Алсад улам их тоос манарахад Марина ирж яваа биз гэж боджээ.

	Марина ер хэнтэй адил вэ? гэж Самгин бодов. Гэтэл түүний уншсан роман зохиолын дотор гардаг эмэгтэй баатруудын хэнтэй ч огт адилгүй. Самгины ард хөлийн чимээ гарахад харвал нөгөө сахалтай цэрэг Петр байв. Тэрээр зөөлөн сандалд эрээ цээргүй сууж, самрын модны дурсыг хутгаар огтлон суух зуур

	— Хаан улсыгаа өөрөө жолоодож чадахгүй, бусдаар удирдуулах дургүй болж байна уу? Бидэнд хүлээн суух юм байна уу? гэж хэдий аяархан боловч шийдмэг асуухад Самгин түүнийг хялайн харж

	— Нэгдүгээр сард Думийг дахин нээнэ дээ гэжээ.

	— Та ямар намын хүн бэ? гэхэд нь Самгин тамхиа асааж хариу хэлсэнгүй. Гэтэл цэрэг хариу хэлэхийг хүлээсэн ч үгүй, модны дурсыг сэнс адил зорж Самгиныг харалгүйгээр, — Газар худалдан авах уу, хэрчим газарт гарах уу, аль эсхүл цагийн байдлыг харж суух уу? Аль нь дээр вэ, та хэлнэ үү? Хүлээнэ гэхээр нударган баячууд хамаг газар авчих гээд байна. Манай энд ирсэн хүн газрын эздийг сэгсрэн хаягтун, тэднийг бут ниргэгтүн гэж ятгаж байна. Тэр хүний хэлэх нь би бол замбараагүй үзэлтэн хүн, тэднийг ниргэхэд амархан гэнэ. Майданд Черкасовын орон бууцыг түймэрдэж, малыг алсан байна. Ер цэвэрхэн болж байна даа! Бэлтгэл батальоны дөчин явган цэрэг ирж, гурван тариачныг буудан алж, арван дөрвөн хүнийг туйвандаж хашраасан даа. Эмсийг ч хашраасан. Тэгээд ч нэмэр алгаа гэж их л сэтгэл зовсон янзтай ярина.

	Цэрэг ингэж ганцаар ярьж суухад Самгин, ер нь хүн яахлаараа хүний асуусан бүхнийг хариулдаг вэ? Жигтэй юм гэж бодож суужээ.

	— Та нар уулан дээр. гэртээ цай ууж суухад үйлдвэрийн туйпуу байшингийн цаана нүхэн дотор улсыг цуглуулж нөгөө ирсэн хүн үг ярьж байдаг шүү. Тариачдын хорыг малтаж, хүн бүхний хорыг малтана. Журам дэглэм гэдэг бий болох өдий байна гэж Петр үзтэл сэтгэл дүүрэн яриад сургах мэт өгүүлсэн нь

	— Та энэ эдлэн газрыг бидэнд зарахыг бодоорой Тариачид та нарыг энд сайнаар үзэхгүй шүү. Хэрэв зарахгүй бол хэрэг гаргана шүү. Үүнийг би танд айхгүй хэлж байна. Саяын халзан хүн, нөгөө сүрлэн малгайт ах дүү хоёр Табаков бол их зальтай улс. Юу ч хийхгүй зүв зүгээр суух атал хэрэг бүхнийг хийж чадна. Манай эндээ мужийн сайд нар гэсэн үг гэж ярив.

	— Дуутай бороо орох нь гэж Самгин асраас гарч явахад нөгөө цэрэг

	— Орвол орж л байг гэж саваагаар хий шуугьтал савж, — Надтай үг ярихгүй юу, за яамай гэж гомдсон биш үглэн хоцорчээ.

	Самгин байрандаа очиж хоол идээд хоёр хундага архи ууж диваан дээр хэвтэж байгаад таг унтжээ. Аянга нижигнэх дуунаар сэрвэл цэцэрлэгийн дотор зогсоо зайгүй цахилгаан гялбалзаж, харанхуй өрөөний ширээн дээрх юм доргиж, ширүүн бороо цонхны шил балбаж байжээ. Ширээнээ буй сав суулга цөм хөх цэнхэр өнгөтэй харагдах агаад салхин ульж, хаана нэгтээ

	— Ольга, сүүгээ аваач, гашлах нь! Нөгөөдүүл ирэхээс өнгөрчээ... гэж Захарийн янших дуу гарна.

	Удалгүй мөндөр нижигнэхэд Самгин буруу харж дахин унтах гэж ядаж байтал Маринын дуу гарч

	— Хүн байна уу? Бушуу цай авчир! Солих хуурай хувцас байна уу гэж Ольгаас асуу. Дээл ч хамаагүй гэж ууртай бархирч байв.

	Самгин босож Маринын өрөөнд ортол цахилгаан гялбасхийж, жижигхэн тасалгааг гэрэлтүүлэв. Энэхэн үес Марина торгонд ороолттой юм шиг харагджээ.

	— Сайхан байна уу? Лидагийн олон аашнаас л болов! Заавал сүмд очих хэрэгтэй байлаа. За чи яв, би хувцсаа тайлах минь гэжээ.

	Марина овор том биеэ ганхуулж, бүрэг харанхуйг сэгсрэн хаяж байх шиг санагджээ. Самгин зочдын өрөөнд ороод ийм нэгэн бороотой үдэш анх Никонова хүүхэнтэй сэмхэн явдаг болсноо санав. Самгин тэр явдлыг дурдан санатал гүн их гунигт дарагдав. Жижигхэн өрөөний шалыг нойтон алчуураар арчих чимээ гарч

	— Ольга, аяар, бие хатаж орхилоо... гэж Марина дуу алдах чимээ гарчээ.

	Марина саарал дээл өмсөж, заамыг англи зүүгээр даруулан хатгаад орж ирэв. Хүзүүн дээгүүр алчуур тохож, гэзгээ ар тийш задгай унжуулсан нь Флавицкийн зургийн Тараконова гүнжтэй буюу, эрүүгийн ялтай эмэгтэйтэй адилхан харагдах ажгуу. Марина ширээнээ сууж, хилэн гуталтай хөлөө жийж

	— За гэрийн эзэн шиг дайл даа гэв.

	Захарий баярласан, гэмшсэн янзтай инээвхийлэн, том халуун тогоотой цай авчирч тавиад ширээний дэргэд дэвхцэж байгаад алга болов. Марина том хундагатай улаан архи ууж уруулаа долоогоод

	— Энэ байшинд цэцэн, завхай, их харамч нэг өвгөн сууж байсан юм. Муухай харамч хүн байтал Францын нэг хотын баримт бичиг батлагчийн охин бэлэвсэн эхнэрт жилд гурван удаа мянга мянган төгрөг гуйвуулдаг байсан юм. Заримдаа надаар гуйвуулна. Та тэр эхнэртэй “явдалтай” юм уу? гэхэд “Хаанаас даа, зүгээр сайн байдаг” юм гэсэн бил ээ. Тэр худлаа хэлээгүй ч байж болно гэж гар нүүрийн алчуураар нойтон үсээ арчиж

	— Гүн ухаанаар оролддог байв. “Түүх ба хувь зохиол” гэдэг нэг ном бичсэн юм. Түүнийгээ нэн ч эх захгүй, шал уйтгартай бичсэн дээ. Ноднин зун тэднийд Томилин гэдэг хүн сууж байсан юм. Тэр хүн тахианы дэгдээхэй ногоо хоёроос ондоо юм иддэггүй хүн байв, Тэр ч ёстой биеэ тоосон ууртай, тарган адгуус байсан даа. Тогоочийн охин жаахан хүүхдийг хүчирхэх гэж оролдсон ч удаа бий юм. Харин бодвол энэ Турчаниновын охин болов уу, нэг цэцэн цэлмэг охин байв. Тэгээд өвгөн уурлаж, нөгөө Томилинтой хэрэлдэж хөөж орхисон юм. Томилин ч бас ухаандана шүү гэж ярив.

	— Тэр Томилиныг би танина, надад хичээл заадаг байсан юм гэж Самгиныг хэлэхэд Марина

	— Тийм үү? гэжээ.

	Марина Самгиныг харж инээвхийлэн нэг үг хэлэх гэтэл Безбедов Турчанинов хоёр орж иржээ. Безбедов тайж нарын ёслолын хувцас өмсөж холхиндог шаахай углажээ. Мөнөөхөн сэгсгэр үсээ гялайтал самнасан нь нэлээн аятайхан, төв шулуун царайтай харагдана. Нөгөө Турчанинов урт дээлтэй, резин гуталтай байв. Арай ч намхан туранхай юм шиг харагдах бөгөөд царай цог зальгүй болжээ. Тэрээр гутлаа чирч

	— Хүн өмнөө өндөр зорилго тавих ёстой... гэж ярьсаар орж ирэхэд Марина тосож

	— Тун зөв! Тэгэхдээ ямар зорилго тавих вэ? гэв. Турчанинов хажууд нь зэрэгцэн суугаад

	— Ер нь, жишээ нь загалмай баригчид шиг нэг том туг барьж явах хэрэгтэй юм гэв. Безбедов босоогоор архи аягалах зуур

	— Тэр хуучны туг бидэнд таарахгүй бид чинь хиймэл улс шүү дээ гэхэд Турчанинов үнэн сэтгэлээс сонирхон

	— Тэр чинь юу гэсэн үг вэ? гэсэнд Безбедов аягатай архиа харж

	— За юу гэж хэлэх юм дээ? Сэхээтэн бол хиймэл улс юм. Бидэн шиг хүмүүст нэг сайн хом, хазаар, атга өвс хэрэгтэй юм даа. Морины нүдэнд өвс харуулбал тэр заавал урагш явна даа.

	Турчанинов бүр ч гайхаж хараад

	— Атга өвс гэнэ ээ? гэв.

	Тийм дээ, тугийн оронд атга өвс бүдүүн гүжир үг хэлнэ.

	— Валентин боль доо! гэж Марина зөвлөн өгүүлэв. Бороо хэдий намдавч үе үе цонхны шил рүү хүчтэй шавшиж байв. Салхи үлээж, мод шуугина.

	Зарц хүүхэн орж ирээд яагаад ч юм, ууртайгаар,

	— Лидия Тимофеевна ирж чадахгүй, цай, нэг жүнз архи хийгээд ир гэж байна гэв. Безбедов хойноос нь харж,

	— Хөөрхөн хүүхэн байна гээд цай авч гарахад нь, — Хөөрхөн царайтай хүүхэн гэв.

	Турчанинов чичирч, нүүрээ үрчийлгээд халуун цай дээр улаан архи нэмж ууна. Самгин ганцаар тэдэнд цай цүй барьж байхад цаадуул нь эс тоох ажээ. Самгин бол ганцхан Мариныг харж байна. Марина цайны халбагаар наадан гар дээрээ ээлжлэн дэнсэлж сууна. Нүдээ онийлгоод юм бодож байна.

	Марина халбагаа газар унагав. Самгин авах гэж тонгойхдоо түүний нүцгэн хөлийг ажиглав. Безбедов төгөлдөр хуур тийш очиж, дээр нь байсан гитарын хайрцгийг сөхөж хараад

	— Хоосон юм. Гэвч би ямар гитар тоглох биш дээ гэв.

	— Би Лидияг үзээд ирье гэж Маринын явахад Безбедов,

	— Гитар авч явна уу? гэв.

	Турчанинов түүнийг гайхан хараад архитай цайгаа ууж сууна. Безбедовын явахад зүймэл модон шал шажигнана. Тэрээр гэнэт,

	 

	Энэ газрыг эзэгнэн сурсан

	Эрхт намыг хаан гэдэг би байна.

	Дорд дээдгүй цөмөөрөө

	Догшин Намыкийг мэднэ

	 

	гэж сөөнгө хоолойгоор галзуу юм шиг хашхираад таг болж,

	— Цааш юу гэдэг бил ээ? Мартжээ гэв

	Безбедовын согтсоныг Самгин сая мэдэж улам сэрэмжтэй байх болов. Безбедов адар өөд харж шүлгийн мөрийг санаад,

	 

	Зугаатай бүхэн намайг хүрээлнэ.

	Зуун дөчин эхнэртэй би.

	Зуурын өдрүүдэд бодож үзвэл

	Зуун дөч ч цөөдөх болов.

	 

	гэж уншихад Турчанинов

	— Инээдтэй шүлэг байна гэж Самгиныг харав. Самгин мушилзан инээвхийлнэ. Безбедов түүний ард очиж

	 

	Нулимс унагасан албатныг

	Нүцгэн гадсан дээр суулгана би.

	Ард иргэд минь цугаар

	Ашдын жаргалыг эдэлнэ.

	 

	— Бас мартжээ гэж Безбедов Самгины сандлын түшлэгээс шүүрэн барив. Турчанинов хөгийн шүлэг байна гэж дахин хэлж духаа чанга гэгч арчиж, эргэн харав. Безбедов сандлыг хөдөлгөж,

	— Танд ямар санагдана? гэхэд Самгин

	— Цэцэн хурц шүлэг байна гэв.

	Безбедов тасалгааны дотуур холхиж, ханиалгаж байгаад

	— Энэ шүлгийг Савва Мамонтов зохиосон юм. Тэр хүн бол төмөр зам барьсан, саятан, хөрөнгөтөн хүн. Уран зохиолчдыг тэжээж, хошин дуурь бичдэг байв. Францад тийм хүн бий юу? Тийм франц хүн байхгүй. Байж чадах ч үгүй, тийм хүн ганцхан манайд байдаг. Всеволод Павлович, манайд чинь хүн болгон цол хэргэмдээ зохихгүй, хүч чадалдаа тааруулахгүй юмаар гоёж гангалах болсон шүү. Хүн бүхэн бусдын бүрх өмсөнө. Хүнийх сайхан харагдаад тэгдэг үү гэвэл тийм биш, гэтэл яагаад тэгдгийг бүү мэд. Гэнэтхэн л хувьсгалч хүн болчихдог, яагаад тэр вэ? гэж ширээнээ очиж архи хундагалаад

	— За Самгин, энэ хундагыг... гэтэл гэнэт тасалгааны дотор хөх гал бадарч, аянга ниргэх огцом их дуу гарчээ. Безбедов ширээнээ суугаад

	— За, гараад өглөө... гэв.

	Гурвуул нэг хэдий таг дуугүй болтол Турчанинов босож буланд очоод

	— Та гайхалтай сайхан ярьж байна... гэсэнд Безбедов,

	— Би юу? Би шал тэнэг юм ярьдаг хүн. Яагаад гэвэл сэтгэлд юм тогтохгүй... агааргүй хоосон зай шиг болчихсон юм. Толгойд юу орсныг л ярьдаг, өөрөө өөртөө алиа салбадай хүн юм би гэж ууртайяа хэрчигнэнэ. Үс нь хатаад өрвийж босжээ. Тэрээр Самгинтай тулгахыг мартаж ганцаар архиа уугаад хоосон хундагаа барьсаар Самгиныг харж, — Одоо ч гэсэн над руу нэг араатан дайрах гээд байгаа юм шиг санагдаж айгаад байна шүү гэсэнд

	— Саяын тэнгэрийн дуунаас тэгж байгаа юм гэж Турчанинов сэтгэлийг илбэн засаж, диваан дээр хэвтэв. Безбедов Самгин тийш бөхийж

	— Та юу гэж бодож байна? гэв.

	Безбедов улам их согтож, элдэв юм ярьж байхад Самгины дургүй хүрч, хэрүүл болох вий гэж болгоомжилж байсан боловч тэссэнгүй

	— Миний нэг таньдаг хүн

	 

	Сэтгэлийн хоосонд

	Итгэлийн ачаа хэрэгтэй

	 

	гэж дуулдаг байсан юм гэж их хүйтнээр хэлсэнд Безбедов, сандлыг ганхуулж байгаад

	 

	Намык хаан ч навсганаж гүйцлээ

	Найртай сэтгэлээр үхэл рүү явна даа

	 

	гэж хэрчигнэв.

	Марина орж ирэв. Үс гэзгээ самнаж сүлжээд толгойн дээр алчуур адил овоолсон тул бүр ч өндөр болсон шиг харагдана.

	— Всеволод Павлович, таны өрөө бэлэн болов. Валентин чи, завсрын давхарлагт хүргээд өг! Клим Иванович танд энд ор засаж өгнө гэв.

	Марина ингэж хэлэхдээ Турчаниновт их л найзтай, Безбедовт их ширүүн, Самгинд онцгой ялдамхан зөөлөн хэлжээ.

	Лидия салхинд цохиулсан шиг байна... гэж хөмсөг атируулан, Безбедовын чанга чанга гишгэн алхлахыг харж, — Яасан аймаар шөнө вэ! Унтах ч арай болоогүй байна, гэсэн ч юу хийх бил ээ? Маргааш эндхийн эдлэн газраар явж үзэх их ажилтай. Тавтай нойрсоорой гэж Мариныг явахад Самгин хаалгаар гаргаж өгөөд харанхуй шатаар хэрхэн өгсөж явааг нь чагнаж байснаа буцаж тагтан давхрын хаалганд очиж зогсоод шилийг хуруугаар торчигнуулж байв.

	Модны орой салхинд найгана. Моддын оройгоор түнэн харанхуй нэг од гялалзан харагдтал салхи түүнийг далдлав. Тасалгааны дотор анир чимээгүй боловч мөн гадаа харанхуй адил найган ганхаж байх шиг санагдах ажгуу. Самгины ард хөл нүцгэн хүн сэмхэн явж, даавуу дэлгэх чимээ гарах ба хэн нэгэн өдөн дэр хүчтэй чанга нударч байхад аяга сав хангинах чимээ гарна. Самгин гадаа тагтан давхрын харанхуйн дунд борооны гэрэлт дусал хэрхэн унаж байхыг ажиглан зогссоор байв. Мопассаны “Бидний зүрх” гэдэг зохиолд де Бюри авгай шөнө Мариолийн өрөөнд ариун сэтгэлээр орж ирдгийг Самгин санав. Чеховын зохиолд гардаг будагчин, “Юмыг яаж мэдэхэв” гэж цэцэн үг хэлж байдгийг санав. Бусдын үгийг бодож байхад нэн аятай. Хэрэв буруу хэлсэн ч байсан түүнийг хариуцах нь үгүй.

	“Де Бюри авгай бол элдвийн авир аашгүй боловч үнэтэй дээл адил биеэ гамнан явдаг. Энэ бол дэмий юм. Марина бол бүр ч дор бэртэгчин эм үнэндээ бэртэгчин ч байж чадах болов уу даа. Аль ашиг завшаач эм юм уу? Тийм биз. Гэвч энэ бол түүний гол юм биш...”

	Самгины толгой эргэж, хаалганы шилэнд духаа наав. “Би ихдүүлж уув. Тэр надаас их уудаг” энэ бол хэлзүйн номын өгүүлбэр юм.

	Эргэн тойрон даанч чимээ аниргүй юм. Ядахдаа цагийн дүүжин цохилон, модны өт хорхой хөдлөн, “оготно хулгана гүйлдэх” чимээ гардаг болоосой гэж тэр бодно. Сайтар чих тавин чагнавал цэцэрлэгийн модны навч сэрчигнэж байв. Нэг зохиолч энэхүү сэрчигнэх чимээг хязгааргүй уудмын дотор дэлхий эргэлдэж буй гэж бичсэн бил ээ.

	“Шал балай юм. Гэвч дурдан санах гэдэг бол санаанаас хоосон зохиож буй хэрэг биш. Ном бол биет бодит юм. Номоор ялаа алж болно. Номыг зохиогчийн толгой руу шидэж болно. Ном бол архи, эмс адил хүнийг согтоож чадна».

	Самгин хөл дээр зогсож ядраад эргэж харвал булангийн дивааны хажууд шөнийн бяцхан дэн тавьсан байв. Хоёр дивааны нэг нь эзгүй, нөгөөгийн дэр дээр Захарийн хар сахал гозойн харагдана. Надад тусгай өрөө олдсонгүй гэж үү гэж Самгин гомдон бодов. Тагтан давхрын хаалганы савхан түгжээнээс шүүрэн авч хаалгыг учиргүй чанга чимээтэй нээтэл тагтан давхарт харанхуй дотор нэг хүн янцаглан хөдөлжээ. 

	— Хэн бэ? 

	Нэг хэдий удаж, хөтчийн танил дуу гарч

	— Харуул байна гэв.

	Бас нэг маш өндөр хүн аажуухан босож зогсов.

	— Вася бид хоёр байна аа. Энэ Вася мундаг эр шүү гэж хөтөч нэмж хэлэхэд Самгин чүдэнз зуртал, эрүүндээ сахалгүй өргөн нүүр сайхан зантай инээж байжээ. Самгин чийг татсан сэрүүн агаар хэдэн минут амьсгалаад буцаж орохдоо хаалгыг онгорхой орхиж, ор луугаа явахдаа ажвал Захарий сэрүүн байв. Хувцсаа тайлж орондоо ороод бяцхан дэнгээ унтрааж, “Энэ хүн бас яриад салахгүй биз” гэж боджээ.

	Гэтэл Захарий үг дуугарсан ч үгүй, хүн байхгүй юм шиг эс хөдөлнө.

	“Үг ярьж зүрхлэхгүй байна. Бас чагнаж байгаа юм шиг” гэж Самгин бодов. Хоёр минут хиртэй хэвтэж байгаад

	— Зотовад алба хаагаад удаж байна уу? гэж аяархан асуув.

	— Найман жил болж байна аа гэж Захарий мөн аяархан хариулав.

	— Урьд хаана байсан бэ? 

	Захарий эелдэг биш зан гаргаж хэсэг дуугүй байснаа

	— Сүмд гэлэн байсан даа. Тэнд есөн жил болсоон. Тэндээс энэ Марина Петровнын нөхөр намайг авсан юм гэв.

	“Авсан юм. Эд бараа шиг” гэж Самгин бодож бас нэг хэдий хэвтэж байснаа тамхи асаахдаа харвал Захарий орон дээрээ хөнжлөө нөмрөөд сууж байжээ.

	— Нойр хүрэхгүй байна уу? 

	— Би нойронд муу. Хэвтэхээр зүрх зогсчих гээд, нэг тийш унаж байгаа юм шиг санагдаад байдаг юм.. Шөнө голдуу суумгай хонодог юм.

	— Сүмд суухад хэцүү юү? 

	— Ертөнцийн юмнаас ангижирч болно гэж зарим нь итгэдэг юм. Ямар ч гэсэн зүгээр хөнгөн дөө. Зарим нь юу ч эс бодно. Би бол анхандаа амар хөнгөн байлаа. Дараа нь ч бас амар байсан даа.

	— Юуны дараа? 

	— Юм их үзлээ. Гэлэн нар бол бас хүн. шүү дээ. Төөрөлдөх ч бий. Заримын бие гүйцэхгүй, зарим нь нэр хүнд олохыг бодож зовно. За тэгээд бодоод байвал...

	Харанхуйд хүний яриаг чагнах хачин санагдана. Тэр хүн их л алгуурхан ярих ба харанхуйн дотроос үг тэмтэрч олоод хойно хойноос нь буруу өрж байх шиг санагдах ажгуу.

	— Та өөрийн сайн дураар гэлэн болсон уу? 

	— Үүнийг шоронгийн нэг лам надад зөвлөн хэлсэн юм. Би шоронд байхдаа сүмд түүний зарц байгаад сайн болсон юм аа. “Шоронгоос гарвал гэлэн болоорой” гэж тэр хүн хэлдэг байв. Би ч шоронгоос гарлаа, тэр ч их хөөцөлдсөн дөө. Ширээт лам бол түүний хамаатны хүн юм. Тэр хүн хэдий архичин боловч их шударга эр. Дээдсийн ном унших их дуртай, Шехерзадын үлгэр, “Жилт Блазад тохиолдсон явдал», “Декамерон” зохиолыг цөмийг уншсан хүн. Би түүний нууц албанд арван долоон сар зүтгэсэн юм аа.

	Маринын хашаачин бол цөллөгөөс оргосон бололтой хасаг, худалдагч нь шоронд байсан хүн юм гэж дотроо инээмсэглэн, “Түүний нууц нь улам л гүнзгийрч байх шив” гэж Самгин бодно.

	— Намайг яагаад шоронд орсон бэ? гэж та лав сонирхох биз. Би бол өнчин хэнз хүн юм. Арван нэг хүртлээ загалмай зүүлгэсэн эцгийндээ, арьсны үйлдвэрт байлаа. Анхандаа бага хүүхэд гэрт байж, сүүлдээ конторт сууж юм хуулж бичдэг байлаа. Миний загалмай зүүлгэсэн эцэг надад уурлаж намайг ажилчин болгосон юм. Би гурван жил гаруй арьс идээллээ. Миний эцэг хоёр дахь эхнэр авч, тэр эхнэр миний эцэгт жаахан хүнцэл өгчихсөн байжээ. Тэр эхнэр газар хэмжигч нэг хүнтэй амраг сэтгэлтэй болсон байжээ. Тэгээд эцэг ч үхэж, охин Евгенья шүүхэд заргалдсанд би бас жаахан гэм зэмтэй болсон юм. Юу гэвэл, намайг тэр явдлыг мэдсээр байж хэлээгүй гэж хэрэгт татсан юм аа. Евгенья царай зүс сайхан, айхтар ухаантай охин байсан тул хойд эхийн захидлыг тэр газар хэмжигчид дамжуулдаг байсныг минь харсан байжээ. Би бас түүний захиаг тэр эхнэрт авчирч өгнө. Тэгээд бид гурав хэрэгт татагдаж би найман сар шоронд суулаа. Газар хэмжигч бид хоёрыг цагаатган гаргаж, Василиса Александровнаг сүмд очиж нүглээ наманчил гэж заасан юм. Тэр эхнэр ч миний буруу эндүүрэл болж гэж хүлээсэн, тэгэхэд би арван долоотой байсан юм гэж Захарий ярив.

	“Чи одоо ч арван долоогоос хэтрэхгүй” гэж Самгин бодоод Маринын тухай асуух гэтэл Захарий урдаас нь

	— Клим Иванович, уучлаарай, та “Амьдрал, үхэл, мөнх ёсны тухай зандалчин Едуард Юнгын сургасан нь” гэдэг ном уншсан уу? гэв.

	— Уншаагүй.

	— Тун харамсалтай...

	— Би юу? 

	— Үгүй, би өөрийгөө хэлж байна. Тэр айхтар нарийн учиртай ном шүү гэж Захарий хүндээр санаа алдаж, — Галзууруулмаар ном. Тэр номд өгүүлэхдээ, тэнгэр бол бидний тулд, бидний эсрэг гайхамшгийг бүтээх цаг ирнэ гэжээ. Тэнгэр гэдэг чинь хэн юм бэ? Үүнийг би ойлгодоггүй, хойшид хэзээ ч ойлгохгүй биз. Харин яагаад тийм цаг ирнэ гэж? Тэгэхлээр бидний эсрэг ч гайхамшгийг бүтээж болох биш үү? Тэгэхлээр тэнгэр бидний эсрэг болж байна шүү дээ. Яагаад тэр вэ? 

	“Шал дэмий юм” гэж Самгин бодож, Захарийг харвал, түүний нүүр гэж мэдэгдэхгүй жижигхэн бөндгөр толбо харагдана. Тэр лав айж, царайгаа хачин болгоод суугаа биз, ондоо яах вэ гэж Самгин бодно. Гэтэл харанхуйд түүний дэмий солиотой үгс дуулдана.

	— Тэр номд бичихдээ, хүний биед үхлийн үр нуугдаж байдаг, амьдрал гэдэг чинь яргачнаа тэжээж байдаг гэжээ. Амьдрал гэдэг мөнх санаа сэтгэлээр бүтээгдсэн гэж ойлгоход тэр яагаад тэр вэ? 

	“Энэ бодвол Маринын эсрэг ярьж байна даа” гэж Самгин бодов.

	— Амгуулахын төлөө үхэл байдаг. Гэтэл зарим хүн энэ дэлхий дээр мөнх байдаг бол сайхан гэж үзэх нь бий. Тэгэхлээр Клим Иванович амьдрал гэдэг хэн нэгний алдаа эндүүрэл, тэр учраас төгс төгөлдөр юм биш болж байна. Гэтэл амьдралыг төгс төгөлдөр оюун сэтгэл бүтээсэн юм бол яагаад төгс төгөлдөр юмсаас төгөлдөр биш гардаг байна аа? 

	Самгин тамхины ишийг хол чулуудаж, харанхуйн дунд улаан гал нисэн, шал дээр унаж оч бутрахыг харж

	— Үүнийг Марина Петровнагаас асуугтун гэжээ.

	— Асуусан юм аа. Марина бол хүний бясалгадаг бүхнийг мэднэ. Гэтэл тэр номыг хэрэгсэхгүй, харин ч шоолж, дэмий чалчаа үг гэдэг юм. Би бол юмыг бодож чадна, бясалгаж чадахгүй хүн юм. Тэр номын тухай асуусан гэж та Маринад битгий хэлж үзээрэй...

	— Хэлэхгүй... Марина ер их ухаантай юу? 

	— Ай даа! гэж Захарий аяархан дуу алдаад

	— Ер бусын цэцэн цэлмэг хүн дээ. Гайхмаар шүү. Тун аймшиггүй хүн...

	Захарийн дуу гэнэт тасарч, дэр дэвсгэрээ засаж байх шиг болж, “Таны нойронд саад хийв, уучлаарай” гэж амандаа үглээд таг болов. Захарий хөнжилдөө шургачив бололтой гэж Самгин бодов. Жигтэй анир чимээгүй болж, хэчнээн хэвтэвч ганц ч дуу чимээ эс гарах ажгуу. Гэтэл нэлээн болсон хойно нэг хүн цэцэрлэгийн дотор борооны усан дундуур шал шал туулж байх чимээ гарчээ. Самгин тэр чимээ чагнаж хэвтэхэд нөгөө сурталч Яков “Чулуу бол тэнэг, мод бол тэнэг” гэдэг сайх гурван хуруут санаанд нь орно. Самгин бас Диомидовыг, Умзадыг, “Ашдын жаргал эрэгсдийг” дурдан санав. Салбар шашинтан бол хэдэн сая, социалистууд хэдэн мянга. Ардын жинхэнэ оюун санааны амьдралыг сэхээтэн нар мэддэггүй гэж Маринын хэлдэг зөв байж болно. Сэхээтэн бол зөвхөн өөрсдийн материалист үзлийн тусгалыг ардын дотроос эрдэг. Марина бол арай ч салбар шашин шүтдэггүй биз...

	Алс холхид чоно ульж, хотын ноход өлссөн буюу айснаас учиргүй чанга хуцаж байх нь дуулдана. Боловсон соёлт Европын улсад ийм шөнө байдаг болов уу. Хотоос дөчхөн мод газар холдоход их цөлийн дунд орсон шиг ингэж санагддаг болов уу даа.

	Самгин үүр хяраалах үеэр унтсан боловч Захарий, Ольга хоёрын чимээгээр сэржээ. Ольга өглөөний цай өгөх гэж ширээ засаж байв. Захарийг үзвэл, аанай дуугүй ёсорхог хэвээр, цайвар нүүр нь мөн л аанай баг өмссөн адил хөдөлгөөнгүй гөлийсөн хэвээр харагдана. Шовх хурц хамартай Ольга хүүхэн түүнтэй тоомсоргүй, баахан бүдүүн гүжирмэг ярьж байв.

	Өглөөний цайнд хамгийн түрүүн Марина орж ирэв. Тэрээр индүү муутай үрчгэр хувцастай агаад өтгөн их үсээ гэзэг болгон сүлжжээ. Самгинд эелдэг найрсаг толгой дохиж

	— Оготнод идүүлчихсэнгүй хонов уу? Ямар аймаар их оготнотой юм бэ! гэв. Чингээд Захарийд хандаж

	— Хамаг юмыг нь хулгайлан авсан юм байна шүү дээ гэхэд цаадах нь гэм буруутай мэт гар дэлгэж

	— Вася! гэж дуудаад, — Вася л хамаг юм тарааж өгч байхгүй юу! Залуу далдуу модны дурсыг гурван өдөр хуулуулж байгаа юм байна. Одоо чинь дурс хуулах цаг биш шүү дээ, гэтэл тариачид шал тоохгүй байна гэв.

	— Сайн харуул байна даа гэж Марина мушилзан, — Клим Иванович манай Васятай танилцаарай. Аварга том биетэй хүн бий. Тариачид түүний ухаан баахан дүйнгэ гэдэг юм. Лав үүгээр явдаг садар баячуулын зулбадас биз. Парисынхны ч хамаатны хийж орхисон хүүхэд байж магадгүй гэнэ.

	Лидия ч үрчгэр хувцастай, уруу царайтай орж ирэв, Муу ааш нь хөдөлсөн бололтой их л ярвагар харагдах агаад Марина түүнийг бүр ч эелдэг сайнаар угтсанд Лидагийн сэтгэл үнэн голоос хөдөлсөн бололтой Мариныг тэврэн авч толгойг нь үнсээд

	— Чамтай байхад хаана ч сайхан шүү! гэжээ.

	— Бид хоёр ийм л улс даа гэж Лидияг хажуудаа суулгаад, — Би сая явж байшин хашаа, цэцэрлэгийг эргэж үзлээ, Байшин хашаа зүв зүгээр, цэцэрлэгийн дотор хогийн өвс их дарсан ч бас сайнаар байна гэж ярив.

	Хорчгор туранхай биетэй, бор бараан царайтай Лидия цагаан костюм өмсөөд буржгар толгойдоо хар бараан бүрх тавиад Маринатай зэрэгцээд сууж байх нь бүр ч орос царайтай биш харагдах ажгуу. Цэцэрлэгийн дотор шувууд жиргэж, ойн тагтаа донгодно. Зайдуухан нэг хүний намуухан бүдүүн дуу сонсогдоно. Лидия янгинасан хатуу дуугаар ярих нь

	— Тэр чинь тун гэнэн юм. Бүх үзэгдэх юмс үл үзэгдэх юмнаас бий болсон гэдгийг шинжлэх ухаан зөвшөөрдөг. “Хүний бүхий л цэцэн мэргэний дотроос залуу нас аятайхан” гэж де Местр тун мэргэн хэлсэн шүү гэнэ.

	Безбедов орж ирэв. Тэрээр эмнэлгийн сувилагч шиг дан цагаан хувцас өмсөж, холхиндог шаахай углажээ. Маринад нүүрээ харуулахгүй гэж ширээний адагт халуун тогооны ард суусан авч Марина хэдийн харж

	— Валентин чи, наад нүүрээ хусмаар юм. Нүүрэнд чинь хөгц ч ургаж магадгүй байна шүү гэжээ.

	Турчаниновыг орж ирэхэд Марина инээвхийлэн туйлын ялдам сайхан угтана. Цаадах нь сайхан унтлаа, ер энэ газар их сайхан байна гэх авч тэр нь шал худал хэлж. байх нь илт мэдэгдэж байв. Самгин дув дуугүй сууж цайгаа уух ба Мариныг ажиглан, энэ эхнэр бусадтай харилцахдаа их уран эвтэй хүн байна гэж бодож байжээ. Самгин хэдийгээр сэтгэл санаа уруу байвч Безбедовыг ажиглана.

	“Энэ хүнд ч бас ямар нэг гэмт явдал бий биз” гэж санамсаргүй боджээ.

	Өглөөний цайг залхуу хүрэм их л удаан сууж ууцгаагаад тэндхийн эдлэн газар үзэхээр явцгаав..

	Марина Лидия хоёр түрүүлээд Безбедов дагаж явах нь нэг англи уран зургийн хуулбарыг санагдуулах агаад тэр зурагт дунд зууны Нормандын шилтгээнээс эзэн хатагтай ихэмсгээр залран, хойноос нь чүүчгэр хөлтний нохой, бүдүүн алиа салбадай дагаж явдаг бил ээ.

	Алаг цоог үүлтэй, нойтон чийгтэй газраар бүлээн салхи зугаалж модны навчийг сэржигнүүлнэ. Тэнгэрийн дорно хаяанаас бэлчиж яваа хонь адил баржгар бор үүл дэгдэж, цайвар хөх тэнгэрт намрын наран нэг үе үзэгдэн, нэг үе далд орж байв. Хусны шар навч хийсэн унаж, нарсны хуурай найлзуур салхинд шуугина. Тэр өглөө өчигдрийнхөөс улам уйтгартай санагдах ажгуу.

	Турчанинов гэрт үлдсэн боловч нэг хэдий болсон хойно Самгиныг гүйцэн ирж зэрэгцээд таягаа гозолзуулан эргэж хараад

	— Үнэнээ хэлэхэд би энэ газар сууж чадахгүй юм байна гэж гомдоллон ярив. Тэрээр хэдийн хагалсан зурвас хар газрын задгай шороо руу таягаар хатгана. Булингарт голын хөвөөг дагаж, бут сөөгийн дотор айлуудын байшин харагдана.

	— Би өнөө өглөө дээд давхрын цонхон дээр хоёр цаг шахам сууж орчныг харав. Эндхийн юм бүхэн буруу эхэлсэн тул хэзээ ч зохих бүрэн хэлбэрийг олж чадахгүй болов уу гэж санагдлаа.

	— Уйтгартай байна уу? гэж Самгин үнэн голоос асуув.

	— Уйтгартайгаар барах уу даа! Энэ хоосон цөлд найдах юм алга. Газар багадав гэж тариачдын гомдол тавьдгийг би огт ойлгохгүй юм. Би Франц Германд ийм их эзгүй уудам нутаг байхыг би огт үзээгүй бил ээ.

	Турчанинов дуугүй болж, Самгинд тамхилаад салхинд тамхиа асаах гэж их л оролдов. Тамхиа асааж уртаар татаад,

	— Миний хажууд унтсан хүн айхтар муухай хурхирах юм. Өвчтэй юм уу? гэв.

	— Тийм байхаа

	— Ер зэрлэг... хачин хүн юм. Бас ууртай. Уурлахад бас зугаатай наргиантай байх ёстой. Франц хүмүүс зугаатай уурлаж чаддаг. Би олон юм ярьж байна уу, уучлаарай... Миний сэтгэлд их юм оржээ. Харин нагац эгч нь тансаг эхнэр байна. Биеийн галбир юутай сайхан бэ! Алхаа гишгээ нь хүртэл аятайхан! Бас алтан шаргал нүдтэй... Валькирия, Брунгильда... гэж ярьж явтал Марина зогсоод дуудав. Турчанинов яаран очиж, Самгин ганцаар үлдээд хажуугийн замаар оржээ. Тэр зам шинэ залуу нарсан дундуур өөд өгсжээ. Самгин тэр замаар орж хөлийн дор ширтэн аажуухан алхан явахдаа, тэр хөтөч, Захарий, Безбедов ер Мариныг ямар хачин улс хүрээлэн байдаг вэ гэж бодож явжээ.

	— Зугаалж явна уу? гэж дуу гарахад Самгин цочив. Хоёр нарсны хооронд умзад шиг урт үстэй, ханхар өргөн цээжтэй, учиргүй өндөр залуу зогсож байжээ. Түүний сахалгүй дугариг царайг Самгин урьд шөнө харсан бил ээ. Идэр хүн дарвайтал инээж, сайхан хар нүд нь урьхан гялбалзаж, монхор том хамрын нүх сарталзан, зузаан уруул нь чичирч инээд алдах гэж байх шиг харагджээ.

	“Вася гэдэг мөн байна” гэж Самгин бодов.

	— Зүгээр, зугаал! гэж Вася ялдамхан бүдүүн дуу гарав. Тэрээр ханхар цээжиндээ өрмөг дээл өмсөж олс бүслээд, хөх ороолтоор хүзүүгээ ороож, цэрэг шар савхи өмсжээ. Яртай бүдүүн гишүү тулж зогсоод Самгиныг дороос дээш ажиглан харж,

	— Би чамайг шөнө харсан, чи айх юмгүй, зүгээр яв гэв.

	— Та манаач уу? 

	— Би юу? Та нарыг хүлээж байгаа хүн.

	— Тэд доошоо явсан.

	— Мэднэ ээ. Хэн хаашаа явахыг би бүгдийг харна.

	Вася ингэж хэлэхдээ бардам дээрэнгүй инээв. Тэгж инээхэд нь царай гүжирмэг болж, хөвчин бие чангарч, нүд нь галаар бадрав.

	— Би энэ дээхэн суудаг, Тэнд нэг муу овоохой шиг юм бий. Хүйтэн болбол гал тогооны байшиндаа орно. Та яв, зугаал, дуул гээд

	 

	Ариун урсгалт Ердань голд

	Алиман цагаан тагтаа буув...

	 

	гэж дуулаад гишүүгээ сугандаа хавчуулж, нөгөө гараар нэгэн залуу нарс мод сэгсрэн үзээд«Гал түлж түймэр алдав, мэдээрэй. Хуурай мөчир дороо үнс болно. Салхилбал үнс ч байхгүй болно шүү. Энд хаана ч агаар сайхан, агаарт яв... гээд яваад өгчээ. “Ухаан солиотой хөвгүүн” гэж Самгин бодож харихаар явахдаа саяын уулзалт ч бодьгүй санагдан, ер Мариныг дандаа хачин улс хүрээлэн байдаг ажээ гэж бас бодов. Конторын тэнд өчигдрийн тариачид уулзаж, халзан эр, нөгөө хүрэн хөлт хоёр сайн хүрэмтэй, хоёул савхин гутал өмсжээ. Халзан хүн шинэхэн хүрэн малгайгаа авч эелдэгхэн,

	— Амар сайн уу? гэж мэндлээд

	— Өвийг залгамжлах хүн нь та юу? гэв.

	Цонхоор Захарийн цайвар нүүр цухуйж

	— Биш ээ, би та нарт хэлсэн шүү дээ... гэж цөхөрсөн мэт дуу гарав.

	Цэрэг зажилж явсан сүрлээ нулимж орхиод

	— Чиний хэлснийг бид үнэмшээгүй шүү. Наад амаа тат! гэсэнд Захарий далд оров. Самгин учрыг ярьж байхад тариачид дуугүй чагнаж, өвөр хоорондоо шивгэнэлдэнэ. Халзан хүн амьсгаа авч

	— За тийм байж. Таны үгийг үнэмшиж болно оо. Тэрнээс биш манай энд... гэснээ гар сэгсрэв.

	Цэрэг өврөөс тамхины хавтага гаргаж гүвж буцаан далд хийгээд

	— Цаасан тамхинаасаа өгөхгүй юу? гэв.

	Тамхийг авч Самгиныг ширүүн чанга ажиглаад

	Хөдөөгийн бидний цэрэгт хөөдөг шиг ноёд та нарыг энэ хөдөө тосгонд гурван жил суулгаад үзэх юм сан. Та нар эрдэм ном сурчээ. Одоо хөдөө тосгонд ирж, тариачны барлаг хийж тэдний аж амьдралыг голдоо ортол үзмээр юм гэж ярихад халзан хүн

	— Чи зохисгүй юм, тэр ч байтугай тэнэг юм ярих юм. Хөдөө газар энэ ноёдтой ноёдгүй ардууд нь олдоод байна шүү дээ. Харин хөдөө тосгоны эздэд эрх чөлөө алга. Үүнд л хамаг гай байгаа юм... гэж ярьж байтал цайвар сахалт

	— Тэр ирж явна гэж аяархан дуу гарахад цэрэг мөн тийш саравчлан хараад мөн сэмхэн исгэрч, хөмсөг атируулан

	— Пээ, Зотова авгай бас ирсэн юм байна! гэж дуу алджээ.

	Тариачид цаашаа хараад зогсож байхад Самгин конторын булангийн цаана сандал дээр очиж суугаад энэ тариачид ч бас учир начир нь олдохгүй бодьгүй улс юм. Өчигдөрхөн жүжигчид шиг аашилцгааж байсан атал өнөөдөр үзвэл, эздийн орон бууцыг түймэрдэж, мал адгуусыг түйвээж огтоос чадахгүй улс шиг харагдана. Гагцхүү энэ цэрэг л их хорсож явдаг шиг байна. Ер нь эд их гаж харш улс юм. Эзэнтэй байх гэдэг тун аягүй, хэцүү биз... гэж боджээ.

	Байшингийн цаанаас Безбедовын сөөнгө дуу гарч

	— Та нар үхсэнээ хийгээд эргэлдээд байгаа юм бэ? Та нарт зарахгүй гэж хэлсэн биз дээ? гэх нь сонсогджээ. Самгин түүнээс зугтааж цэцэрлэгийн дотор орж, нэг хэдий минут болоод эгж ирвэл байшинд Турчанинов

	— Самуун гаргана, тэгээд газар худалдаж авах гэнэ! Тэгэхлээр эд мөнгөтэй байх нь ээ? Тэгээд яагаад самуун гаргадаг вэ? гэж гайхан ярьж байх нь дуулдаж байжээ. Марина тагтан давхар дээр гараад

	— Явцгаая! гэв.

	Самгин даруй Турчаниновын сүйхэнд зэрэгцэн суув. Безбедов Лидиягийн өмнө нусаа татаад зогсож байв. Цаадах нь

	— Та тэр цэргүүдийг аятайхан байранд оруул гээрэй. Баяртай, За Павел явъя! гэв.

	Хувцсаа сольсон генерал шиг аятайхан царайтай, том сахалтай өвгөн хөтөч жолоог угзарсанд тарган морьд яаралгүй хөдлөн, сүйх тэрэг бороонд угаагдсан замд оров. Жагсаан тарьсан моддын үзүүрт сайх тариачид гүйцэн ирэв. Тэд галуу адил хойно хойноос цувран явах бөгөөд хэн ч малгайгаа авсангүй. Нөгөө цэрэг зогсоод тамхиныхаа хавтагыг эргүүлж духаараа их л ууртай харж байв. Марина нүдээ онийлгоод уруулаа хазлан хээр талыг эргүүлэн харна. Баруун хөмсөг нь нөгөөгөөс дээр өргөгдөөд сөлөр юм шиг харагдана.

	Самгин яагаад ч юм, сэтгэл гунигтай гомдсон мэт явах агаад Маринын үг ярих нь маргаангүй цэцэн юм гэж бодож, түүний хавчин дарах хорон хүсэлд номхноор автагдан явжээ. Турчанинов өвдөг дээрээ таягаа өнхрүүлэн наадаж, хоёр эхнэрт

	— Парист ялангуяа эрэгтэй улс эмэгтэйчүүдэд их сүйрдэг... гэж ярьж явав. Лидия мөн Мадоннаг тахин шүтэгчид бол голдуу онгон тэнгэртэй, католик сэтгэлгээтэй, гооч этгээд байдаг гэж сурган ярина.

	— Аварна гэж айж сүрдэх далдын хүчин түүнд байхгүй...

	Самгин мөнөөхөн Безбедовын айв гэснийг санаад харьж орон байраа солих хэрэгтэй, тэр хүнтэй айл сууна гэдэг сэтгэшгүй хэрэг гэж бодож явжээ. Марина Самгины өвдгийг бээлийгээр гуядаж

	— Чиний царай яасан их ядаргаатай, ууртай байх юм. Чи энэ Баясгалантад хоёр долоо хоног сууж амармаар юм... гэхэд Самгин

	— Тариачидтай улс төр, хэрчим газар ярьж уу... гэж ууртай дуу гарав.

	— Хаанаас даа! Ярих дургүй бол тэр цэцэн мэргэн үгээ дотроо хадгалаад л байхгүй юу. Тариачид их гомджээ! Лидия цэрэг захиж их холын бодолтой юм хийлээ дээ гэхэд Лидия,

	— Үүнийг чи зөвлөсөн шүү дээ гэсэнд Марина

	— Тэгээд! Чи хүүхэд биш, чамд тэр зэргийн ухаан байлгүй яах вэ! гэнэ.

	Морьд хэдий хурдан давхивч Самгинд хот хүрэх гэдэг хол, ядаргаатай санагдаж байжээ.

	Самгин маргааш нь эцгийн өвийг эзэмших нөгөө Турчаниновын хэргийг хөөцөлдөв. Үүнд ямар нэг далдын хүчин түшиж, уг хэрэг санаснаас амархан бүтэж, хөлс мөнгө ч их авчээ. Самгин урьд мөнгийг нэг их тоодоггүй байсан бол энэ удаа мөнгийг сэтгэл ханамжтай хүлээн авчээ. Мөнгөтэй болж биеэ даах төлөвтэй болж, гадаадад явах хүсэл нь улам оргилох болжээ. Самгин санаа сэтгэлээр ч бат тогтвортой болов. Безбедов ч төдийлөн дургүй хүргэхгүй тул ондоо тийш нүүх гэсэн бодол нь ч мартагджээ. Гэтэл түүний амьдралд хоёр зүйлийн тохиолдол дараагаар гарч иржээ.

	Нэгэн бүүдгэр өдөр Самгин мужийн шүүхээс гараад явж байхад Их салхи тавьж, хоргодох газар эрсэн мэт гудамж зээлээр хуйлран эргэлдэж, нүүр нүдгүй үлээж байжээ. Ширүүн салхи модны үлдсэн хэдэн навчийг тастаж, хүйтэн жавар тоосны хамт хийсгэж айлын үүдний доогуур чихэж байв. Тэрхүү наадан тоглоом шиг салхин Самгины дотор аягүй бодол төрүүлэх агаад тэрээр улам бөхийгөөд хурдан хурдан алхалжээ.

	Айлууд өвлийн янзаар цонхны давхар жаазыг тавьсан тул хотыг гудамжнаа дуу цуурай байхгүй, жигтэйхэн нам гүм ажгуу. Самгин хоёр гудамжийг холбосон нэгэн ахархан доголыг тойртол урдаас нь тоос шиг жижигхэн ширхэгтэй бороо шавших тул зогсоод малгайгаа дарж, захаа босгож байтал гудамжны цаанаас,

	— Амь авраарай! гэж хангинатал хашхирах дуун гарчээ.

	Гудамжны цаана төмөр дугуйтай морин тэрэг харжигнах чимээ гарч, хашааны булангаар нэг морь хүзүүгээ матийлгасаар гарч ирээд урд хоёр хөлөөр цамнан байх нь харагджээ. Мөнөөхөн муухай орилох дуун дахин хоёр удаа сонсогдож, саравчтай малгай дарж өмссөн, саарал пальтотой сахалтай хүн гүйн гарч иржээ. Тэр хүний өрөөсөн гарт ямар нэг төмөр гялалзан, нөгөө гартаа жижигхэн хивсэн хумбага барьжээ. Тэр хүн Самгины хажуугаар жигтэй хурдан шудран өнгөрөхдөө түүнийг түлхэж орхиод явган замаас үсрэн бууж, “Оёдлын машин, дугуй засах газар” гэсэн шинэхэн хаягтай, газарт шигдсэн байшингийн хаалгаар орж явчихжээ. Саравчтай малгайн дороос их таньдаг хүний нүд гялалзахад нь Самгин, “Иноков мөн байна. Гар буутай дээрэм хийж яваа ажээ” гэж боджээ.

	Гудамжны булангийн цаана улс шуугилцаж, тэр шуугиан хэдий сүрхий биш ч Самгины толгой эргэж, бороо шавшиж, булангаар нөгөө морины толгой цухуйсан хэвээр.

	Тийш очих уу, буцах уу? гэж Самгин бодож ядаж байтал мөнөөхөн засварын газрын хаалгаар бохир хиртэй хөх цамцан дээр хормогч зүүсэн уруу царайтай өндөр халзан хүн яаралгүй гарч иржээ. Тэр хүн баруун гараа халаасандаа хийгээд нөгөөгөөр үүдээ сайтар хаагаад буу дуугарах адил чадхийтэл цоожилж орхив. Түүнийг мөнөөхөн Муравьева хүүхэнтэй очсон хүн мөн гэж Самгин даруй таньжээ.

	— Та намайг танихгүй байна уу? гэж тэр хүн маш шургуу асууж, Самгиныг явах гэтэл ханцуйнаас нь шүүрч, — Оюутан Маракуев, Дунаевыг санаж байна уу? Би Вараксин байна гэжээ.

	— Тийм тийм, танилгүй яах вэ гэж хэлэхдээ Самгин түүний баруун гарыг харсаар байв.

	— Та яав? Бие чинь муу байна уу? 

	— Энд нэг хэрэг гарлаа гэж Самгин хуруугаар заатал Вараксин

	— Хоёулаа очиж харъя гэж маш тайвнаар өгүүлжээ. Чингээд ард нь ороод тоосго дэвсмэл явган замаар гутлаа чирээд явахад энэ Вараксин ч араас буудахдаа сийхгүй хүн шүү гэж Самгин бодож, сэмхэн сэмхэн гишгэж явжээ. Самгин дал мөрөн дээгүүр эргэн харж

	— Та танигдахааргүй ондоо болсон байна... гэхэд, — Харин та гайгүй байна шүү гэжээ. Булан тойроод үзвэл шавар шавхай болсон пальтотой улаан зээрд сахалтай намхан бүдүүн өвгөн шонгийн модон дээр сандайлж, хамаг биеэ чичрүүлэн, найгалзан үл мэдэг өмөлзөж байв. Түүнийг харуулын цагдаа, бас нэг өндөр бүрх малгай ар шил рүүгээ дарсан хүн өвгөний хоёр талаас түшээд байв. Тэр хүн ярвайж, нүдээ бүлтийлгээд өвгөний үнгэгдэж үрчийсэн саравчит малгайг илж

	— Дөчин хоёр мянган шүү! Гэгээн цагаан өдөр, түмэн амьтан бужигнаж байхад аваад арилдаг байна шүү! гэж шуухитнан чарлаж байв.

	Тэнд эр эм арван хэдэн хүн хэдийн цуглажээ. Бас хэрэгт дуртай хүмүүс энд тэндээс гэтэн ирсээр харагдана. Морин тэрэгний хөтөч болох залуухан хялман цахир хөвгүүн тэрэгний гишгүүр сандайлаад

	— Тэр хүн морины хазаараас шүүрч аваад нарийн гудамж руу эргүүлж... гэж ээрч байгаад чангаар гасална.

	Толгой дээрээ зөөлөн сандал өргөсөн хүн олны дотроос,

	— За, битгий худлаа ярь! гэж зандрав.

	— Тэнгэр минь,, би худал хэлсэнгүй. Би ташуур далайтал гар буу гаргаад ирсэн юм...

	— Мөргөлийн цагаар аятайхан эвийг олсон байна шүү! гэж хэн нэг хүн сайшаасан мэт дуугарахад олон бүгдээр шуугилдан

	— Хэдий хирийн мөнгө байсан юм? Тэр хүн хаашаа зугтаасан бэ? гэж шалгаана. Самгинтай зэрэгцээд зогсож байсан хүн,

	— Наад хөтөч чинь худлаа мэдэхгүй хүн болж байх шиг байна гэж аяархан дуу гарав.

	Бороо улам ширүүсэж, холын бараа харагдахгүй болов. Хүмүүсийн шуугилдах намдаж, ус урсгуурын хоолойгоор борооны ус хоржигнон урсана. Гэвч мөнөөхөн толгой дээрээ сандал өргөсөн хүний цогтой ярих үгс бүхнээс тодхон дуулдаж байв. Тэр хүн толгой дээрээ хүнд ачаа өргөөд байхад нүүрний тал эс харагдах ба зөвхөн хамар эрүү нь харагдана. Эрүүний бужгар шингэн хар сахал хөдөлнө. Түүний ярих нь

	— Намайг тэнд явж байхад нэг нь хатуу саравчтай малгайтай, нөгөө нь эсгий малгайтай, хоёулаа пальтотой хоёр хүн ирж явтал нэг нь морин тэрэг рүү дайрч, жижигхэн чемодан сугалаад авсан...

	— Хумбага гэж өвгөн хэлсэн шүү...

	— Ялгаагүй, шүүрч аваад нарийн гудамж тийш зугтахаар нөгөө нь хазаараас шүүрэн автал хөтөч нь үсрэн буугаад зугтаасан...

	— Би юу? Морио орхиод уу? 

	— Чи байлгүй яах вэ, айгаад зугтаасан шүү дээ...

	— Нарийн гудамж руу орсон гэнэ үү чи? гэж Вараксин онц чанга дуу гарч, — Тэр нарийн гудамжинд чинь би зогсож байсан, энэ ноён түүгээр явж байсан. Бид, хоёрын хэн ч харсангүй. Ах минь, дэмий юм чалчиж байна биш үү! Тэр хүн хумбага гэж, чи бол чемодан гэнэ. Наад сандлаа бороонд норгож хаяхаасаа өмнө... гэж итгэл төгс ярьж байснаа баахан ёжтой үг хэлж байв. Түүний ясархаг царай ихэд тураад сэгсгэр хөмсөгний дороос хурц хар нүдээр ууртай ширүүн харж байв. Хүмүүс түүний яриаг анхааран чагнах ба хижээлдүү авгай

	— Энэ хүн чинь буруу юм чалчаагүй, учрыг хэлж байна шүү дээ гэлээ.

	Самгин ханын ёроолд зогсоолд тэр бүхнийг харж, чагнаж байв. Явах гэж хэдэнтээ оролдсон боловч Вараксин урд нь зогсоод бас хэдэн удаа яггүй харжээ. Тэгэхээр нь Самгин явах гэж нэлээн шийдэмгий үзсэнд

	— Ноён та битгий яваарай. Та гэрч шүү! гээд хөтчид хандаж, — Тэр чинь хэдэн хүн байсан юм? гэж их тайван асууна.

	— Хоёр хүн. Нэг нь өвгөнийг дайрч, нөгөө нь морийг минь барьж авсан юм.

	Самгин учраа олохгүй байв. Вараксины хүчин тулгаж байхад зүй нь уур хүрмээр атал тэрээр уурласангүй.

	Вараксин гараа халааснаас авч элгээ тэврэн зогсоход хормогчийн дороос малгайны саравч цухуйж байжээ.

	Үзэгчид гурван хэсэг хуваагдаж, нэг хэсэг нь айж жигшиж, нөгөө зарим нь бах тав ханасан мэт сэтгэл дүүрэн зогсох агаад олонх нь дуугүй зогсоно. Бас олон хүн сэмхэн тарж зайлан оджээ. Цагдаа нар ирэв. Цагдаагийн дарга болох шовх хамартай, хар сахалтай, хатангир шар царайтай хүн, хэсгийн хоёр цагдаа, бас энгүүн хувцастай, бүрх малгайтай, дугуй шилтэй хүн байв. Дөрвөн морьтой харгис цагдаа ч харайлган ирэв. Мөн хоёр битүү морин тэрэг иржээ. Цагдаагийн дарга үзэгчдийг хашхичин түлхэлж,

	— Хэн гэрч гэж? Энэ үү? Бариад ав гэж зандарна Энгүүн хувцастай нь нөгөө сандал үүрсэн хүнээс

	— Нарийн гудам руу орсон гэнэ ээ? Ямар хувцастай юм? гэж яаран асууж байв.

	Вараксин бас л яаралгүй халаасандаа гараа хийж зогсохыг харахад Самгинд тун аягүй байжээ.

	— Тэр хоёр хүн нарийн гудамжаар хүн орохыг хараагүй гэж байна гэж хэн нэгэн дуугарав.

	— Аль хоёр хүн? 

	— Би гэж Вараксин нойтон үсээ сэгсрэн, — Бас энэ ноён гэж Самгиныг зааж нөгөө гараар нойтон бор сахлаа шувтрав.

	“Ямар тайван байна вэ?” гэж Самгин бодох бөгөөд түүнийг өөрийг нь байцаахад гудамжны булангаар морины толгой цухуйхыг харсан. Бас энэ ажилчин засварын газрын үүдийг цоожилж байхыг харсан, ондоо хэнийг ч харсангүй гэж мөн тайвнаар ярив. Цагдаагийн дарга Самгинд ёсолж, нөгөө энгүүн хувцастай хүн Вараксины овог нэрийг асуусанд Вараксин

	— Миний овог Николай Ермеев гэж тод хариулаад хормогч дороос малгайгаа гаргаж нойтон толгойдоо яаран өмсөж доош дарав.

	— Тарцгаа тарцгаа! гэж хэсгийн цагдаа хашхирч байхад Самгин сайх Вараксины догшин царайг харж өөрийн эрхгүй инээмсэглэсэнд цаадах нь мөн нүдний гүнээс Самгиныг сайшаасан мэт хариу инээвхийлж байх шиг санагджээ.

	Самгин тэндээс шиврээ бороон дундуур харьж явахдаа

	“Буудаж мэднэ. Буудав гээд тэр аврагдаж чадахгүй гэсэн ч... мэднэ” гэж бодож явжээ.

	Самгин хэдий сэтгэл амар явавч бас дотроо ичиж санаа зовж явжээ.

	Аюулаас зайлж чадсан аливаа хүний нэгэн адил Самгин өндөр сэтгэлтэй хариад тэр дээрмийн тухай Безбедовт ярихдаа баахан инээдмийн өнгө оруулж, гэрчийн үг ноттой биш байсныг ярихдаа өөрийнхөө үг яриаг өөрөө ихэд сонирхож байжээ. Безбедов амны алчуурыг мушгиж суух зуур

	— Тэр чинь мөнөөхөн замбараагүй явдалтан биз гэхэд

	— Гэрчийн мэдүүлгийн үнэн магадад эргэлзэх явдал аль хэдийн хуулийн дадлагаар ажиглагдсан юм. Үнэндээ тэр нь аж амьдралын бүхий л үзэгдлийн тухай бидний үзэл хоосон хийсвэр болохыг бүхнээс илүү илрүүлдэг гэж Самгин сурган ярив.

	— За даа, гэрч гэдэг шал дэмий. Бузар Блинов миний хос сайхан тагтааг хөөж орхисон юм. Тэгээд хахууль өгсөн аваагүй... гэж Безбедов ууртай ярьжээ.

	Самгин маргааш өглөө нь нутгийн сонин үзэж байвал “Өчигдрийн болсон уулгын хэргийг урьдаас санаатай бэлтгэсэн биш, зөвхөн тохиолдлын чанартай энгүүн дээрэм гэж үзэх үндэстэй юм” гэж бичжээ. Хаант засгийн үзэлтний сонинд, “Энэ явдал бол улс төрийн ужид самуун явдал мөн” гэжээ. Уг дээрмийг хэдэн хүн хийсэн талаар гэрчийн этгээдийн мэдүүлэг зөрж байгаа нь, нэг нь хоёр хүн, нөгөө нь ганц хүн дайрсан гэх ба бас тэр дээрмийн хэрэгт морин тэрэгний хөтөч оролцсон гэж нотолсон гэрчийн этгээд ч бий гэж хоёр сонины аль аль нь бичжээ. Морин тэрэгний хөтчөөс гадна мөнгө алдсан артелийн хүн, тэрхүү уулгын дээрмийг харж байсан мужаан ийм хоёр хүнийг баривчлав гэж сонинууд мэдээлжээ. Сонины энэ мэдээ Самгинд онцын санаа бодол төрүүлсэнгүй. Ер дээрэм халдлагын тухай сонинууд ихээр мэдээлж байхад “Шулаачид хөдөлж байгаа нь тэр” гэж Маринын хэлсэн үг Самгины санаанд ордог байв. Ер энэ явдал Самгины хувьд айхтар ноцтой чанараа алдаад хойч хойчийн болсон явдалд шахагдсаар удалгүй бүрмөсөн мартагджээ.

	Самгин нэг үдэш цайны ширээнээ суугаад сэтгүүлийн хуудас эргүүлж байтал гадаа үүд чимээтэй нээгдэн Безбедов хүнд чанга гишгэлсээр орж ирээд ширээний хажууд лагхийтэл сууж, хэрчигнэн ханиалгахад нь цэлхэрсэн дугариг царай нь жигтэй татвалзан, нүд сохорсон мэт анивчиж, дух, хацраас аалзны шүлс авч хаяж байгаа мэт гараа хачин сарвалзуулж байжээ. Самгин түүнийг нүдний шилээр дуугүй харж юу хэлэхийг хүлээж байв. Безбедов гараа буулгаж, өвдгөө тулаад найгалзаж

	— Та намайг шүүхэд өмгөөлөх хэрэгтэй болж дээ. Хүн алах гэж шархдуулсан гэнэ үү, чөтгөр мэдэх вэ, тийм хэрэгт намайг татах байх. Алив уух юм өгөөч гэжээ.

	Самгин яаралгүй босож унтлагын өрөөнөөс шилэн савтай ус авчирч өмнө нь тавьжээ. Ингэж байхдаа Самгин онц тоосон ч үгүй, мөн тоомсоргүйгээр

	— Юу болов? гэв.

	— Блиновын хоншоорт сум зоожээ! гэж Безбедов шилтэй усыг авч өвдөг дээрээ тавиад толгой гудайлгаж, исгэрч байсан мэт ярих нь, — Тэр бузар золиг намайг доромжилсон байхгүй юу “Чи тагтааны талаар юу ч мэдэхгүй, түүнийгээ орхи” гэж байна. Би чинь Минзбирын номыг уншсан хүн шүү. Гэтэл тэр монди “Чи ер дуртайдаа тагтаа тэжээдэг биш, надтай өрсөлдөх гэж тэгж байдаг. Чам шиг залхуу амьтан надтай өрсөлдөөд дэмий” гэж байхгүй юу... гэж дэмийрсэн мэт ярьж, шилэн савны хоолойноос барьсан хэвээр өвдгөө хөдөлгөн шилтэй усыг зайлж, шилэн савтай ус хэрхэн хол хол дуугарч байхыг чагнана.

	Безбедовын уртаар санаа алдан үг ярьж байхыг чагнаж суухад аймаар байжээ. Тэрээр нэг гараар хацраа илбэж, арвагар улаан хуруугаар үсээ зулгааж байх ч шиг, ер нүүр нь пэндийж хөөгөөд нүдний нь гүн цэнхэр хүүхэн хараа хүртэл тарж алга болсон шиг байв. Түүний харахад өвөрдмөөр аягүй авч юуны өмнө их аймаар харагдаж байжээ.

	Ямар явдал болсныг Самгин тэр даруй олж мэдэж чадсангүй.

	Безбедов ч түүний асуултад даруй хариу хэлсэнгүй тул Самгины бодол хямарч, анх үзвэл Безбедов ихэд айж мэгдээд өрөвдөлтэй харагдаж байтал удалгүй, энэ хүн ер хүн буудсандаа биш, алаагүйдээ энэлж байх шиг санагдсан тул Самгин, Безбедов ийм янзтай байхдаа ямар ч зан гаргаж болно гэж боджээ. Ингэж бодохдоо Самгин айж, түүний сэтгэлийг илбэн засахыг хичээн их л ажилч байдлаар,

	— Хэрэв та надаар өмгөөлүүлэх гэж байгаа бол уг болсон явдлыг дэс дараатай ярих ёстой гэв.

	Безбедов шилтэй усыг ширээн дээр тавиад дуугүй эргэн харж,

	За... хотоос цалгуу бид хоёр уулзлаа. Тэр шинэ буу аваад тусгалыг үзэх гэж явжээ. Бид хамт явав. Тагтааны төлөөс чи яагаад авдаггүй вэ? гэж би асуулаа. Тэгсэн чинь намайг сургаж гарлаа. Тэгэхлээр нэг дэлсээд авлаа. Түүнийг ямар чөтгөр хатгасныг бүү мэд, буугаараа далайлаа шүү. Тэгэхлээр нь би бууг нь булаагаад авсан юм. Би түүнийг бууны бөгсөөр л дэлсээд авдаг байж... гэж дуугүй болж амаа таглах гэсэн шиг гараа өргөхөд нь Самгин

	— Тэр буу сумтай байсан гэж та мэдсэн үү? гэв.

	— Мэдсэн, намайг булаагаад авахад наадах чинь сумтай шүү гэж тэр хэлсэн юм. Би ч сумтай байхыг харсан юм гэж Безбедов хүлээж, сэгсгэр толгойгоо базлан, хэрчигнэж

	— Нагац эгч л байна даа! Хэрэв тэр золиг шүүхэд мэдүүлбэл Нагац эгч... Тэр заавал мэдүүлнэ дээ! Та манай нагац эгчтэй нялганадаг...

	— Битгий дэмий ярь гээд Самгин мэргэжлийн үүднээс,

	— Гэрч бий юу? гэв.

	— Байхгүй гэж Безбедов хацраа түмбийтэл үлээхэд чих хүзүү нь хөөж улайн харагдана. Безбедов амьсгаагаа шуугьтал үлээж гаргаад

	— Танд архи байхгүй юу? гэж босож, өвгөн хүн шиг хөлөө чирч найгалзсаар гарч оджээ. Одоо л Маринын тухай олж дуулах биз, энэ ч тун чухал даа гэж Самгин бодож байтал Безбедов лонх архи барьсаар орж ирээд зогсоогоор цайны аяганд хийж талыг нь залгилаад тун уруу царайлан

	— Тэр дүйрэн лав намайг шүүхэд өгнө. Урьд бол нагац эгчээс айдаг байлаа. Одоо хүн болгон байж сууж чадахгүй, өдөр бүр биеэ чагнах болсон үед заавал шүүхэд мэдүүлнэ! гэв.

	Самгин түүний сэтгэл санааг илбэн засахаар барахгүй, өөрийн талд ашигтайгаар эргүүлж, Маринын талаар хэдэн юм асууж авах хэрэгтэй гэж бодохдоо Самгин түүний үйлдсэн хэргийг хэрхэн өмгөөлж болох тухай мэргэжлийн дагуу ярив. Түүний ярьсан нь

	— Үзтэл та тэр хэргийг өөрийн мэдээгүй хийсэн байна. Үүнийг хуульд уурын мунхгаас болсон гэж үздэг юм. Үүнд заавал нэг шалтаг байдаг, тэр хүн таныг доромжилсон байж болно. Эсхүл цаад хүн ухаан солиотой байж болно. Тэгвэл эмнэлгийн магадалгаа гардаг ёстой. Үүнийг нүдээр үзсэн гэрчийн этгээд алга. Та бол тэр хүний буугаар бууджээ. Тэгэхлээр бууг үзэж байгаад сумтай сумгүйг мэдээгүй санамсаргүй буудсан байж болно. Эцэст цаад хүн үнэхээр буу далайсныг та сайн санаж байгаа бол бууг нь булаан авах гэж ноцолдсон байж болно. Түүнийг бас санамсаргүй буудсан гэж үздэг юм. Биеэ хамгаалах шалтгийг хуульд үгүйсгэдэггүй. Ер нь хэргийг өмгөөлөхөд энэ чинь эд мөрийн муугүй баримт байна гэж ярив.

	Аягатай архиа эрүүний тус өргөөд яльгүй гилжийн, жишүүхэн зогсоод өмгөөлөгчийн энэ албан үгийг чагнаж байсан Безбедов нэн баярласан бололтой

	— Сайн арга, тун сайн арга байна! гэж аяархан өгүүлэн аягатай архиа хөнтөрч

	— Гэвч би шүүхэд очихыг хүсэхгүй байна. Энэ хэргийг шуугиан гаргалгүйгээр намдаах талаар та тус болж үзээрэй. Түүгээр юу болж байна, ажаад ир гэж би танай Мишкийг явуулсан. Хэрэв онцын юм болоогүй бол би маргааш өөрөө Блиновынд очно. Яадаг юм! Харин та манай нагац эгчид энэ тэр юм ярьж, түүнийг номхруулж байгаарай гэж эрээ цээргүй ярьж, Самгины дэргэд ирж, хүнд улаан гараараа дал мөрийг аяархан алгадсанд Клим инээмсэглэн

	— Та Марина Петровнаас их айдаг юм аа! гэжээ.

	— Айдаг гэж Безбедов алхам ухарч, ууцаа үүрээд эргэлдсэн цагаан нүдээр Самгиныг ууртай эгц ширтэхэд Москва, мөнөөхөн ногоон байшин, Любаша, мөнөөхөн балмад этгээд халдсан явдал Самгины сэтгэлд ургаж байжээ. Безбедов

	— Инээдтэй байна уу? гэхэд нь Самгин

	— Инээдэмтэй биш, хачин санагдана гэж дал мөрөө хавчиж, нүдний шилийг засав. Безбедовын нүд жигтэй гүйлгэнэж, нүүрний арьс унжиж байхыг үзэхэд ямар нэг үг хэлэх гээд зүрхлэхгүй байгаа нь илт байжээ. Тэр үгээ гаргаж хэлэхэд нь туслах гэж Самгин

	— Марина бодвол тун дээрэлхүү хүн биз? гэсэнд,

	— Хүн гэнэ ээ? Тэр ч үнэн дээ. За баярлалаа! гэж гэнэт хэлээд үүдэн тийш явахад Самгин хойноос нь ууртай харж, “Энэ үнэхээр гэмтэй хүн дээ. Маринаас айгаад зогсохгүй, үзэн яддаг биз. Яагаад тэгдэг вэ?” гэж боджээ.

	Гэтэл маргааш нь энэ хүн Самгинд айхтар сэжиглэх сэтгэл төрүүлжээ. Юу гэвэл, хүн буудсан гэж ярихдаа зүгээр сонирхуулах гэж ярьсан шиг болж, өөрийн гавьяаг хэтэрхий өргөж ярьжээ. Тэрээр цаад тагтаачны нүүр лүү буудсан ч биш, гэдэс рүү нь буудсанд нэг ч сум түүний зузаан пальтог нэвтлэн орсонгүй болж таарав. Безбедов мөлчийтөл хуссан хацар эрүүгээ тайвнаар илж

	— Бид хоёр эвлэрсэн шүү! Түүнд би хоёр хос хурдан тагтаа, хорин таван цөлхөөв өгчихлөө, дүүрсэн хэрэг! гэжээ.

	Энэ ч худлаа, ер буудсан ч биш санаанаас зохион ярьсан байна гэж Самгин бодсон боловч түүнийгээ хэлсэнгүй, зөвхөн ёжтойхноор

	— Сахлаа хусчих аа юу! гэжээ.

	— Ахмад хүний үгэнд орж хусчихлаа гэж Безбедов ярив. Тэрээр хацар нүүрээ үрчийлгэж хэдэн хормын төдий өвгөн хүн шиг харагджээ. Энэхүү балай явдал Самгины дургүйг бүр ч ихээр хүргэх бөгөөд тэр Валентин бол нагац эгчээс үнэхээр айдаг гэдэгт эргэлзсэнгүй тул, “Марина мөнгө цаас хураахаас ондоо юу хийдэг вэ? гэсэн асуулт Самгины сонирхлыг улам ихээр татжээ. Марина бол тэр шуналаа нуудаггүй бил ээ.

	Түүнээс хойш хоёр хоноод Марина дэлгүүрт Самгинтай тааралдаж

	— Баясгалантын орон бууцыг түймэрдэж орхижээ. Цэрэг аваачиж тавьсан байтал шатаажээ. Захарий баахан нүдүүлж, арайхийж ирсэн байна. Байшингийн зүүн талыг, контор, саравч, жүчээг түймэрджээ. За яах вэ, тариа будааг амжиж зарсан нь болжээ гэж ярихад нь ямар ч хайрласан, хорссон аялгуу эс дуулджээ.

	Марина ингэж ярихдаа шүдээ ил гаргаад Самгиныг цохих гэсэн шиг баруун гараа жигтэй гозолзуулж байжээ.

	— Тэр байшин Лидагийн санаанд таарахгүй, зөөж барих гэж байсан юм. Надад алдсан юм үгүй, би барьцааны мөнгийг авсан байлаа. Гэвч Лидагийн сэтгэлийг илбэн засах хэрэгтэй. Тэр юу болж байна, чи тийш оч. Би очсон боловч гэртээ алга. Думд төлөөлөгч сонгох тухай өнөөх “Оросын ардын эвлэлийнхээ” ажлаар явчихжээ... Чи тийш оч!

	Самгин тийш очиж явахдаа, тэр өвийг эзэмших эрхийн тухай хөөцөлдөхдөө, гадаадад суудаг залуу гэнэн Турчаниновын төлөө биш, тэргүүн зэргийн хөрөнгөт худалдаачны бэлэвсэн гэргий Марина Петровна Зотовын төлөө явснаа мэдэж “Марина зальтай араатан байна. Тэр талаар улам ил, ичгүүргүй болж байна шүү” гэж боджээ.

	Гэвч Самгин бол Маринагийн цаанаасаа хүйтэн цэвдэг шуналтайд нь ингэж бухимдан бодох боловч Маринын бүх явдлыг ганцхан тэр шуналаар тодорхойлж чадахгүй гэж итгэж байжээ. Маринаг уучлаад орхих нь Самгинд эвгүй байжээ. Хэрэв Маринаг уучлах юм бол өөрийгөө түүний гүжир түжир зорилгын номхон боол зарц болтол бууруулах авай. Гэвч Марина зөвхөн мөнгөний тулд тийм их мөнгө цаас хураадаг биш, ондоо зорилготой болох нь магад. Гэтэл юуны тулд мөнгө хураана вэ? Үүнийг Самгин тайлж үл чадна. Явж явж Самгин өөрөө чухам юуны төлөө яваад байгаагаа мэдэх нь чухал боджээ.

	Самгиныг очиход Лидия ажлын тасалгаанд бичгийн ширээний ард сууж байжээ. Тэрээр луун хээтэй хятад шар торгон дээл өмсөөд, утаан саарал шил зүүж, буржгар толгойдоо мөнөөхөн тороо углаад сонин хайчлан суув. Бараан царай нь их л ууртай, ярвагар ажээ.

	— За, мэдлээ, мэдлээ. Нэг муу ялзарсан хуучин байшин шатаа биз, тэгээд яагаа вэ? Тэр зүгээр өнгөрөхгүй, нэг цэрэг, тогоочийн охин хоёрыг баривчилсан гэж над руу утасдсан. Бодвол нөгөө шонхор шазруун хүүхэн биз гээд ширээн дээр буй бөөн сониныг хоёр гараар алгадаж

	— Энэ эвдрэн сүйрч буй Орос орныг яах вэ? Чи хэл дээ. Хаан юм бүхнийг тоохгүй болжээ гэж надад нэг хүн захидалдаа бичсэн байна. Гэтэл дээдчүүлтэй тун ойр байдаг ондоо нэг хүн, хаан өөрийн олгож өгсөн Дум, үндсэн хууль, ер юм бүхнийг үзэн ядах болов гэж мэдээлж байна. Одоо хүмүүс дарангуйлан захирах хатуу засгийн тухай ярих болжээ. Гэтэл хаант засаг байхад тийм дарангуйлах засаг байсан юм гэж үү? гэж яриад тонгойж, Самгиныг духаараа харав. Нүдний шил нь зөвхөн хамрын үзүүрт тогтож, хоёр ондоо өнгийн хос нүдтэй юм шиг харагдах ажгуу. Түүний цааш ярих нь, — Бүх мэдээ сэлтээс үзвэл, Думд зүүнийхэн үй олноор орох гэнэ. Энэ бол харгис балмад Столыпины ачаар тийм болох юм биз. Столыпин бол хүй нэгдлийг эвдэж, чадалтай тариачдыг тосгоноос айл гацаанд хуваарилж өгөх гэж боддог хүн шүү дээ...

	— Тэр өөрчлөлт хийхийг бодвол чи талархаж байсан биз дээ? 

	— Үгүй гэж Лидия эрс хэлснээ, — Түүний хувьсгалт утга санааг олж мэдээгүй байхдаа талархаж байсаан. Чинээлэг тариачдыг тосгоноос нүүлгэх гэдэг бол хөдөө тосгоныг чадалгүй болгож, айл гацааныхныг газрын эздийн нэгэн адил арчаагүй болгож орхих гэсэн үг юм... гээд ар тийш налж, нүдний шилийг аваад зовхи нь улайсан хархан нүдээр Самгиныг харж, зэмлэсэн мэт толгой сэгсрэн

	— Үүнийг чамд дэмий ярив. Чи юм бүхнийг тоодоггүйг би мэднэ. Марина чамайг “өөрийн мэдэлгүй үзэгч...” гэсэн шүү гэжээ.

	Тийм үү? Тэр чинь юу гэсэн үг вэ? 

	— Энэ бол аймшигтай юм, Клим! гэж Лидия дуу алдаж, үсний торыг засахад ханцуйны луун хар хээ мөрөн дээр нь гарав... — Чиний улс орон сөнөж байхад бид цөм өөрсдийгөө аврахын тул улс орноо аврах ёстой! чи. бод! Столыпин гэдэг чинь эрх ямбанд дуртай тэнэг амьтан. Би тэр хүнийг харсан юм. Тэр ямар ч жолоодогч байж чадахгүй хүн. Тэгэхлээр тийм тэнэг мангуу хүн л хааныг сургаж байна шүү дээ!

	Лидагийн ингэж орилж байхыг Самгин хэдийгээр дуулж байвч санаанд оромгүй хачин халхгар дээлтэй эм дэргэд нь байгааг хэдийн мартжээ. Түүний дуу хоолой холоос утсаар ярьж буй мэт дуулдаж байжээ. Самгин гагцхүү, “Намайг тэгж ярьдаг байна шүү” гэж бодох ажгуу.

	Мөнөөхөн Москвагийн бослогыг номхотгогч хурандаа Минийг Петербургт алсан. Интерлакенд нэг герман хүнийг Дурново сайд гэж бодож буудсан гэнэ. Цэргийн хээрийн шүүхэд мөнөөхөн хувьсгалч үг хэлдэг замбараагүй үзэлтний тоо хорогдоогүй гэнэ гэж Лидия эцэж цуцахыг мэдэхгүй бархирч байхад Самгин гагцхүү өөрийгөө, Маринаг бодож суужээ.

	“Өөрийн эрх мэдэлгүй үзэгч гэнэ ээ? Тэр, зөв би ч өөрөө тэгж бодсон юм».

	Хааныг үзсэнээ Самгин санав. Цэнхэр нүдтэй, тоомсоргүй ялдамхан инээмсэглэсэн, цагаан тугалган өнгөт саарал хувцастай жижигхэн хүн байж бил ээ.

	“Тоохгүй, үзэн ядаж байна. Энэ үг хоорондоо таарахгүй. Яг хэлбэл жигшиж буй гэнэ. Би бол үзэн яддаг уу, жигшдэг үү? ».

	Самгин ингэж бодоод өөрийн эрхгүй инээсэнд Лидия учиргүй дүрсхийтэл уурлаж

	— Миний ярьсан бүхэн чамд үнэхээр инээдтэй байна гэж үү? Сайн бодоорой! Энэ оронд бүхнээс дээр, бүхнээс өндөрт зогсох ёстой гэж хашхирч, дүрлэгэр нүдээ үргэсэн амьтан мэт улам том болгоод, — Хоёр толгойтой бүргэд одоо ёсон бус засгийн ариун сүлд болж байна шүү дээ гэжээ. Лидия яагаад дахин хааны тухай яриа гаргасныг Самгин үнэндээ мэдсэнгүй байжээ. Самгин босож,

	— Бид цөм, Зотова. Чи би… цөм хоёр толгойтой шүү гэсэнд

	— Чи юу гэж хэлэх гээд байгаа юм? Гэж Лидия ч мөн босжээ.

	Самгин Лидияг уурлуулж гомдоох гэж

	— Хаан энэ бүх хэрүүлээс алжаагаад бүхнийг жигшиж байгаа биз гэжээ.

	— Хаан уу? Магнайдаа энгэсэг түрхсэн бурхан байж хүмүүсийг жигших гэж үү? Бодож үз! Шажин шүтлэггүй, замбараагүй хүмүүс л тэгж бодож болно. Чи ч гэсэн харваас тийм хүн биз! гэж Лида учиргүй бухимдан хашхираад аргаа барсан мэт толгой сэгсрээд Самгиныг гар барихад

	— Эндхийн хүн болгоны гар муухай нойтон явдаг, чи ажигладаг уу? гэжээ.

	“Тэнэг. Үр төлгүй эм! Марина бол үүнээс ухаантай, үүнээс хөөрхөн...” гэж бичиг цохих адил боджээ.

	Чингээд мөнөөхөн хөх саарал хувцаст хааны хажууд Мариныг зогсоовол ямар харагдах бол гэж бодохдоо мушилзан инээвхийлжээ.

	Хотынхон Думийн сонгуульд бэлдэж үймэлдэн, гудамжаар бодолд орсон, хөмсгөө атируулсан хүмүүс унаатай явган явах нь их болов. Хашаа байшингийн туурганд олон намын уриалга тунхаг алаглаж байхад “Оросын ардын эвлэлийн” гишүүд тэдгээрийг хуулан хаяж өөрсдийнхийг наах ажгуу.

	Самгин тэр бүрийн хажуугаар тоохгүй өнгөрөх боловч болж буй явдлаас хөндий байх гэдэг аягүй, эвгүй байсан учир нутгийн улс төрийн бодлоготны хурал цуглаанд хоёр гурван удаа очиж үзжээ. Илтгэгч бүхний үг яриаг Самгин хэдийн дуулсан, мэдэх зүйл байлаа. Зүүнийхний дуу хоолой хэдий чанга боловч хэлэх үг бүдэг, илтгэгчид нь сүүлчийнхээ хүчийг тас шавхаж байх шиг ихэд цөхрөн бархирцгааж байх шиг санагдах ажгуу. Хотын Думийн хуралд, кадет намынхны цуглаан дээр хамгийн ажил хэргийн чанартай үг хэлдэг хүн бол кадет намын орон нутгийн зөвлөлийн гишүүн, Маринын хуучин итгэмжит хүн гэж Самгин бодно.

	Тэр шар царайтай хүн ногоон цэмбэн бүтээлэгтэй ширээ гэдсээрээ налж, цагны нарийн алтан гинж санжгануулан оролдож, нөгөө гараар давс үйрүүлж байгаа мэт хуруунуудаа имэрч байгаад хэлэх үгнүүдээ уран нарийн хэлхэж байх агаад хөхөвтөр нүдний хүүхэн хараа нь харлаад холоос харахад царайд нь баахан хорсон гомдсон байдал илэрч байх шиг харагддаг бил ээ. Түүний үгийг хүмүүс дуугүй анхааралтай чагнах бөгөөд тэрхүү дуугүй байдал нь ямар нэг ойн баярын хурал юм уу, олон нийтийн хүндэт зүтгэлтний нас барсны арван жилийн ойг тэмдэглэж буй хурал мэт дүнсгэр уйтгартай байдаг бил ээ.

	Түүний өгүүлэх нь, дайн Оросын олон улсын ач холбогдлыг ганхуулж, энх тайвны нөхцөлийн хувьд ичгэвтэр, тариа будаа худалдах хувьд хүнд бэрх, ашиггүй гэрээг арга буюу Германтай байгуулахад хүргэв. Хувьсгал хэдийгээр тус орны аж ахуйд асар их гарз. хохирол учруулсан боловч түүгээрээ ямар боловч хаант засгийг хязгаарлав. Улсын Думийн тайван ажил ард түмний байлдан олсон эрхийг алхам алхмаар өргөтгөж, Оросыг европчлон, ардчилах ёстой гэнэ.

	Илтгэгч дуугүй болж, аягатай ус авч уруулын тус аваачих боловч баруун гараа өргөж тэр аягатай ус руу хуруугаа түрхэх гэсэн шиг зааснаа аягатай усыг буцаан тавьж, их л хүч гарган, бараг уурласан юм шиг ярих нь

	— Хувьсгал бол бүтээж чадахгүй, зөвхөн нийгмийн чухал өөрчлөлт хийх замд буй саадыг эвдэж устгаж чадна гэдгийг меньшевикүүд, бодит үзэлтэй социалистууд ойлгожээ. Ангийн хамтын ажиллагаагүйгээр соёл байж болохгүй гэдгийг тэд ойлгожээ. Үл бүтэх үзэлт социалистуудын ажилчин ангид итгэдэг итгэл бут цохигдож, түүхийн тайзнаас зайлав. Тус оронд улс төр, соёлын талаар өдөр тутмын тайван ажил хэрэгтэй болохыг хүн бүхэн ойлгож байна. Ер нь эцсийн эцэст хүн бүхэн өнгөрсөн бэрх өдрүүдийн. алжаалаас амрах хэрэгтэй байна. Бидний өмнө олон сая тариачдыг хөл дээр нь босгох асар их зорилт оршиж байна. Дахин давтан хэлэхэд ангиудын хамтын ажиллагаагүйгээр хувьсгал хийж болохгүй. Энэ үнэн бол Европын соёлын хөгжлийн бүх түүхээр нотлогдож байгаа юм. Түүхийн өмнө хариуцлагаа мартсан хүмүүс л энэ үнэнийг үгүйсгэнэ... гэнэ.

	Энэ санааг зөвшөөрөхөд Самгинд төдийлөн хүнд биш байжээ. Энэ санаа Самгины толгойд аяндаа хэдийн орж, хоногшсон байв. Гэтэл “түүхийн оюун ухаанаар боловсрогдсон” тэр санааг бүдүүн гүжрээр ил тавьж, өнгөгүй өлбөгөр болгов гэж Самгин илтгэгчид бухимдах ажгуу.

	Түүхийн оюун ухааны энэ шалтгааныг сэргээн гүнзгийрүүлж, өөрийн материал, хувийн туршлагаар нотлох нь чухал гэж Самгин бодно. Самгин хэтэрхий олон юм үзэж өнгөрүүлэн, “болсон явдлуудыг бүртгэх” талаар хэдийгээр. оюун мохдог болсон авч хар аяндаа улиг болсон тэрхүү ашиггүй зуршлаа гээгээгүй байжээ. Туршлагаа хуримтлуулаад хуримтлуулаад ашиггүй байхад Самгины сэтгэл хүндрэн бухимдана. Оюун ухаанд үл итгэх Марины үзэл халдсан гэж Самгин эс хүлээх боловч Маринын ярьсан үг яриа номд бичсэнээс илүү үнэмшилтэй байдаг байжээ. “Цагийн байдлын” нүүр царай амгалан үг ярианы тоосонд гүн дарагдаад үнэхээр амгалан янзтай харагдах боловч тэр нь заримдаа мөнөөхөн Маринын хашаачийн царай шиг догшин улаан болж харагдах явдал байдаг байжээ.

	Нэг зузаан. сэтгүүлд Умарт хязгаарын угсаатны зүйн талаар Дмитрийн бичсэн номыг учиргүй магтсан шүүмж хэвлэгдсэнийг олж үзээд Самгин ахыгаа дурдан санажээ.

	“Би ч гэсэн ажигласан зүйлийн талаар дүгнэлт хийх цаг болжээ” гэж Самгин бодоод завтай цагтаа хуучин бичиж байсан тэмдэглэлээ сөхөж хардаг болжээ. Маринад холбогдолтой хэрэг зарга хэдийгээр аажим аажмаар өргөжсөөр байсан боловч тийм завтай цаг хангалттай байв. Маринын хэрэг зарга жигтэй нэг янзын агаад дандаа ямар нэг гэртээ хөгширсөн бэлэвсэн эм, үр хүүхэдгүй худалдаачид үхэхдээ хөрөнгө зөөрөө Маринад үлдээх гэсэн хэрэг байдаг ажгуу. Заримдаа нэлээн ихээхэн хөрөнгө үлдээх нь бий.

	— Тэд бол миний нөхрийн холын хамаатнууд юм гэж Марина учирлан ярина.

	Самгины түнш олон болж. холын хошуунаас, заримдаа бүр алс зэргэлдээ мужаас бавгар сахалтай худалдаачид ирдэг болжээ.

	— Марина Петровна Зотова таныг бидэнд зааж өгсөн юм гэж тэдний ярихад тэр хүмүүсийн хувьд Марина үнэхээр том хүн ажээ гэж санагдана. Тэд бөглүү буйд нутгийн бүдүүлэг хүмүүс учраас Маринын ажил төрлийн хар ухаан аж амьдралын мэдлэгийг үнэлдэг биз гэж Самгин бодно.

	Өвлийн үдэш гэрт дулаахан, намуун, Самгин бичгийн ширээний ард тамхи татаж суухдаа ирээдүйнхээ номыг бэлдэж, үзсэн уншсан зүйлээ цаасан дээр яаралгүй хуулан сууна. Эхлээд “Оросын амьдрал ба утга зохиол оюун ухаанд холбогдох нь” гэж гарчиглаад хэтэрхий хүнд санагдсан тул “Урлаг ба сэхээтэн” гэжээ. Гэтэл тэр нь бас л хэтэрхий өргөн хүрээтэй санагдаж, “Урлаг” гэсэн үгний өмнө “Оросын” гэдэг үг оруулжээ. Эцэст тэр сэдвээ улам явцууруулж, “Гоголь, Достоевский, Толстой тэдний оюун ухаанд холбогдох нь” гэж гарчиг тавьжээ. Чингээд харандаа барьж суугаад нэр бүхий гурван зохиогчийн ном зохиолыг уншиж гарчээ. Тэгж суухад нэн таатай санагдан, сэтгэлийг амруулах бөгөөд Самгиныг ямар нэг ташуу замаар үнэн бодит байдлын дээр аваачин тавьж байх шиг санагддаг байжээ.

	Самгин өөрийн төрөлхийн зан чанартай туйлын адил төстэй элбэг их зүйлийг Гоголь, Достоевскийн ном зохиолоос олж авчээ. Тэр нь Самгинд мөн таатай санагдах бүлгээ. Самгин аж амьдралын үнэн бодит явдлуудтай хямардгийнхаа учрыг хүний зэрэмдэг аж байдал, сэтгэхүйн ужид самуун явдлаас олж мэдэх бөгөөд Достоевскийн зохиолын баатрууд амьдралын гуйвалтгүй үнэн, дотоод сэтгэлийн эрх чөлөөг олох гэж зовон зүдэж байх нь Самгиныг мөн л өргөж, жирийн олон түмнээс хөндийрүүлэн, Достоевскийн зохиолын, сэтгэл түгшин явдаг баатруудтай улам ойртуулж авай.

	Гэвч Самгин заримдаа харандаагаа ширээн дээр чулуудаж

	“Би эдэн шиг хүн биш, би эднийг бодвол санаа эрүүл, аж амьдралыг илүү тайван хардаг хүн” гэж бодно.

	Гэвч үнэн бодит байдал бол түүнийг үг ярианы өтгөн тоосоор булж номхотгохыг оролдогч онол чойрын дагуу явах нь үгүй. Чухам тэр үнэн бодит байдал Самгиныг. түлхэж, сэтгэлийг түгшүүлэх бүлгээ.

	Өвлийн адгаар Самгин Москва орж, шүүхийн танхимд нэг зарга оруулж дийлээд сэтгэл дүүрэн, зочдын буудлын гуанзанд хоол идэхээр оржээ. Тэнд орж суумагц энэ танхимд Лютов Алина хоёрын хамт сууж, мөнөөхөн Шаляпины “Бороохой” гэдэг дуугаа дуулахыг чагнаж сууснаас хойш хоёр жил ч болоогүй ажээ гэж санатал ийм ахар богино хугацаанд төдий олон үйл явдал болж өнгөрсөн гэж үү хэмээн санагдаж байжээ.

	“Он цагийн ёроолгүй шуудайн дотор дэлхийн бөмбөрцөг эргэнэ” гэж саяхан номоос олж уншсанаа санаж, Гоголь, Достоевскийн дээр Леонид Андреев, Сологубыг нэмэх хэрэгтэй юм гэж боджээ.

	Чингээд тэнд хоол идэж шуугилдан буй хүмүүсийг хараад хоол идэхдээ ингэж баяртай шуугилдаж байдаг улс Москвагаас ойдоо хаана ч үгүй биз гэж боджээ. Ялангуяа түүний зүүн гарт хананд тулган зассан ширээнийхэн эрээ цээргүй шуугилдаж байв. Тэнд долоон хүн суужээ. Тэдний нэгэн болох улаан нүүртэй, шингэн сахалтай, шомбон толгойтой, туранхай өндөр хүн,

	— Европт аж үйлдвэрийн эзэд сайдаараа удирдуулдаг. Гэтэл манайд тийм биш, Коковцов сайд ноднин үйлдвэрийн эздийн байгууллагатай болох явдал чухал байна гэж хэлж байсан шүү гэж цогтой нарийн дуугаар бархирч байжээ.

	Самгины ард таримал дал модны ёроолд хоёр хүн ярилцан суув. Тэдний нэг болох согтуу хүний дуу нь Самгинд танил санагджээ.

	— Шал дэмий! Цэргүүд хувьсгал хийдэггүй!

	— Аяар!

	— Хар арьстныг бууддаг шиг буудаж...

	— Чи бод! Зүсээ хувилгасан торгон цэрэг...

	— Тэгэх тусмаа буудна. Баавгай гэдэг хачин газар хүнийг цөлдөг юу юм бэ? Англичууд нутгийн сипай цэргийг устгасан шиг...

	— Чи их хөнгөмсөг ярьж байна шүү.

	— Чамаас илүү мэднэ ээ гэж нэг нь агсамнан согтуугаар бархирахад “Энэ Тагильский мөн байна. Намайг танивал эвгүй болно” гэж Самгин бодоод өндийж ондоо газар сул суудал харсан боловч байсангүй. Шомбон толгойт ширээ алгадаж

	— Хэзээ ч үгүй! Ажилчид хэрэв үйлдвэрийн алдагдлыг хариуцна гэх юм бол сая тэднээр хөлсийг тогтоолгож болно гэж орилоод босож, хамт суусан хүмүүстэй гар барьж, мухар толгойгоор хүн бүрийг дохиж, өрөөсөн гараар ууцаа үүрэн гэдийж, цагаа гаргаад явуут харсаар үүдэн тийш том том алхах нь намайг хаашаа явж буйг улс ойлгож зам тавьж өгөх болно гэж бат итгэсэн хүний янзтай харагджээ.

	Петербургт “Фабрик заводын эздийн нийгэмлэг” байгуулагдаж, энэ талаар Москвагийн үйлдвэрийн эзэд ч их хөлтэй байгааг Самгин сониноос олж мэдсэн тул тэр өндөр хүн лав тийм зохион байгуулагчийн нэг биз гэж боджээ.

	— Семеновын хорооныхон Москвад буруу улсыг цохисон юм гэж тэр хорооны нэг цэрэг ярьсанд цаадуул нь ховлон барьж өгсөн гэж Тагильскийн утга ойлгомжгүй юм бувтнаж байжээ.

	Самгины баруун гарт гурван хүн томоотой суугаад хоол идэж байв. Тэд бол үс гэзгээ сайхан янзалсан, өргөн мөртэй, богинохон хүзүүтэй, давхар эрүүтэй авгай, хувцсаа сольсон үсчин шиг адилхан оюутан, бүлтгэр том нүдтэй, дугариг царайтай, одонтой хижээл хүн ийм гурав байлаа. Одонтой нь

	— Би нүдээрээ харсан юм. Би тэгэхэд Бомпартай зэрэгцээд явж байлаа. Тэр ч ёстой ажилчин хүн байсан даа. Шазруун зан гэж юу байдгийг чи мэдэх үү? Францын элчин сайдын сүүхийг зогсоогоод, “Та нар манай хаанд юунд мөнгө өгдөг вэ? Биднийг балбуулах гэж өгдөг үү? Түүнд хүрэлцэх мөнгө цаадхад чинь бий шүү!” гэсэн шүү гэж намуухан ярьж байв.

	— Аймаар юм гэж тарган авгай бүдүүн дуугаар их л тайван өгүүлж бусдынхаа тавагт цүндгэр цорхирдуу түгээж, — Виттег барих гэсэн гэж Лаунцыг алсан гэдэг үнэн үү? гэнэ.

	Оюутан духаа үрчийлгэж

	— Ээж ээ, Лаунцыг социалист хувьсгалчид алсан гэсэн шүү дээ гэхэд авгай мөн тайвнаар

	— Би хэн алсан бэ гэж асуугаагүй, юунд алсан юм бэ? гэж байна. Хувьсгалчид, социалистууд гэж юу байдаг, тэд хэний төлөө явдгийг Борис чи хараахан мэдэхгүй биз. Май, Матвей, алирс! гэнэ.

	Одонтой хүн алирсыг авч, их дороос авч санаа алдаж

	— “Эздийн орон бууцыг түймэрддэг бол муугүй юм. Тайж нарыг сайн шахах хэрэгтэй.. Тэд тэгвэл хувьсгалын талд орох болно” гэж Горемыкин хэлсэн мэтээр Суворин өвгөн ярьж байна. Тэнгэр минь, бид хэзээ хувьсгалчдын талд байсан юм бэ? гэхэд авгай

	— Аймаар юм гэж дарс хундагалж, — Горемыкин чинь тэгээд бас бандилдаг хүн шүү гэнэ. Оюутан мушилзан инээж

	— Ах аа, та декабристуудын явдлыг мартаад... гэж ирээд ярина.

	“Инээдэмтэй гурав байна. Маринад ярихад лав инээнэ дээ” гэж Самгин боджээ. Самгин тэр гурвыг онц сонирхжээ.

	Галт тэрэг шөнө дундаас нааш явахгүй тул үдэш театрт оръё гэж Самгин шийдэж байжээ. Гэтэл түүний дээрээс нэг хүн тонгойхыг үзвэл, хялар Лютов ажээ. 

	Лютов

	— Санамсаргүй тохиолдол шүү! Тохиолдлыг урьдаас мэдэж болох мэтээр ярих дэмий! Гэвч тэгж ярьдаг шүү! Чамайг Вологдад гурван жилээр цөлөгдсөн гэж бид дуулсан, тэр худал уу? гэжээ.

	Лютов зузаан, алаг, үстэй даавуун костюм өмсөөд ер бусын гоёжээ. Арай намхан болсон шиг авч улам ихээр гуйвж дайвдаг болжээ,

	— Вологдад ч архи ууцгаадаг даа! Чи архинд орсонгүй юу? Сонин юм. Тогос болоо юу? гэнэ. Лютов хэдий аяархан яривч хурц харцтай хялман цахир, хоол зөөгчийн дэргэд тийм аялгуугаар ярих нь эвгүй ажээ. Лютов тэр хоол зөөгчийн мөр лүү хуруугаар хатгаж

	— Тусгай өрөөнд орж болох уу? гэв.

	— Хоол захих уу? 

	— Захилгүй яах вэ.

	— Ондоо юу захих вэ? 

	— Өөрөө мэд, хонгор минь.

	“Манай хүн Москвагийн хуучирсан ардчилал үзүүлж байх шив” гэж Самгин бодож, шилний доогуур олны зүг харвал зарим нь Лютовыг их л ёжтой харж байжээ. Гэвч Лютов Самгинтай уулзсандаа үнэн голоос баяртай байгааг Клим мэдэж байв. Тусгай өрөө тийш очиж явахдаа Алинаг асуусанд Лютов

	— Алина юу? Тэр чинь Францын нийслэл Лютецид сууж байгаа. Тэндээс надад муухай нуршуу захиа бичдэг юм даа. Алинатай хамт Костя Макаров явсан, одоо бас Дуняша явах гэж байна гэжээ.

	Тусгай өрөөний үүдийг нээж Самгиныг оруулан диваан дээр суулгаж өөрөө урдаас нь харж зөөлөн сандал дээр суугаад

	— За чи юу хийж байна, ярь даа гэжээ.

	Лютовын харц арай тайван болсон мэт агаад цэлхэрсэн нүүрийн дээгүүр улаан улаан судас хээлснийг үзвэл элэг нь муудсан бололтой харагджээ. Самгиныг харж

	— Бүдүүн болжээ гээд, — За чи юу гэж бодож байна? гэв.

	— Юу тэр вэ? 

	— Жишээ нь хар лам нарыг? Тариачид яагаад парламентад тийм олон хар ламыг оруулав? Сайн эзэд үү? Эсерүүдтэй нийлж байсан биш үү. Ондоо юу бил ээ дээ? 

	Лютов ингэж асуухдаа үгэндээ түлэгдэж халсан мэт хий үлээж, сорж байхад, “Энэ маань одоо л илбээ үзүүлэх нь” гэж Самгин бодож байжээ.

	— Тариачид хар лам нарт дургүй, тэдэнд итгэдэггүй. Хар лам бол мөн нударган баячуул мөн. Гэтэл гэнэт яах нь тэр вэ? 

	— Миний бодвол Думд хар лам төдийлөн олон биш биз. Ер нь чиний сэтгэл юунд хөдөлж байгааг би сайн ойлгохгүй байна.

	Лютов нүдээ онийлгон харж, хуруугаа шадхийлгээд

	— Худлаа, чи ойлгож буй. Хар ламын дээр хамба нар, хамба нарын дээр ширээт лам гээд байгаа шүү дээ. Цаана нь юу юу бий гэж бодно. Манай шашин Ромын, католик шашны ёсоор зохион байгуулагдаж, Испани, Италийн нэгэн адил тариачдыг багалзуурдаад авна гэсэн үг биш үү? гэв.

	— Жигтэй гоё бодол байна даа гэж Самгин дал мөрөө хавчив.

	— Гоё бодол гэнэ ээ? За тийм болог. Гэвч хэрэв хар лам нар жинхэнэ цэвэр цусны орос хүмүүс юм бол шашин гэдэг тайж нараас ариун байх нь үнэн үү? Хар лам нар жинхэнэ орос ёсоор санаанд оромгүй юм бодож гаргана гэж чи бодохгүй байна уу? 

	Эрүү шүүлт гаргах гэж үү? 

	— Эрүү шүүлт ч дуун дээр. Түүнээс гадна бүх Оросын тариачдыг төлөөлж гарч ирсэн муухай амьтад байна шүү...

	— Чи... бид тариачдын амнаас, газар аль гэхээс ондоо үг дуулахгүй шүү гэж Самгин дурамжхан яншив.

	Лютов барзгар, нүүрээ үрчийлгээд толгойгоо татгануулж байх нь шүдний эмчийн өрөөнд суугаа шүд нь өвдсөн хүнтэй туйлын адилхан харагджээ.

	— Тун амархан даа! Би бол ямар нэг ер бусын юм болно байх гэж бодож байна... гэхэд нь Самгин, “Ер бусын юм хүлээж хашраагүй байна уу?” гэж асуух гэтэл хялман цахир зөөгч бас нэгэн хөвгүүний хамт орж иржээ. Хөвгүүн тавиуртай хоол ундаан өргөж ирэв.

	— Вася, та нарын эвлэлийг эзэн чинь зөвшөөрөхгүй байна уу? гэж Лютовын асуухад хялман хүн

	— Дургүй байна гэж мушилзав.

	— Тэгээд та нар яах гэж байна? 

	Хялман хүн амны алчуурыг эрчлэн эргүүлж алгаа гуядаж, санаа алдаад

	Мэдэхгүй, ажил хаяад нэмэргүй юм. Хүн бүхэн өлсөж ядарчээ. Питерийн ажилчид үйлдвэрийн агуулахаас бараа гаргахыг саатуулж байгаа гэсэн. Бид яах бил ээ. Аяга сав хагалах уу? За хоолоо зооглогтун гээд гарч явав.

	Лютовын тэр хүнтэй ингэж ярихад нь мөн л нөгөө ардчилал үзүүлж байна гэж Самгин боджээ.

	Хоол зөөгчийн үг ярих нь хайхрамжгүй, үг ярихад нь хэдэн цайвар сахал шөрвөлзөж, дээд уруул нь жигтэй сөрдийж, жижигхэн хурц шүд ил гарч байхад Самгин дургүй байжээ.

	Лютов архи хундагалж, тэр Василийн хойноос толгой дохин зааж

	— Овоо сэргэлэн хөвгүүн шүү. “Коммунист тунхгийг” цөмийг цээжээр мэднэ. Ер ном их уншина. Тэр тунхгийг хэдэн зуун мянгаар нь хэвлээд тараасныг чи мэдсэн үү? Гулгиж орхисон доо. За ууя гэв.

	Самгин хундага тулгаж

	— Тэгж гулгисанд чи баярлаж байдаг уу? гэсэнд Лютов

	— Эвтэйхэн асуулаа шүү! гэж дуу алдаж, — Бусдын хэрэг хамаагүй. Гудамжны хориглолтын чадвартан бас л тоохгүй байна уу? Надтай нууц ажлын талаар наадсаны хэрэггүй гэв.

	Самгин алтан жүржийн хүйтэн архи том хундагаар ууж, хулд загас идэж, Лютовыг итгэлгүй хялайн харна. Лютов амны алчуур хоолойдоо уяж, мөн л үлээж байгаад ярих нь

	— Би худалдаачин хүн. Гэхдээ бэлэн сохор зоос ч надад байхгүй. Нөхөр минь, би бол өөрийн ангийн дунд ад болсон хүн гэсэн үг. Чамд шууд хэлэхэд, би өөрийн талын хүмүүстэй сэтгэлээр холбоотойгоо мэдсээр атал заримдаа түүндээ харамсаж сэтгэл өвддөг шүү. Хоосон зайд дүүжигнэж байснаас өлгөгдсөн нь дээр гэж бодох удаа байдаг юм. Гэвч өөрийн нөхдийн дунд нүглээ наманчилж эс чадна. Яагаад гэвэл надад тийм чадал алга. Ажилчны эвлэлд алан хядагч, замбараагүй явдалтан, элдвийн айхавтар амьтад нуугдаж байна гэж саяхан Четвериков яриад эвлэлүүдийг тараах талаар үйлдвэрийн эзэд бүхий л арга хэмжээ авах ёстой гэж байна. Тэр чинь өөрөө эзэн юм шүү дээ. Тэгэхлээр тэр хүн ажил хэргийнхээ төлөө ажилчдын эсрэг тэмцэх хэрэгтэй болж байна. Тэр ингэж ярихдаа царай нь ямар жигшмээр байсныг чи харсан болоосой. Нөхөр минь, ер нь тэд тиймэрхүү санаа сэтгэлтэй улс, хэрэв засгийн эрхийг авах юм бол... гэж яриад үгээ таслав.

	Владимир Лютовын царай хүрэн улаан болж, нүд нь тогтохгүй чичрэн гүйлгэнээд таваг дотор буй мөөгийг авч идэх гэж сохор юм шиг хатгачиж байхад Самгинд эвгүй хүнд бодол төрж байжээ. Энэ хүн ямар ч хуурамч маяггүй, элдвийн орооцолдсон үггүй, үнэн сэтгэлээс ингэж ярьж байхыг Самгин анх удаа үзжээ. Самгин үг дуугарсангүй, архинаас дахин хундагалсанд Лютов хоолойд уясан амны алчуурыг авч хаяад

	— Миний биеийн байдал ямар байгааг чи ойлгох болов уу даа. Чи бол бат үзэл, нууц байдлаар хуяглагдсан хүн. Чи бол өндөр дээр, хүн хүрэхгүй цамхагт суудаг хүн гэж хэлж болно. Харин би бол өөрийгөө хэнд ч хэрэггүй хүн гэж боддог боллоо. Хувьсгал гарсан явдал үүнд намайг бүрмөсөн итгүүлэв. Алина, Макаров тиймэрхүү мянга мянган хүн мөн өөрсдийгөө хэнд ч хэрэггүй, явах замгүй болсон улс гэж бодох болжээ. Тэд тийм чиг муу биш атал хэрэггүй хачин овгийн улс юм даа. Ер дороо хөрс суурьгүй хүмүүс. Тэр ч байтугай Иноков шиг тийм хувьсгалчид ч бий. Түүнийг чи танина шүү дээ. Тэр чинь байшин, сүмийг эвдэж чадах атал тахианы хорго ч барьж чадахгүй хүн. Байшин яаж барихыг мэддэг, барьж чаддаг хүн л юмыг эвдэх эрхтэй дээ гэж ярив.

	Лютовын энэ санамсаргүй яриа Самгины эгдүүг хүргэж байжээ. Тэрээр нэг хундага архи хөнтөрч орхиод

	— Далаад оны үед Некрасов тэргүүтэй тайж нар ингэж гаслан ярьдаг байсан юм. Тэгж гоншигнохыг чухамдаа Некрасов тэдэнд хэлж, шүлэг зохиолоороо тийм үг зааж өгдөг байсан гэв.

	Хоол зөөгч дахин орж ирээд Самгиныг айхтар чанга ширтэж байхыг ажиглаад ямар нэг эрс үг хэлмээр санагдан 

	— Ондоо юм хийж чадахгүйн учир түүхийг бүтээж болохгүй гэжээ.

	— Чухам үнэн! гэж Лютов зөвшөөрч байхад тэр хэлсэн үг нь Степан Кутузовоос тогтоож авсан үг биш болсныг Самгин мэдэвч

	— Манайханд ер олон хүн хийх юмгүй уйдахдаа хувьсгалаар оролдох нь бий гэсэнд

	— Энэ чинь Толстойн санаа байна гэж толгой дохин, талх бөөрөнхийлөн өнхрүүлж байв.

	Самгин нөгөө хоол зөөгчийг явахыг хүлээж дуугүй болсноо Лютовт зэвүү хүрч, өөрийн үг ярьдгаас шал ондоогоор

	— Ер нь сэхээтнүүд сэтгэхүйн талаар ангийн чанараа алдсан үедээ ч хувьсгал хийдэггүй. Сэхээтнүүд бол хувьсгалчид биш, шинжлэх ухаан, урлаг, шашинд өөрчлөлт хийгчид юм. Бас улс төрийн бодлогод ч хийнэ л дээ. Өөрсдийгөө хиймлээр баатруудын санал сэтгэлтэй болгох гэж албадах бол утгагүй бөгөөд ашиггүй юм... гэж ярьж байхад Лютов

	— Би ойлгохгүй байна гэж тавагтай шөл рүү харав. Ер ямар зорилгоор тэгж ярьж байгаагаа Самгин ч өөрөө мэдэхгүй байжээ. Гэвч

	— Чи хувьсгалыг хувийн асуудал шиг үздэг... гэтэл Лютов гайхан

	— Би юу? Чи хаанаас мэдэв? гэхэд нь

	— Чиний хэлсэн үгнээс мэдэв гэжээ.

	— Миний бодвол чи, намайг биш өөрийгөө ятгаж байх шиг санагдана гэж Лютов аяархан өгүүлээд

	— Чи большевик уу? Аль эсхүл... гэсэнд

	— За боль гэж Самгин ууртай дуугарчээ. Хоёулаа хоёр нэг минут дуугүй болж, өөдөөсөө хараад хөдлөхгүй суув. Самгин тамхи татаж цонхоор харвал тэнгэр торгон өнгөөр гялалзаж, байшингийн гантиг цагаан дээврийг саран гийгүүлж, хэдийн танил зураг байдал харагдаж байжээ.

	“Лютовын хэлдэг зөв, би өөрийгөө ятгав” гэж Самгин бодно.

	— Харгислал болж байхад түүнийг тоодгүй хүн ганцхан Ленин юм шив гэж Лютов амандаа үглэв.

	Лютов биеэ хурааж, царай ч цайраад гэнэт Самгины хэзээ ёзооныхоо мэдэх мөнөөхөн Лютов болж хувирав. Тэрээр архинаас жижигхэн жижигхэн балгаж байгаад цогтой ярих нь

	— Ялааг айхтар хурц хардаг гэж би дуулсан юм, гэтэл ялаа цонхны шил агаар хоёрыг ялгаж чаддаггүй шүү гэжээ.

	— Өвөл байтал яагаад чиний санаанд ялаа оров? 

	— Мэдэхгүй. Бид чинь хоол идэхгүй шив, тэгвэл архи ууя даа гэж хундагатай архиа хөнтөрч, толгой сэгсрэн, санчгаа хуруугаар арчин санаа алдаж, мушилзан инээвхийлж

	— Самгин, чи бид хоёрын яриа таарсангүй. Би чамайг ямар нэг юм ярих болов уу гэж хүлээж байлаа. Би ер бусдаас ямар нэг үг хэлэхийг хүлээдэг болсон шүү. Жишээ нь, хар лам нар юу хэлдэг бол гэж үнэн сэтгэлээс харж явдаг шүү. Тэд “Дор болно гэхдээ ийм биш” гэж хэлж ч магадгүй. Ер нь авьяас билигтэй л улс даа. Белинский, Чернышевский, Сечев гээд л шинжлэх ухаан, утга зохиолд хэчнээн гайхамшигт хүмүүсийг тодруулан гаргав!.. гэж ярив.

	Гэвч Лютовын сэргэлэн байдал алдарч, түгдийж, таваг дотор мөн талх бөөрөнхийлөн өнхрүүлэн оролдож байв. Стрешнева хаана вэ? гэж Самгиныг асуухад

	— Дуняша юу? Ижил мөрний нэг хотод дуулж яваа байх. Дуняша ч гэсэн тэмцэгч байж зохихгүй хүн дээ. Нефтийн үйлдвэрийн нэг хүн Дуняшад орон байр олгоё, сарын гурван зуун рублийн цалин өгье гэсэнд цаадах нь голжээ. Ер ухаан сэхээгүй эм юм. Юм бүхнийг эс тооно “Олны өмнө дуулж явна гэдэг аальгүй явдал” гэж. ярьдаг юм. Дуурийн театрт орно уу гэсэнд ороогүй юм гээд цонхоор харж уртаар амьсгалан

	— Элдвийн үл бүтэх юманд орчих вий гэж айх юм. Нөгөө Иноков гэдгийг шархтаад манайд хэвтэж байхад танилцаад авсан байх. Иноков зүгээр, аятайхан хөвгүүн атал даанч зэрлэгдүү зантай хүн юм. Бас Рыбаков бил үү. Яагаа вэ, нөгөө Туробоевыг оршуулах гэж явахад баатарлан аашилж байсан хүнийг санана уу?...

	— Судаков гэж Самгин залруулан хэлэхэд

	— Чи ой сайтай юм! Тэд бол Дуняшийн найз нөхөд болжээ. Дуняша мөнгө цаас олдог, цаад хоёр нь түүнийг сурган хүмүүжүүлдэг ухаантай юм биз. Тэд хоёулаа замбараагүй явдалтай хоёр шүү... гээд Лютов цагаа гаргаж ширээний дор барьж шадхийтэл тагийг нээж харав. Самгин ч цагаа харав. Хэдэн цаг болж буйг Лютовоос асуудаггүй баахан эвгүй болов гэж Самгин боджээ.

	Лютов явахдаа элдэв улиг үг яриа гаргаж, алиалж наадсангүй, зүгээр л, тэр ч байтугай баахан гунигтай салав. Самгин зочид буудлаас гараад цэнхэр гэгээ татаж, хүйт сэнгэнэсэн талбайгаар явахдаа

	“Лютов царай алджээ. Хар ламын тухай надад зориуд ярьж байгаа биз. Сэтгэл санаа хоосров гэдгээр биеэ далдалж байна шүү. Энэ хүнийг Марина үзвэл, үргүй ухаантан гэж лав нэрлэх биз” гэж бодож явжээ.

	Гэдэс цадаж, жаахан архи ууснаас толгой бага эргээд сэнгэнэсэн хүйтэн агаар амьсгалмаар санагдах агаад цэвэр агаар уушги дүүрэн амьсгалж байхад сэтгэл санаа сэргэжээ.

	 

	Муцийтэй адил хаан... 

	 

	гэдэг нэг балай дууны ая санаанд нь орно.

	“Дуняша ажил голсон гэнэ ээ! Яагаад тэгсэн юм бол?” гэж бас бодно. Самгин хөлсний тэргэнд сууж дуурийн театрт очив. Шийний билет хэдийн дууссан, гэвч хоёр сул лоож бий, түүнд суудал авч болно гэж кассын хүн хэлжээ.

	Хоёр давхрын лоожоос доош харахад бага шиг театрын танхим хавтгай ёроолтой нүх адил харагдах бөгөөд бас жимсний дэлгүүрийн үзмэрийн цонхыг хэвтүүлж орхисон юм шиг харагджээ. Омоны шийний хүрээлэнд Туробоев сайх замбараагүй үзэлт Равашолийг цагаатган ярьж байсныг санаж “Би бол бөмбөг шидэж чадах байсан уу? Яасан ч чадахгүй. Лютов ч чадахгүй. Лютов нэг л сэжигтэй санагдана. Түүнд юу ч өвөрмөц юм байхгүй. Би тэр талаар арай болгоомжилсон байна... Адгийн шаар” гэж боджээ. Самгин гэнэт чанга инээмээр санагдсанд “Би архийг жаахан хэмжээ хэтрүүлжээ” гэж эрхбиш боджээ.

	Том толгойтой бараан хувцастай. халзан удирдаач хөгжимчдийн өмнө нахилзан, ахархан гараар дохиж байхад тайзан дээр хоёр хаан, нэг Победоносицевтай адилхан Калхас хэмээх майга, туранхай тайлагч навсганан бүжиглэж байв.

	“Оффенбах “Илиад” хэмээх номын оршлоор инээдмийн жүжиг болгодог үнэхээр хурц ухаантай хүн юм. Соёлын түүхийн үлэмж том том үйл явдлаар тийм цуврал инээдмийн жүжиг хийх юм сан, тэгвэл хүмүүс урьдынхаа түүхийг саймсран зусардахыг болих болно...”

	Самгины толгойд цогтой бодол хялбархан орох боловч элдвийн хурц үнэр анхилсан бүлээн агаар амьсгалснаас толгой улам эргэх ажгуу. Үзэгчид алга ташив. Мөнөөхөн хаад, бөө нар шүдээ ярзайлгаад нахилзан тонголзож, харанхуй танхимын дотор нягт суусан хүмүүс хөдөлж

	— Уухай, уухай! гэж бархиралдаж байв.

	Энэ бүхэн зугаатай, инээдэмтэй эс санагдсан тул Самгин нүүрээ үрчийлгээд

	“Энэ хэний шүлэг бил ээ” гэж бодож байжээ.

	Германы ардчилсан үзэлт Иоганн Шеррийн шүлгийн номоос олж үзсэнээ Самгин сая санав. Бүх дэлхийн түүхийг инээдмийн жүжиг л гэж үзэх ёстой гэж чухам тэр эрдэмтэн хэлсэн атал

	Амьд бүхний сөнөх эргүүлэг гэж Гётегийн хэлснийг бас зөвшөөрчээ.

	“Яагаад? Инээдмийн жүжгийг баахан яриан жүжгийн янзтай болгох гэж үү? Би согтож байна” гэж Самгин бодож, алгаар духаа арчжээ. Ямар нэг инээд хүрэм өвөрмөц сонин юм бодож гэж Самгин нэн хүсэвч тайзан дээрх жүжигчид саад болно. Приам хааны охин гэж цээжирхэг тарган хүүхэн гуяа хүртэл ил гаргаад дэвхэрч байна. Тэрээр хоосон хөндий юм шиг туйлын хөнгөнөөр үсэрч байв. Калхас хаан, тэд нийлээд самуун явдалд дуртай сайд Виттег харна уу? Портсмутын гүнтнийг болгоож бас үзнэ үү. гэж дуулаад “Шал балай юм” гэж Самгин бодож, ганц нэг алга ташиж байв.. Үзэгчид дотроос

	— Уухай даа! гэж бархиралдана.

	— Уучлаарай гэж нэг хүн францаар хэлж Самгины хажууд суутал даруй, — Тэнгэр энэ чинь та юу? Би маш баяртай байна! гэжээ.

	Тэр хүн бол Брагин байлаа. Брагин хурим хийх гэсэн мэт гоёж, ардаа хормойтой дээл өмсөж, цагаан зангиа зүүгээд үсээ гөлийтөл самнаж, хамрын хөтөл рүү бөөн үс унжуулан духныхаа булдрууг таглаж, хэзээ хэзээнээс аятайхан харагдах ажгуу. Үсэндээ ямар нэг хурц үнэртэй тос түрхжээ. Царайд нь баяр баясгалан илэрнэ. Тэрээр санаандгүй уулзав гээд өөрийгөө тэр газрын нэг гишүүн гэж танилцуулав.

	— Бид жүжгийн хуучин эх бичигт орчин үеийн юмнаас оруулж буйг та ажиглаж байгаа биз дээ? Үүнд үзэгчид их дуртай байх юм. Би ч бас бага сага шүлэг зохиодог болов. Калхас хааны хэлдэг тэр шад шүлэг бол миний зохиосон шүлэг... гэв. Брагин босоо зогсоод бээлийгээ зүрхний тус дарж байгаад ярих ба лоожид сууж буй хэн нэгнийг хараад мэхийн ёсолж байв.

	— Бид ер үзэгчдийг өдөр тутмын ажлаас нь хөндийрүүлэхгүйгээр их зугаатай амруулахыг эрмэлздэг болов. Сая Витте сайдыг шоолон дуулахыг үзэв үү. Энэ чинь бөмбөг хаяснаас илүү ашигтай гэж би бодно гэж Брагины ярихад Самгин

	— Зүйтэй... хүн бүхэн инээмсэглэж, дотроо инээмсэглэж байг гэв.

	— Та сайхан хэллээ! Нээрэн дотроо инээг!

	— Инээмсэглэг гэж Самгин давтан хэлэв.

	— Би бас Думд өөрийн шүлэг уншдаг шүү. Та Думийн хуралд суусан уу? 

	— Үгүй, Думд суугаагүй.

	— Тэнд улсын чанартай юм байхгүй, зүгээр цуглаан юм. Та харж л байгаарай, түүнийг бас л хаах бий.

	— Хааж хэрэггүй, хүмүүс тэнд үг хэлж байг.

	— Тийм дээ, гадаа гудамжинд бархирснаас байшин дотор бол дээр! Гэтэл сонинууд байна! Тэд цөмийг гадаа авч гардаг шүү!

	— Харин тэр эхнэр ухаантай шүү, шоолно шүү! гэж яриад согтуугаар дэмий юм ярив гэдгээ сая мэджээ. Самгин ар тийш налж нүдээ аньж, шүдээ зуугаад бөмбөр дэлдэн, их бүрээ нижигнэн, хийл гонгинохыг чагнан хоёр нэг минут болоод нүдээ нээвэл Брагин хэдийн алга байжээ. Харин хоол зөөгч хүн ирж, аягатай ус бариад

	— Жацын спирт жаахан дусаах уу? гэжээ.

	Самгин завсарлагаар лоожид нуугдан сууж байгаад гэрэл унтрахаар сэмхэн гарч зочдын буудлаас юм хумаа аваар явжээ. Согтуу гарч сэтгэл гунигтай хөөрхийлөлтэй болоход “Би ямар баахан илүү их архи ууснаас биш, ондоо явдал гаргасан биш” гэж сэтгэлээ илбэн засах гэж оролдсон авч сэтгэл онгойсонгүй.

	Маргааш орой нь Маринад маш ууртай ярьсан нь

	— Москва яваад шал дэмий сэтгэгдэлтэй ирлээ. Тэнд зарим нь жаргаж цэнгэхээ урьдаа барьж байхад зарим нь түрүүчийнхээ явдлын өшөө хонзонг бодож хөдлөхөөр бэлдэж байна шүү гэв. Марина дуу алдаж

	— Бэлдэж байна гэнэ ээ! Тэр чинь Столыпины, хүн дүүжлэхээ яарсан уршиг даа гэжээ.

	Шүүхэд зарга дийлсэнд Марина их л зугаатай байжээ. Тэрээр Столыпины үйлдэж буй ажлын талаар их л хөхиүн, ядахдаа эвгүй аялгуугаар ярихыг Самгин ажиж

	— Чи бол хүнийг дүүжлэх гэж яарахгүй байсан уу? гэсэнд Марина инээмсэглэн уруулаа долоож, харанхуй булан руу харж

	— Алан хядагчдыг уу? Би сайд байсан бол бас л дүүжилнэ. Дэнлүүтийн гудамжинд хүний мөнгийг дээрэмдэн авсан байна. Столыпин ч өөрөө өртөж яваа хүн. Охиныг нь шархдуулж, зусланг нь дэлбэлсэн байна шүү дээ гэжээ.

	— Тэр бүх эмгэнэлт явдлыг чи ер тоохгүй юм аа гэж Самгин их зэвүүцсэн янзтай хэлэх гэсэн нь гайхсан янзтай болжээ.

	— Би бол сайд биш, тэр гэр бүлийн явдлын талаар би юү гэж санаа зовж байх бил ээ гэж Марина хэлэв.

	Аллага таллагын явдлыг Марина хоёр ч удаа “Гэр бүлийн хэрэг” гэж нэрлэснийг Самгин санав. Үүний урьд Одесс хотод Тамара Принц гэдэг эмэгтэй генерал Каульбарст халдсан явдлыг мөн ингэж нэрлэж бил ээ. Самгин тэр халдлагын тухай мэдээтэй сониныг Маринад өгөхөд

	— Би дуулсан, тэр явдлыг Лилия надад бүрэн тодорхой ярьсан юм гээд сонин сэгсрэн

	— Нялх хүүхэд шиг юм. Нэг генералын охин нөгөө генералын өмнө очоод би таныг буудах ёстой, гэтэл чадахгүй байна. Та бол миний эцгийн найз юм гэж тэнэг амьтан уйлж байсан гэнэ. Дурново сайдтай нийлж Германы худалдааны төлөөлөгчийг буудсан Татьяна Леонтьева бодвол бас л генералын охин биз дээ? Тэд цөм л гэр бүлийн хэрэг шүү дээ... гэсэн бил ээ.

	Болсон явдлыг Марина тийнхүү онц тайвнаар үзэж байхад Самгины уур хүрэвч атаархсандаа тэгж бухимдаж байгаагаа мэдээд дуугүй байдаг бил ээ. Болж буй үйл явдал Маринын дээгүүр үүл адил өнгөрөхдөө түүнийг сүүдрээрээ дайрахаас биш сэтгэлийг харлуулдаггүй бил ээ. “Улсын зөвлөлийн байшинг дэлбэлэх гээд чадсангүй юм шиг Лида ярьж байна” гэж маш тайван өгүүлээд бодож

	— Тэд заримдаа яагаад чаддаггүй юм бол? гэхэд нь Самгин мушилзаж, энэ өөрөө алан хядагч байсан бол Улсын зөвлөлийн байшинг ч лав дэлбэлэн чадах хүн биз” гэж боджээ.

	“Марина гадаадын хүн шиг юм бүхнийг эс тооно. Аль эсхүл “Юм бүхэн энэ дэлхийн хамаг сайн сайханд хүрнэ” гэдэгт бат итгэсэн хүн юм уу? Юмыг сайнаар үзэх... адгуусны үзэл Маринад хаанаас шингэнэ вэ? ».

	Тэрхүү “ертөнцийн хамаг сайхныг” олох гэж Клим Самгин ашиггүй зовдог бил ээ. Самгин үнэндээ, урьдын адил түүнийг эрж, . сэтгэл хөдлөн, түгшиж байхаа больсон авч бодит байдал түүнд улам бүр дайсан болж, түүнийг хажуу тийш түлхэн зайлуулж, аж амьдралаас хавчин гаргаж байх шиг заримдаа санагдах ажгуу. Ялангуяа Томилин гэнэт сэхээтний эсрэг эрс дайрах болсонд Клим онц гайхжээ. Самгины төрсөн нутагт Томилины уншсан нэг лекцийн тухай эвлэрэнгүй үзэлтний сонинд дэлгэрэнгүй мэдээ бичсэн байв. Тэрхүү “Сэхээтэн ба үйлийн үр” гэдэг лекцэд сэхээтэн бол үйлийн үртэй хүмүүсийн зориг хүслийг илэрхийлэгчид мөн гээд, тэгвэл үйлийн үр гэдэг бол Прометей — шулмын нүүрний баг юм», “Прометей бол диваажингийн орныг хүнд хамгийн тэргүүн мэдүүлсэн хүн гэдэг. Тэр цагаас хойш ариун сүсэгт оюун сэтгэл бүхий хүмүүс Прометейн галд ээсээр иржээ. Материализм бол тэр галын хөх үнс юм” гэж нотолжээ. Томилин “нарийн зохион байгуулалт бүхий хүнийг аж амьдралын галын бүх өнгийг тусган чадах мэт атал тэнгэр гэдэг ганц нууц үгэнд багтсан ертөнцийн хамгийн энгийн нэгэн мэргэнд итгэх итгэлийн галыг асааж чаддаггүй болор адил гэж гашуунаар шоолжээ” гэж бичсэн байв.

	Дэлгэрэнгүй мэдээний төгсгөлд зоригтой өвөрмөц сэтгэгч, манай сонины хүндэт ажилтан манай хотод ирж, тэрхүү сэтгэлийг гүнээ догдлуулсан лекцээ унших болно. Бид ч анхны үзэл санааны өндөр дээр гарч тэндээс өөрсдийн хийсэн эмгэнэлт алдаагаа тайвнаар эргэн харахад ашигтай болно гэж найдаж байгаагаа бичжээ.

	Томилин хуучин санаа бодлоо тийнхүү эрс өөрчилсөнд Самгин эгдүүцэхдээ түүний зөвхөн гэнэтийн эргэлт хийсэнд биш, Самгины хувьд огт тодгүй байсан зарим санааг Томилин эрс гаргаж хэлсэнд дургүйцэж байжээ. Самгин бол хүний оюун ухааны тухай номоо тэрхүү үзэл санаанд тулгуурлан бичих гэж бодож байжээ. Самгин ямар нэг юм бодоод түүнийгээ гаргаж ядсаар явтал ондоо хүн гарган хэлдэг явдал урьд ч тохиолдож байжээ. Энэ удаа Самгин сайх шар толгойт гүн ухаантанд хамаг юмаа хулгайлуулсан шиг болжээ.

	“Томилины гүн ухаан Маринад лав аятай санагддаг биз” гэж бодоод нэг үдэш Маринын дэлгүүрийн өрөөнд сууж байхдаа, тэр лекцийн тухай дэлгэрэнгүй мэдээ гарсныг олж уншив уу? гэж асуусанд Марина, бүржмэл чихэр идэж байгаад

	— Тэр чинь луйварчин! Би тэр гүн ухаантныг хэлж байгаа биш, тэр дэлгэрэнгүй мэдээ бичсэн хүнийг хэлж байна. Дуняшийн концерт дээр мужийн тайж нарын тэргүүлэгчдийн хүү гэж нэг дэгжин амьтан илтгэж байсныг санана уу? Тэр бичсэн юм шүү дээ. Тэр зүсээ хувилгаад байгаа хэрэг. Тэд сониныг худалдаж авах гэж байсан, одоо бодвол авсан биз. Эвлэрэнгүй үзэлтэнд мөнгө байхгүй болсон. Тэгэхлээр одоо “Эхлээд тайван болгож, дараа нь өөрчлөлт хийнэ” гэж Столыпины гүн ухааныг сурталдаж гарах биз гэсэн бил ээ.

	Түүний энэ залхуутай яриа бас. л Самгины сэтгэлийг хөнджээ. Бүржмэл чихэр зажилж байгаад ийм юм ярьж болдог юм уу. Самгин тэссэнгүй

	— Тэрхүү “эмгэнэлт алдааны” талаар чиний сэтгэл ер зовдоггүй юм аа? гэсэнд Марина, амны алчуураар гар хуруугаа арчиж.

	— Би сэтгэл зовоход дургүй юм. Би юм л бол халаг хоохой гэж байдаг тийм боловсон хүн биш. Олигтой эхнэр ч биш гэжээ.

	“Аягүй бол Столыпин сайд хүмүүсийг “олсон зангиагаар” дарж байгааг чи өдөр тутам сониноос уншаад тийм их санаа зовдоггүй шүү” гэж Марина хэлж юунаа магад гэж мэдээд Самгин цааш юм асуусангүй.

	Тэгж хэлбэл Самгин юу ч хэлж чадахгүй байжээ. Тэрээр хүмүүсийг цаазаар авч буй тухай сониноос олж уншаад төдийлөн санаа өвдөхгүй, хот газрын яль шальгүй болсон явдлын мэдээнд дасал болсон адил тийм явдалд дасал болсон байв. Дээхэн үед еврей нарыг олноор алах явдал гарч байхад анхандаа сэтгэл ихэд зовж байтал сүүлдээ тоохгүй дасал болсон бил ээ. Самгин үргэлж сэтгэлээ чагнан, “Би яагаад хүнийг цаазаар авч байхад сэтгэл өвдөхгүй болов?” гэж бодно. Ер хүн алахыг үзээд дотор аягүй болдог ч больжээ. Хүн алсан хэргийг олон удаа үзээд тийм болсон болов уу гэж бодох ба “Зодоон хийхэд үсээ хайрладаггүй” гэсэн зүйр цэцэн үг санаанд нь орно. Толгойгоо ч хайрлахгүй болжээ.

	Марина цай уух зуур тайван ярьсан нь

	— Томилин гэдэг чинь толгойтой хүн бил ээ. Уржнан би түүний лекц уншихыг чагнасан юм. Тэгэхэд юмыг арай ч ингэж үздэггүй байсан боловч ер нь ингэж үздэг болох нь тэгэхэд мэдэгдэж байсан юм. Тэр одоо үнэн алдартын ёсыг. өргөн мандуулах хэрэгтэй болжээ. Сэхээтний дундаас шашны талын сэтгэгч болсон хүн сүмийн нүдийг зайлшгүй духаараа түших болдог. Энгүүн ард бол тэднээс их эршүүд өвөрмөц шүү гэж нүдээ онийлгон инээмсэглэж, — Бичигтэй номтой хүн тэр бүр ашигтай юм хийдэггүй гэсэн бил ээ.

	Самгин тамхи татаж, түүний яриаг чагнаж суухдаа ямагт тэр эхнэрийг юу гэж үзэхээ дэнслэн бодож суух агаад Маринаг үл итгэхийн хамт хүндлэн үзэх харш сэтгэл төрдөг бүлгээ. Бас ямар нэг үл мэдэгдэх цэцэн мэргэн юм нээж болох болов уу гэсэн бүдэг горьдлого төрөх бүлгээ. Цэцэн мэргэний тухай бодохдоо үл итгэх янзтай мушилзан инээх авч тэр бодлоо орхих нь үгүй бил ээ. Марина биедээ ихэд эрэмшиж байхад Самгин улам ихээр атаархана.

	“Марина аж амьдралыг хаанаас хардаг вэ?” гэж бодно.

	Марина заримдаа шашны асуудлаар ярих ба тэгж ярихдаа мөн л ондоо юм ярьдгийн адилаар биедээ эрэмшин, их л тайван ярьж байх нь үзэгдэнэ. Марина үнэн алдартын шашныг тэрслэн үзэх атал сүмд орж мөргөдгийг Самгин мэдэх бөгөөд дуган тахилын зүйл зардаг хүн сүмд орохгүй явж яахин болох вэ гэж Самгин бодно. Марина утга зохиолыг бодвол шашныг төдийлөн гүнзгий сонирхдоггүй мэт бөгөөд утга зохиолын талын хэрэг явдлыг туйлын анхааралтай ажиглаж байх нь бий. Шашны тухай ярихдаа ямагт “Тэгээд бас” гэж эхлэх агаад өдөр тутмын ердийн юм ярьж байснаа

	— Миний бодвол, хөвчийг огтолдог ёс тайган хоёр хоорондоо холбоотой юм шиг байна. Тэнгэрийг амьд хүнээр тахидаг байгаад “Ямаагаар тахидаг болсон шиг хүнийг засаж агталдаг байгаад зөвхөн хөвчийг огтолдог ёс үүдсэн биз” гэхэд нь

	— Ийм юм би хэзээ ч бодож үзээгүй, ойлгохгүй гэж Самгиныг хэлэхэд Марина мушилзан инээж, үзтэл харамсан гомдсон мэт

	— Ээ, чааваас... гэдэг бил ээ.

	Хожим нэг өдөр Марина эртний Египетийн эх үрсийн тэнгэр, дайн байлдааны тэнгэр, ургамал сарны тэнгэр гэж их л удаан бүүр түүр юм ярьжээ. Марина лав шашны ёсны хуял хурьцлын талыг онц сонирхдог биз. Энэ нь эрүүл чийрэг эм учраас тийм ойворгон юм ярих дур нь хүрдэг биз гэж Самгин боддог бил ээ. Гэвч ер нь шашны тухай Маринын эргэцүүлэн бодож байдаг нь тийм сайхан юм биш, харин ч түүний цул цогцос дүрийг эвдэж байх шиг Самгинд санагддаг байжээ.

	Утга зохиолын тухай Маринын бодол санааг Самгин машид сонирхох бүлгээ. Маринын ярьсан нь

	— Реализм хувьсгалч чанартай байхдаа үүргээ хэдийн гүйцэтгэжээ. Тэр ямар үүрэг гүйцэтгэсэн бэ гэвэл, уран үгсийн зоргодос гэнэт гал дүрэлзэн унтардаг байв. Салхич шувуу мэтийн шувууд одоо хэрэггүй болжээ! Соёлын шинэ хүнийг хуримтлан хөгжүүлэх цаг болсныг зохиолчид ойлгодог болов. Дарлагдан доромжлогдсон хүмүүсийн тухай бичдэг уламжлал одоо үеэ эзэлжээ. Доромжлогдсон хүмүүс одоо онцын талархлыг хүлээж чадахгүй, харин ч аймшигтай харагдах болсон доо. Бас хэн мэдэх вэ? Тэд гэнэт аж амьдралыг дахин сэгсэрч орхих юм уу? Зохиол бичих гэдэг бэрх болов. Яагаад гэвэл, энгүүн ажилсаг баатруудыг шинээр зохиох хэрэгтэй. Гэтэл хуучин баатруудыг цугийг нь цөлж, дүүжилж гүйцээгүй байхад тийм шинэ баатар гаргана гэдэг амаргүй гэсэн бил ээ.

	Самгин энэ үгийг дуулахдаа, энэ нь эрээгүй үг үү, аль эсхүл ёгт ёж үү? гэж бодсон нь бий.

	Дараа нэг өдөр Марина сэтгүүлийн хавтсыг хуруугаар тогшиж байгаад ярьсан нь

	— Арцыбашев бол залуусын үлдсэн чадлыг гаргах цагийг тухайд нь заасан хүн юм. Ер их шулуун сэтгэлтэй зохиолч шүү! Сонин бол мэдээж түүний шүтээн болох цаг ирнэ дээ гэжээ.

	Энэ нь үзтэл ёгт үг мөн боловч Марина цааш ердийн аялгуугаар ярьсан нь

	— Леонид Андреев, Сологуб хоёр хойшид олон жил цэцэн мэргэд гэгдэн явах болно. Бусад нь тэднийг дагана даа. Андреев бол манайд урьд гараагүй зоригтой зохиолч. Түүний бүдүүн гүжир үгтэй нь ямар хамаа байх вэ! Тийм ч учраас хүн болгон түүний зохиолыг ойлгодог. Клим Иванович чи дэмий ярвайж байна. Андреев бол их өвөрмөц, чадалтай зохиолч. Достоевскийг бодвол, санаагаа хялбархан гаргадаг нь мэдээж ямар нэг зорилго тавьдгийнх юм. Түүний зохиолыг уншихад ямар нэг юм хэлэх үү, үгүй юү гэдэг нь урьдаас мэдэх боловч онц сонирхолтой байдаг гэж мушилзан инээж нүд ирмээд

	— Христост үнэн сэтгэлтэй хорин хувьсгалчдын дунд ганц жинхэнэ Иудыг дүрслэн гаргана гэдэг бол ёстой хортой шог мөн гэдгийг чи ямар боловч зөвшөөрнө биз дээ. Урвагч нь жинхэнэ баатар болдог нэг үнэнийг түүндээ гаргажээ. Эсерүүдийн дунд томхон урвагчид ажиллаж буй гэдэг цуу үг явж буй шүү! гэжээ.

	Маринын. бодол санаанаас гадна үг ярих аялгуу нь Самгины сэтгэлийг ихэд түгшүүлж бил ээ.

	Марина энэ удаа үзтэл өдөж, асуух байдлаар ярьж байв. Самгин ч тамхи татаж, түүний үг яриан дундуур ганц нэг үг, асуулт шургуулж суужээ. Марина энэ удаа Самгинаар бүх үнэн санааг нь бүрэн төгс хэлүүлэх гэж үнэхээр хичээж байх шиг санагджээ. Гэвч Самгин төгс гэдэг бол бүх санаа бодлыг бат зангидсан нэгэн цэг мөн гэж мэдэж байв. Марины ярианаас үзвэл чухал тэр цэгийг Самгинаас олох гэж бодож байх шиг санагджээ. Гэтэл Самгин бол Маринад үл итгэх тул өөрийн тухай ний нуугүй ярихыг хэдийнээс хүсэхгүй болсон бөгөөд ер өөрийн тухай ярих гэж оролдоод бүтэлгүй болсон бил ээ гэж үзнэ.

	Марина бол түүний амьдралд чухал суурийг эзэлж байхыг Самгин мэдэж байв. Маринаг сонирхох Самгины сонирхол улам бүр гаарч, шаргуу гүнзгий болж байхад Маринын учир явдал улам бүр ойлгогдохгүй болж байжээ. Марина утга зохиолыг хэрхэн үздэг нь бас ойлгогдохгүй байжээ. Марина яагаад Андреевыг ихэд өндөр үнэлдэг вэ? Андреев бол зохиолыг улиг домог болсон нэг янзын хэлээр бичих ба нэг өнгийн үгээр уншигчдыг ховслох гэж илт санаархаж байхад Самгины дургүй хүрдэг байжээ. Түүний өгүүллэг нь хараа муутай улсад зориулан бичсэн юм шиг хэтэрхий тод хар бэхээр, хэтэрхий том том бичсэн мэт санагдах бүлгээ. Юмыг муугаар авч бичсэн түүний “Харанхуй” гэдэг өгүүллэг Самгинд тусгүй санагддаг байжээ. “Харанхуй” зохиолын баатар “Гал бүхнийг бөхөөхийн төлөө” ууцгаая гэж хэлж байх нь зэвүүтэй бодогддог бөгөөд “Сайн байх гэдэг ичгүүртэй” гэж бархирч байх нь бүр ч зэвүү хүрмээр ажгуу. Ер нь тэр өгүүллэгийг утга зохиолын энэрэнгүй үзлийн хошин зохиол гэж ойлгож болохоор ажгуу. Леонид Андреев Самгины зарим санаа бодлыг их л бүдүүнээр, хялбарчлан зохиолдоо дуусан гаргаж байх шиг Самгинд заримдаа санагддаг авай. Самгин түүний “Хүслэн” гэдэг өгүүллийг уншаад бүр ч урам хугарчээ. Тэр өгүүллэгт оюун ухааныг илт дайсагнан үздэг зохиогчийн санааг шууд ил тавьсныг үзээд Андреев мөн Томилины нэгэн адил миний тэр санааг түрүүлэн ил гаргажээ гэж Самгин гуниглан бодсон нь бий. Тэд зөвхөн урьдсанаар үл барам ямар нэг аймаар жигтэй сэтгэгдэл төрүүлжээ. Самгин тэр сэтгэгдлээ далд нуугаад Маринаас “Хүслэн” гэдэг өгүүллэгийн талаар юу гэж үздэг вэ? гэсэнд Марина инээмсэглэн тод ягаан уруулаа хазлан,

	— Тэр өгүүллэг юу гэж? Андреев бол юмыг ямагт сүхээр хийх нь бий. Гэтэл тэр нь түүний нүгэл биш гэж би дээр хэлсэн шүү дээ. Андреев хэрэв хамба лам байсан бол Шуламсын эсрэг гайхамшигтай сайхан зохиол бичих байсан биз гэжээ. Самгин хөмсөг зангидаж

	— Чи ямагт наадан тоглоом хийх юм гэхэд Марина гайхан хөмсгөө өргөөд

	— Би үнэн голоосоо тэгж бодож байна. Андреев бол манай ихэнх зохиолчдын нэгэн адил номлогч хүн юм. Гэтэл ухаанаасаа биш, ааш зангаараа номлогч хүн учраас нөгөө олныгоо бодвол бүрэн төгс хүн юм. Түүнээс гадна ертөнцийг, түүний. үндэс болох уламжлал, үхширмэл үзэл, хэм хэмжээтэй нь хамт эвдэх хэрэгтэй гэж боддог хувьсгалч хүн юм гээд аяархан инээж, Самгиныг харж нүдээ онийлгоод толгой ганхуулан

	— Чи миний хэлснийг үнэмшихгүй байна уу? Би ямар ч гэсэн Степан Кутузовын шавь, энэ ертөнцийн зарц биш гэдгийг чи мартжээ гэжээ,

	— Би чиний үгийг огт ойлгохгүй болов гэж Самгин дал мөрөө хавчиж ууртай өгүүлсэнд Марина мөн жаахан уурласан юм шиг

	— Чамайг ойлгохгүй бол би яах бил ээ? Уг нь ойлгож ядах юмгүй гэж би бодно. Зарим дуртай уламжлал нь одоо нэгэнт эвгүй болж, төр улсыг үгүйсгээд амьдарч сууж болохгүй болсныг сэхээтэн ноёд нэгэнт мэдсэн байна. Тэгвэл төр улс гэдэг чинь сүм хийд байхгүй бол тогтохгүй, сүм хийд нь тэнгэр бурхангүйгээр байж болохгүй, харин оюун ухаан, оюун сэтгэл хоёр хоорондоо нийцэхгүй ийм л юм байгаа юм. За тэгэхлээр заримдаа юмыг шинэчлэх гэж яаран гүйлдэх чинь өчүүхэн ч гэсэн шал дэмий зөрчилтэй юм болж байна шүү дээ гэж диваан дээр хэвтсэн номыг авч нээгээд

	— Энэ “Бяцхан албин” гэдэг номыг уншсан уу? гэжээ.

	— Уншаагүй.

	— За тэгвэл бэлгэдлийн үзэлтэн юмыг хэрхэн айхтар бодитойгоор хэлж буйг үүнээс үзээрэй дээ гээд тэр номоос

	— “Хүмүүс өөрсдийгөө хайрлуулахын тул хайртай байдаг. Сэтгэлийн эрхэм гайхамшигт талыг дүрслэн бичихэд тэд дуртай. Үнэн, гунигт, хортой юм байдаг гэхэд тэд дургүй. Тийм юмыг “Энэ чинь зохиогч өөрийн тухай бичжээ” гэж хэлэх дуртай байдаг. Тэгвэл орчин үеийн хонгорууд минь, бяцхан албины тухай миний энэ роман бол та найрын тухай бичсэн юм шүү! Та нарыг бичсэн юм шүү! гэж сэтгэл дүүрэн уншиж номыг хамхиж өвдгөө дэлдэн

	— Үүнийг бодож үзэх хэрэгтэй! Тэгэхдээ, Сологубын бичсэн ад албин Достоевскийнхоос зэрэмдэг, өчүүхэн гэсэн утгаар биш, тэгвэл юу гэж чи үзэж байна? Нээрэн чи уншаагүй шүү! Май, их сонин ном шүү! гэжээ. Самгин номыг авч хуудсыг эргүүлж байхдаа

	— Ямар боловч чиний юу хэлэх гэснийг би мэдсэнгүй өнгөрөв... гэсэнд Марина хариу үг дуугарсангүй ажээ. Маринаг харвал цаадах нь гараа ардаа салаавчлаад сууж байв. Түүний толгой дээр нар тусаж, алтан утас шиг үс гэзэг, ягаан чих, улаан хацрыг гэрэлтүүлнэ. Тэрээр сормуусаа буулгаад уруулаа тас жимийжээ. Самгин түүний царай, биеийг өөрийн эрхгүй гэтэн харж, “Марина ер юу бодож явдаг хүн бэ?” гэж учрыг олохгүйдээ бараг бухимдан боджээ.

	Маринын амьдралд нэг нууцгай юм, үгүйдээ нэг хачин явдал байна гэж Самгин бодно. Маринын улс төрийн ба шашны талын үзэл бодол нь түүний ажил байдалтай зөрчилтэй нь зөвхөн хачин биш, тэр зөрчилд Самгины дургүй хүрэх нь үгүй. Гэвч Маринын ажил хэрэгт ямар нэг харанхуй явдал эрхбиш байх шиг санагдах ажгуу.

	Тэр өвөл Самгин “мөнгө задлагч” хүүлэгч худалдаачин Коптевын хамаатны заргалдсан хэргийн талаар шүүхийн танхимд орж дийлж гарчээ. Коптев нас барахдаа шашны гэрээслэл ёсоор Маринад гучин таван мянган рубль үлдээж, байшин, бусад эд хогшлыг өөрийн тогооч, түүний гараг саа өвчтэй хүүд үлдээсэн ажээ. Коптев бол үр хүүхэдгүй гонь хүн байтал холын хамаатан нар гарч ирж, түүний өмч хөрөнгийг буруу хүмүүст өгсөн гэж зарга үүсгэхдээ, Коптев тэдний мэдээ сэлтээр хоёрхон удаа уулзсан эхнэрт мөнгийг үлдэх үндэс байхгүйн дээр тогооч эхнэр түүний өмч зөөрийг “дарагдуулан нуусан” гэж заргалдсан байжээ. Маринын ярих нь Коптев бол миний нөхрийн дотнын найз байсан юм, заргачид намайг Коптевтой хоёрхон удаа уулзсан гэж худал хэлж буй гэж яриад

	— Шал балай юм! Коптевыг эмэгтэй хүнтэй уулзаж байна уу, үгүй юү гэж тэд харж байсан байх нь уу? гэж Марина тун хайхрамжгүй өгүүлжээ. Маринын ингэж хэлэх нь Самгинд нэн цээргүй сонсогджээ. Шашны гэрээслэл бол хуулийн үүднээс авч үзэхэд ямар ч өө сэвгүй агаад нэлээн томоотой улс гарын үсэг тавьсан байжээ. Заргын бичиг хэдийгээр их яншаа үгтэй авч тэр шүүхийн хурлаас Самгинд ямар ч гэсэн ер бусын сэтгэгдэл үлджээ. Марина бас саявтар түүний нэр дээр ирсэн нэг бичгийг гардуулан өгснийг үзвэл, Анна Обоимова гэдэг авгай хөрш зэргэлдээ нэг хошуунд буй байшинг Маринад бэлэг болгосон байлаа. Тэр баримт бичгийг Самгинд өгөхдөө Марина

	— Тэр байшинд ямар нэг сургууль ороод байгаа юм шиг байна. Тэр байшинг тэндээ худалдан авах эсэхийг чи мэдээд ирээрэй, би хямдхан авна гэж нэн залхуутай хэлэх нь Самгинд онц аятай санагджээ.

	— Улс чамд яагаад юмаа ингэж бэлэглэж, гэрээсэлж байдаг юм бэ? гэж Самгиныг алиалан асуухад Марина

	— Надад хайртай болоод л тэр биз гэж бодоод, — Байшин худалдах тухай чи асуух хэрэггүй. Захарийг явуулъя гэжээ.

	Анна Обоимова бол шар царайтай, жижигхэн биетэй бүдүүвтэр авгай байв. Тэрээр ямар нэг юманд сэтгэл татагдсан бололтой. Өнгөгүй нүдэнд нь үл мэдэг баясгалант инээвхийлэл байнга илэрнэ. Үрчгэр уруул нь унжиж жимийж байв. Үг ярихдаа ямар нэг таатай нууц юм ярьж байх шиг ямагт сэрэмжилсэн нам дуугаар ярих ажээ.

	— Миний гар дээр өссөн дүү Саша сайн дураар байлдаанд явж байгаад замдаа галт тэрэгнээс унаж үхсэн юм гэж ярихдаа хүртэл инээмсэглэж байжээ.

	Анна Обоимова тавь лав хүрсэн агаад хөх саарал өнгөтэй ноосон хувцас өмсөж, хөлдөө зөөлөн шаахай угласан байв. Гэзгээ жалмайтал самнажээ. Авгай нэн хянамгай, сэмхэн хөдөлж байхад лав мэдрэлийн өвчтэй биз гэж Самгин боджээ.

	Зузаан хилэн хүрэмтэй, халзан туранхай хүн дэргэд нь тагтаа шиг хүд хүд дуугаран эргэлдэнэ. Тэр хүн мөн ялдам номхон царай байдал зохистой бага хүүхдийнх шиг нүдтэй ийм нэгэн ажгуу. Эрүүний бараан сахлыг нямбай гэгч засжээ.

	— Энэ миний нагац ах гэж авгайн ярихад цаадах нь

	— Миний овог нэр Донат Ястребов гэдэг. Зураач, урьд зургийн хичээл заадаг байлаа. Одоо ажилгүй, урьдынхаа олсноор амьдарч байгаа ч гэсэн түүндээ ичиж зовдоггүй шүү! гэж зугаатай ярив. Тэр хүн эгч авгайгаа бодвол арай залуу харагдах ба үзүүртэй резин зөөлөвчтэй, хүнд маягийн бүдүүн таяг тулавч их л хөнгөхөн явах нь үзэгдэнэ. Самгин тийм хүнтэй урьд өмнө тааралдаж яваагүй тул эвгүйрхэж, тэд энэ байж байгаа шигээ улс биш биз гэж эргэлзэх сэтгэл төрж байжээ. Тэд Маринад цаанаасаа сайн бололтой, биеийн эрүүл мэндийг онц сонирхон асууж байв. Тэднийх Бага тайжийн гудамж хэмээх хүн амьтан үзэгдэхгүй гудамжнаа орших бөгөөд суудаг байшин нь өтгөн их цэцэрлэгийн дунд нуугджээ. Самгины хүлээн авсан том тасалгаа дүүрэн мебель тавьсан нь хуучин эд хогшил зардаг мухлаг шиг үзэгджээ.

	Захарий их л санаа зовсон янзтай хөлөрсөн орж ирэв. Ястребов тосон очиж,

	— За энэ чинь юу вэ? гэсэнд Захарий

	— Хээл хахууль өгөх хэрэгтэй! гэж алжаасан мэт өгүүлэв.

	— Хахууль гэнэ шүү, Аннушка дуулж байна уу? Хээл хахууль авахыг эрж байна, яамай даа гэж Ястребов дуу алдан хуруугаа шадхийлгээд баахан ичиж зовсон мэт инээж байв. Захарий түүнийг сугадаж нэг өрөө лүү ортол Обоимова авхай үл мэдэг инээмсэглэн толгой сэгсэрч,

	— Хүн болгон ийм, ичмээр ховдог шунахай болжээ... гэв.

	Самгин уг нь тэднийд Маринын захиа, гарын бэлгийг өгөх гэж очсон байв. Обоимова захиаг хүлээн аваад үнсэж, Самгиныг гаран гартал захиаг зүрхэн тус элгэндээ дарсаар байжээ.

	“Энэ бараг ухаан солиотой улс Маринад тийм бэлэг барьдаг нь ямар учиртай юм бол?” гэж Самгин бодно.

	Самгин өөрийгөө мэргэжилдээ аргатай, хэрсүү зантай хүн гэж төдийлөн үздэггүй тул Обоимова авгайн айлчлан ирснээс хойш Марина намайг ямар нэг гэмт хэрэгт төөрөлдүүлэн оролцуулж, нэр хугалах гэж байгаа биш үү гэж сэрэмжлэх сэтгэл төржээ. Марина түүнтэй улам найрсаг болохын хамт Самгиныг алхам алхмаар өөрийн зарцын байдалд оруулж байхыг Самгин мэдэж байв. Марина түүнтэй ажил хэрэг зөвлөх нь нэн ховор болжээ. Эл учир энэ талаар Маринатай үнэн голоос ярихаар шийдэж байв.

	Самгин өөрийн хувьд нэн эвгүй тэр зорилгоор Маринынд очжээ. Намрын үдэш Маринын жижигхэн тохилог тасалгааны гудамж тийш харсан цонхоор, тагтан давхрын хаалгаар үдшийн бор хараа орж, тэнгэр улайгаад цэцэрлэгийн мод хөдөлгөөнгүй дүнсийж байв. Өглөө үдшийн хүйтэнд модны өнгө хэдийн шарлажээ. Ширээн дээр аанай халуун тогоо буцалж, Марина сүлжмэл хээтэй халхгар дээлтэй цай цуй бэлдэж байх зуур аанай тайван ёжтойгоор

	— Столыпины энэ өчүүхэн өөрчлөлт жаран нэгэн оны үед болсон бол бидэнд огт хамаа ч үгүй байх байжээ. Одоо бол юу болно мэдэхгүй! Чинээлэг газрын эзэд хүй нэгдлээс холдоод хөдөө тосгоныг дураараа сорж байх болов. Хөдөө тосгоныхон ядуураад ирэхээрээ элдэв балмад танхай явдал гаргах болжээ. Ингэхлээр хонгор минь, олон сая хүнийг багтаахыг бодож, үйлдвэрийн тогоог том болгох хэрэгтэй байна. Хувьсгал ч тэгж сургадаг шүү! Миний нөхрийн найзын хүү, Канадад суудаг нэг англи хүнтэй би захидлаар харилцдаг юм. Бидний яавал дээр болохыг тэр тун сайн харж чаддаг... гэж ярихад Самгин

	— Холын. хараатай хүн байна гэжээ.

	Марина Самгинд аяга цай бариад шимтэй сайхнаар инээж,

	— Лидия хөгийн амьтан юм. Столыпиныг харааж байсан хүн одоо сайшааж өршөөх болжээ. “Газрын эздийн боловсон том аж ахуйн төв голд бид чинь эргэн тойрон олон фермээр хүрээлүүлж англи маягаар аж төрөх болох нь” гэж ярьж байна. Гайхалтай юм. Лидия Англи явж үзсэнгүй атал роман зохиол уншиж, зураг хараад тэгж бодож байхгүй юу гэжээ.

	Маринын бодит байдлыг айхтар соргог мэдэрдэгт нь Самгин итгэн сурсан тул улс төрийн бодлогын талаар бодсоноо ярихад нь их анхааралтай чагнадаг байв. Гэтэл энэ удаа тэгсэнгүй.

	— Уучлаарай, би чиний үгийг тасалъя гэжээ.

	— За юун ёсорхуу юм!

	— Тэр Обоимова гэдэг эмгэн чинь юун хүн юм бэ? 

	Марина хөмсгөө өргөж нүдээр инээж

	— Чи яагаад тэр авгайг сонирхов? 

	— Үгүй нээрэн, тэр авгай, бас нэг...

	— Ястребов уу? 

	— Тэд нэг л ухаан гажуу улс шиг надад санагдлаа.

	— За хаанаас даа! Обоимова бол өрөвч нимгэн сэтгэлтэй, золгүй нэгэн хөгшин эхнэр юм. Надад их сайн байдаг юм. Цаадах нь нэг залхуу амьтан бий. Зураач. багш, баян гэдэг нь шал худал, үнэ зохиогч байгаад амьтнаас хээл хахууль авсан хэргээр шүүхэд шилжиж ажлаас гарсан юм. Харин зураг зурахчаа болдог нь үнэн байх аа.

	Марина ингэж ярьж байснаа гэнэт дуугүй болж. гэдийгээд Самгиныг эгц ширтэн, нүдээ гялбалзуулан

	— Чиний царай нэг л ичиж аягүйрхсэн шиг байна. Юунаас аягүйрхэж буйг би ч мэдэж байна гэлээ. Маринын сормуус чичирч, нүднээс нь гал бадарч байх шиг харагдав. Дуу хоолой нам, итгэлтэй болж, аягатай цайгаа хутгахдаа мушилзан, аягүй, тоомсоргүйгээр

	— За яах вэ? Нууц оньсого тайлах цаг ирэв бололтой гэж Самгины толгой дээгүүр алс харж

	
— Чи “Яков Тобольскийн бясалгал” гэдгийг уншаагүй юу? Нэг тийм гар бичмэл Самар хотоос худалдаж авчирснаа санана уу? Уншаагүй юу? За тийм байх аа, надаас авч уншаарай. Тэр хүн бол уг нь Уралын хасаг юмыг сэтгэж бодохдоо муу хүн юм. Гэвч Татаринова гэдэг эхнэрийн сургаалыг тайлбарласан нь бий. Татаринова гэж купидон хэмээх салбар шашныг үндэслэгч, монтаны үзлийн эхнэр гэлэнмаа байсан юм... гэж ярихад Самгин

	— Энэ чинь миний асуултад ямар холбогдолтойг ойлгохгүй байна гэж ууртайхан өгүүлсэнд, Марина

	— Ойлгох болно доо гэжээ.

	— Юуг? 

	— Би бол мөн Монтаны үзэлтэй шүү дээ.

	Самгин тамхи дотроос нэгийг их л удаан нямбай шилж асаагаад одоо миний сэтгэлийн дотор буйг юу гэж нэрлэдэг вэ? гэж бодож байтал Марина мөн хайхрамжгүй дурамжхан

	— Монтан2 гэх ч бас буруу юм. Үүнд Монтан ямар ч хамаагүй. Миний мэтийн үзэлтэй хүмүүс өөрсдийгөө шашны үзэлтэн гэж нэрлэдэг гэв.

	“Марина салбар шашинтан байх нь ээ? Бараг ч үнэн биз. Би ч Мариныг иймэрхүү хариу хэлэх ёстой гэж бодож байв” гэж Самгин боджээ. Гэвч Мариныг тийм юм хэлнэ гэж огт бодоогүй байсан тул хачин харамсах, урам хугарах шиг болжээ. Нэлээн хүч гаргаж

	— Чи чинь... салбар шашинтны байгууллагын гишүүн болж байна уу? гэсэнд Марина,

	— Би хөлөг онгоцны жолоодогч гэж өөрийн зэрэг хэргэмд бардсан янзгүй, туйлын амархан өгүүлж, гомдмоор тоомсоргүйгээр

	— . Хар лам нар юм мэдэхгүй харанхуйн учир Христосыг хөлөг жолоодогч эр, охин тэнгэрийг жолоодогч эм гэж нэрлэдэг юм. Чиний байгууллага гэж хэлдэг сүм хийд цөөнгүй, бараг дөчөөд хошуунд байдаг. Одоохондоо нэлээн тархай... гэж Самгинд ваартай чанамал жимс ойртуулан, өрөөсөн гараар дээлийн заамыг дарж байгаад ихээр инээмсэглэн,

	— Пээ, чи яагаад ингэж нүдээ цавчина? Царай чинь барайчхаж. Их гайхаж байна уу? Хонгор минь, чи намайг юу гэж бодож явсан юм бэ? гэлээ. Маринын солгой гарын ханцуй тохойдоо хүртэл, нөгөө гарынх мөрөндөө хүртэл шуугдаад халхгар дээл нь шувтран унаж байх шиг харагджээ. Самгин тамхины утаа ширтэж, харамсах сэтгэлээ нуусан ч үгүй,

	— Миний хувьд тун санамсаргүй хэрэг болов. Ер тун хачин юм гэсэнд Марина

	— Тэгэлгүй дээ! Тэрэнд орвол намайг нууц амрагуудын уулздаг газартай гэж дуулсан бол чи нэг их гайхахгүй байсан биз... гэнэ.

	— Чиний учрыг ер ойлгохгүй болов. Чи ийм сайхан. ийм ухаантай. бүхнийг дагуулан чадах сайхан эхнэр байж... гэж Самгин ярьж байхдаа Мариныг хараагүй боловч нүд нь ёжтойгоор гялалзаж буй биз гэж мэдэж байжээ.

	— Бүхнийг дагуулан чадах гэнэ ээ? Би тийм үү? гэж Марина давтаж, Зенон, Диоген нар царай муутай байж болно, шүтлэгтэй хүн жавхлантай сайхан байх хэрэгтэй” гэж хэн хэлсэн бил ээ, мэдэх үү? гэхэд нь Самгин

	— Мэдэхгүй гэв. Орчин тойрон юм бүхэн ондоо харанхуй, зай муутай болж, харин Марина улам том болсон шиг санагджээ. Марина агийн ёсны салбар шашны түүх, сүм хийдийн түүхийн талаар юу уНшсан бэ? гэж Самгинаас сургуулийн хүүхдээс асууж буй мэт асууж байхад Самгин толгой сэгсэрч байжээ.

	— Ядахдаа Мельниковын «Уулан дээр» гэдэг романыг уншаагүй гэж үү?

	— «Ой дотор» гэдгийг нь уншсан.

	— Тэр чинь сайн. «Уулан дээр» гэдэг зохиолыг хүн ер уншдаггүй. Тэнд зохиогч үзсэн харсан дэмий бүхнийг бичсэн юм. Гэсэн ч чи уншаарай.

	— Дэмий юм уу?

	— Юм бүхнийг мэдэх хэрэгтэй, тэгвэл ямар нэгийг мэдэж болно гэж Марина инээжээ.

	Маринын тийнхүү инээх нь зохисгүй санагдан, Самгин өөрийн нэр төрийг ч бодож, ер тэр эхнэртэй маргаж, салам хэрэлдмээр санагдсан боловч даруй «Марина надад өөрийгөө нэн чөлөөтэй илрүүлэв. Би бол өөрийн тухай түүнд юу ч хэлж эс чадна. Яагаад тэгдэг вэ гэвэл, надад батлах юм алга. Марина бол нэг юм баталж байна. Утгагүй юм баталж байна. Энэ эхнэр утгагүй дэмий юмнаас зайлах, мөнөөхөн бяцхан албины өөдөөс биеэ хамгаалахын үүднээс өөрийгөө зориуд хуурч байж болох юм...» гэж боджээ.

	Маринын үс гэзэг задарч, мөр энгэрийг бүрхэнэ.

	— Чингээд Саваоф гашуудан цөхрөхдөө сэтгэлийн эсрэг босож, усны замгийг харж, түүнд өөрийн хорт хуялыг чиглүүлж тавьсанд нэг хөвгүүн төрсөн нь могой гарчээ. Тэр нь ухаан болой. Ухаан гэдэг чинь худал хуурмаг юм. Христос бас тийм. Үүнээс ертөнцийн хорт муу явдал, үхэл хоёр бий болжээ. Тэд ингэж сургадаг... гэж ярив.

	«Энэ бол агийн ёсны шал балай юм. Марина түүнийг арай үнэмшдэггүй буй за» гэж Самгин бодож Мариныг духаараа харж байв.

	— Сэтгэлийн тухай цэнгэлийн ёсыг ч ухаан баллажээ...

	— Цэнгэлийн ёс ий? Тэр чинь бодвол Афины шөнө буюу хар мөргөл гэдэг нь үү?

	— Хар лам нар бузар юм санадаг улс гэж Марина маш тайван өгүүлснээ, — Та нарын сэхээтнүүд ардын сэтгэл санааны холбогдолтой юм бүхний талаар ямар хөнгөмсөг, харанхуй улс вэ! Та нар Клим Иванович чи ч гэсэн сүмийн хорыг хэчнээн их сорно вэ! Чи бусдын санал бодлоор, бусдад дарагдан явдаг гэж гомдолдог шүү гэж жигших мэт эрс хэлэхэд Самгин, хөмсөг зангидаж

	— Би тэгж гомдол тавьж байснаа санахгүй байна... тэгээгүй биз. Гэвч хэрэв тэгсэн ч гэсэн, чи өөрийн бодол санаагаар явдаг гэж хэлж чадахгүй шүү дээ... гэжээ.

	— Яагаад чадахгүй гэж? Миний чадахгүйг батлах чамд ямар үндэс байна? Миний юу уншиж, юу бодож явдгийг чи мэднэ гэж үү? Түүнээс гадна уншина гэдэг бол итгэж, хүлээн авна гэсэн үг биш шүү дээ.. гэж нэн дайчнаар гэзгээ ар тийш хаяж,

	— За больё! Би чамд наманчилж, хамаг үнэнээ хэллээ. Би одоо ямар хүн болохыг чи мэдэж авлаа. Энэ яриаг чи бид хоёроос ондоо хэн ч мэдэх ёсгүйг мэднэ биз дээ. Чиний даруу зантай, хянамгайд би итгэнэ. Чи бол их нууц байдалтай, өөрийн тухай бусдын талаар дугуй явж чадна. Гэвч саяын яриаг Валентин, Лидия хоёрт санамсаргүй ярьж болохгүй шүү гэж эрс шийдмэг хэлээд таг дуугүй болж, нүдээ аних завсар Самгин,

	— Үүнийг надад сануулаад хэрэггүй биз... гэсэнд

	— Ямар боловч сануулан хэлэхэд илүүдэхгүй. Одоо Коптев, Обоимовын хэргийн тухай ярилцъя. Сануулан хэлэхэд тийм хэрэг хойшид олон гарна. Манай хүй нэгдлийн гишүүн бүр үхсэн хойноо юм уу, амьдадаа, энэ бол тэдний санал, өөрийн хөрөнгийг хүй нэгдэлдээ өгөх ёстой юм. Обоимовын дүү бол манай хүй нэгдлийн гишүүн байсан юм. Обоимова өөрөө ондоо нэгдэлд байсан боловч саявтар бид нийлээд байгаа юм. За ийм байна гэсэнд Самгин бодож

	— Надад итгэсэнд чинь талархахаас ондоо юм алга. Би бол үнэндээ ямар нэг тусгүй юм бодож байсан шүү гэж санамсаргүй нэмж хэлсэнд Марина.

	— Тэр бодол чинь одоо арилсан бол сайн гэжээ.

	— Тэр бодол ариллаа гэж Самгин өгүүлж, Маринын цай ууж суухыг харж байснаа, — Чи битгий гомдоорой. чи ийм сайхан эхнэр байж яагаад тийм... гэтэл Марина цааш яриулсангүй аягатай цайгаа дийз дотор тавьж нүүрээ хүрэн улаан болгоод нударга зангидан зангаж байгаад,

	— Би хар лам нарын үнэн алдрын ёсыг үзэн ядна Манай бүх хүй, тэдний ойр төрлийн нэгдлийг цөмийг нэгтгэхийн төлөө би хамаг оюун ухаанаа зарна. Би бол Христосын шашинд дургүй юм. Чиний мэтийн... явцуу хүрээний хүмүүс хэрэв Христосын шашин гэж юу болохыг ойлгодог бол эрх чөлөөт байдалд нөлөөлдөг нөлөөг нь ойлгох ёстой... гэж ярьж байжээ.

	Самгин түүний яриаг цааш нь чагнасангүй. Маринын царайг харвал төдийлөн сайхан харагдсангүй. Гэтэл гэнэт нэг хэдий хормын төдий нүд нь жигтэй хурц болж, уруул чичрүүлэн, бүдэг сулхан үг хэлж, гар хуруугаа салгануулж, ер аймаар, танимааргүй болж ирснээ гараа тэнийлгэж, уруулаа чичрүүлсэн хэвээр инээвхийлж,

	— Чи надад ингэж уурласан биз дээ гэж энгэр заамаа засаж байжээ. Самгин хэлэх үг олдсонгүй, дэмий инээмсэглээд явахдаа урьд огт тэгдэггүй атал Маринын гарыг үнсмээр дур хүрч байжээ. Энэ эхнэр бодит юмыг тоодоггүй байж, ямар нэг юмыг үзэн ядаж чадна гэж Самгин огт бодохгүй байжээ.

	Самгин энд тэнд бүдэг сулхан дэнлүү сүүдгэнэх харанхуй гудамжаар их л хянамгай соргог уруудан харьж явахдаа “Уухай тийм бий? Марина хэрэв нэгэнт юмыг үзэн яддаг бол юманд итгэдэг гэсэн үг. Үг хэлээр алиалж, сэтгэлээ хууран явдаг хүн биш ажээ. Маринад ямар нэг хуурамч зан бий гэж үү? Тийм зан байхгүй” гэж бодож явжээ.

	Самгины дуулсан бүхэн түүний үзсэн харсныг бодвол тун ч яльгүй байжээ. Самгин хэдийгээр үгний үнэ цэнийг мэдэх боловч Маринын үгийг бусдынхаас дээгүүр үнэлж чадахгүй байв. Гэвч Маринын аймаар царай, алтан шар нүдний нь халуун тачаангуй гэрэл Самгины санаанд гүн бат шингэжээ.

	Марина өөрийгөө тайлбарлан ярьсан боловч бас л ойлгогдохгүй хэвээр хоцров. Марина өөрийн зан байдлыг тайлбарласнаас биш, оюун ухаан... шүтлэг бишрэл хоёрынхоо зөрчлийг яриагүй дээ»

	Маринын талаар санамсаргүй олж сонссон зүйл нь хоёр долоо хоног түүний сэтгэлээс огт гарахгүй байжээ. Марина бол Самгинд хэдий хөндий хуурай болсон шиг авч урьд урьдаас илүү их санаа тавьж байх шиг санагдана. Миша хир ажил хийж байна гэж улигласан ч үгүй, үнэн сэтгэлээс асууна. Номын онц сайхан шүүгээ нэгийг бэлэглэв. Безбедов садаа болж байна уу? гэж дахин дахин асууна.

	Безбедов саад болсон нь үгүй. Тэрээр яагаад ч юм, уруу царайлан дуугүй болсон агаад ер нүдэнд үзэгдэх нь цөөн, тагтаа хөөж байх нь ховор үзэгдэх болжээ. Блинов бас түүний хоёр хос шувууг авч явжээ. Саявтар харанхуй шөнөөр нэг хүн цэцэрлэгээр дамжин байшингийн. дээвэрт тагтаа хулгуухаар гарч, тагтааны байшингийн цоожийг эвдсэн явдал гарсан бил ээ. Түүнийг мэдээд Безбедов учиргүй уурлаж, өглөөгүүр хэдий хүйтэн байсан боловч дотуур хувцастайгаа гарч гүйж, хашаачныг аягүй муухай загнан, гэрийн зарц шивэгчнийг хөөж сүйд болжээ. Тэндээс цай уухаар Самгин дээр орж ирэхийг үзвэл ууртаа царай хушин шар болсон байв.

	— Энэ хажуугийн байшинг би түймэрдэж орхино, цөм чөтгөр шулам руугаа очвол таарна гэжээ.

	— Урьд өдөр нь хэлээрэй дээ, би энэ байрнаас амжиж нүүх хэрэгтэй шүү дээ гэж Самгин түүний нүүр өөд харалгүй үнэн голоос хэлсэнд тагтаачин дуугүй байснаа мөн үнэн голоос.

	— Хэлнээ гэжээ. Чингээд уур унтуу нь дэлбэрч

	— Энэ Орос улсыг чөтгөр аваасай! Газар сайгүй дан хулгайч, түшмэд болжээ! Албан хаагчид хэнд зүтгэдэг вэ? Шуламд уу? Шулам чинь мөн түшмэлүүд мөн гэж ааг амьсгаагаа багтаан ядаж байв.

	Самгин цай уух зуур сонин уншаад Безбедовыг харалгүй сууж байтал цаадах нь гэнэт ухаа сэхээ орсон мэт дуугаа нам болгоод

	— Бурхан юм уу, хөгжим юм уу, хөзөр юм уу сэтгэлээ саатуулж байх нэг юм хүнд хэрэгтэй гэж Турчанинов гэдэг Парисын ганган эр тун зөв хэлсэн байна шүү гэв.

	Самгин түүнийг сонины дээгүүр өнгийн харж

	— Таны тагтаа яагаа вэ? гэсэнд

	— Тагтаагаар яана! Хүзүүг нь хуга мушгиж шарах хэрэгтэй. Үнэндээ тэрнээс болж, биедээ ч гар хүрч болохоор байна. Та нар бол ой модон дотор, ялгаагүй хээр талд ч юм уу, харанхуй шөнө ямар нэг овон товон газраар яваа улс шүү дээ. Газар сайгүй хувьсгал, дээрээс уулга, дүүжлүүр, ер орох газаргүй болжээ. Нэг гэгээ гарч та нарын мөрийг гэрэлтүүлэх хэрэгтэй болоод байна. За гэгээ гэрэл гардаггүй юм гэхэд нэг юм баймаар юм. За байдаггүй юм гэхэд санаагаар бодох хэрэгтэй. Чөтгөр нэг юм санаанаас зохиож, тэрний нь бий юм гэж та нар итгэн явдаг улс юм гэж Безбедов их л гунигтай ярьж байснаа их л чимээтэй босоод гарч явжээ. Түүний ярьснаас Самгины сэтгэлд ганц ч үг үлдсэнгүй ажээ.

	Харин явж явж нөгөө Миша Самгины сэтгэлд нэг л хуншгүй санагдах болжээ. Гэтэл тэр дуугүй, даруухан идэр хөвгүүнд дургүй хүрмээр шалтаг гаргах нь үгүй. Өрөө тасалгааг шаламгай нямбай цэвэрлэн, тоос шороог хашир цэвэрч шивэгчин хүүхнээс дутуугүй сайтар арчина. Бичиг хуулахдаа бараг алдаа мадаггүй сайхан бичнэ. Бас шүүх, дэлгүүр, шуудан руу гүйнэ. Юм асуувал яг үнэнээр хариулна. Завтай цагтаа ямар нэг ном барьж цонхны дэргэд тугдайн суух нь харагдана.

	— Чи юу уншиж байна? гэж Самгиныг асуухад,

	— “Орчин ертөнц” сэтгүүлээс Арцыбашевын “Санин” гэдэг романы гуравдугаар дэвтрийг уншиж байна гэнэ.

	— Чи үг хэлэхдээ битгий босож бай. Чи цэрэг би дарга биш шүү дээ гэж Самгин итгүүлэн ярьсанд

	— За гэжээ. Түүнээс хойш үг хэлэхдээ босохыг больсон бил ээ. Үүгээр Самгины ганц өөлдөг шалтаг дуусжээ. Гэвч тэр хөвгүүнийг донгодмоор санагдана. Байн байн санагдана. Түүний энэ хүсэл ямар ч үндэсгүйг Самгин ойлговч хөвгүүнийг ямар нэг талаар донгодох сон гэсэн хүсэл нь мартагддаггүй бил ээ.

	“Энэ хөвгүүний юу нь миний дургүйг хүргэнэ вэ?” гэж Самгин бодоод олсон нь, Миша хэдий хөөрхөн боловч хоосон гэгээн нүдээр Самгиныг эгц ширтэх нь эвгүй, харц нь ямар нэгийг асуусан мэт ба тэгэхдээ хэдий хүндлэн харавч цаанаа шаардаж байх шиг санагддаг байжээ. Миша зочдын өрөөний буланд суугаад бичиг хуулж байхдаа ч гэрэлт тунгалаг нүдээр Самгиныг хараад байх шиг санагдах тул

	— Миний тасалгааны үүдийг хаа гэж Самгин тушаана.

	Түүнээс гадна тэр хөвгүүнийг Безбедов ч Самгины нэг адил харилхан үзэж байхад Самгинд аягүй бодогджээ. Безбедов бол нүдээ жигтэй том болгоод илт ууртайгаар хөвгүүнийг харах ба үг ярихдаа илт жигшин, том том дуугарч байх нь үзэгддэг бил ээ.

	“Би энэ мэтийг ажаад юу хийнэ” гэж Самгин өөрийгөө ятгадаг байв. Самгин гагцхүү Маринын тухай бодохдоо тэрхүү яль шальгүй бодлоо сая мартах бөлгөө. Тэр эхнэртэй миний харилцаа амар болов уу. улам хэцүү нарийн болов уу? гэж Самгин бодож олох гэж оролдоно. Марина бол эрүүл саруул бодолтой хүн гэж Самгинд санагдах ба түүний ажилч хичээнгүй, биеэ даасан хотын хүмүүсийн дунд их хүндтэй байдал хийгээд их ном уншсан энэ бүхнийг бодоход Маринын салбар шашин шүтдэг “жолоодогч», “охин тэнгэр” гэж ярьсан нь эрхбиш мартагдах нь бий. Марина лав, бусдад дээрэлхүү, хэн нэгнийг захирах дуртайдаа тэгдэг биз. Магадгүй хуял дур нь хөдөлж, сайхан биеэрээ гайхуулахдаа тэгдэг байж болно гэж Самгин бодно.

	Гэтэл Маринын гэнэт дүрсхийтэл уурлахад Самгин гайхаж бил ээ.

	“Онгод” гэж байдаг шүү гэж Самгин санана.

	“Марина бол голын дотор хэвтдэг чулуу шиг хөдлөхгүй бат хүн. Аж амьдралын үймээн түүнийг илээд гарахаас биш, хөндөж хөдөлгөх нь үгүй. Гэтэл тэр юуг үзэн ядна вэ? Христосын шашныг гэж өөрөө хэлсэн бил ээ».

	Маринатай танилцсан явдал Самгины хувьд гүн гүнзгий шийдвэрлэх ач холбогдолтой зүйл болсон мэт санагдах боловч чухам ямар? гэхлээр Самгин хэлж чадахгүй буюу хэлэхийг зүрхэлдэггүй авай.

	“Би Маринын тухай дэндүү олон юм бодох тул бодвол тэр эхнэрийг хэтэрхий өсгөн, дөвийлгөдөг биз” гэж бодовч бас л тусыг эс олно.

	Саяхан нэг өдөр Марина

	— Цагийн байдал жаал гайгүй болохоор гадаадад явж, юу байдгийг үзэх санаа байна. Англи явна... гэсэн бил ээ.

	Мариныг энэ хотоос явчихна гэж бодоход Самгинд маш хүнд байжээ. Самгин үдэш оройн цагаар ширээнээ сууж, ямар нэг онц төвөгтэй хэргийн талаар давж заалдах өргөдөл бичих гэж суухдаа цаасан дээр эм хүний биеийг том гэгчээр зурж

	“Би роман бичдэг болоосой...” гэж бодно.

	Маринын биеийг эхлээд жижигхэн зурж, өөрөө мэдэлгүй томруулан томруулан зурсаар нэг цаас бараад харахад эм хүний олон аймаар муухай зэрэмдэг дүрс нэг нь нөгөөгийн дотор багтсан янзтай харагддаг байжээ.

	“Хэрэв би зохиолч бол Мариныг шинэ цагийн хөрөнгөтний хэв шинжит эмэгтэйн дүр болгон дүрслэн” гэж бодно.

	Чингээд мөнөөхөн цаасыг эргүүлж бас л. Мариныг зурахдаа гарт нь Меркурийн бумба бариулж, хөлд нь бяцхан далавч зурж байтал “сэтгэлийг саатуулах юм” гэж Безбедовын хэлснийг санаж үзгээ хаяж, нүдний шилийг авч, тамхи асааж тасалгааны дотуур явж байснаа диваан дээр хэвтжээ. Үнэндээ Марина бол Самгины элдэв сэтгэл түгшсэн бодлыг сатааруулдаг байв. Самгины амьдралд хамгийн биет юм бол Марина байлаа. Самгин урьд хаашаа ч хамаагүй явдаг байсан бол одоо Маринын өмнө юм уу, зэрэгцээд зогсжээ. Тэр байдлаа Самгин ил гаргахгүй бол дээр гэж үзэх боловч нэгэнт ил болсон хойно, би үнэхээр аж амьдралыг тайван харж, тэсвэртэй сууж чадах болжээ гэж арга буюу зөвшөөрөн хүлээх ажгуу. Энэ бол Маринын нөлөө зайлшгүй мөн гэж бодно. Самгин дэрээ засаж хэвтэв. Ханын ширээн дээр бүдэгхэн шар жаазтай, жижигхэн зууван толь тавиастай байв. Тэр толийг Марина бэлэглэж өгсөн агаад тун энгүүн, аятайхан эд байв. Миша тэр толийг унтлагын өрөөнд өлгөж хараахан амжаагүй байжээ. Үдшийн бүрий болоогүй тул толин дотор жигүүрийн байшингийн тавиуртай дээвэр, тагтааны байрны яндан, дээврийн цаана буй нүцгэн модод харагдаж байжээ.

	Толин дотор бас өөрийн нь нүдний шилтэй, шовх сахалтай, гонзгой нүүр, тамхины цэнхэр утаа мушгиран тусаж байжээ. Тамхины утаа байшингийн дээвэр өөд суунаглан, цаад модыг халхлан эс харагдуулна.

	“Христосын шашин Маринад ямар гай болов? Марина тэгж хэлэхдээ ухаанаасаа хэлсэн биш, бодвол надад уур нь хүрэхдээ хэлсэн биз. Ирэх жилээс би ч гэсэн гадаадад явна...” гэж Самгин бодож хэвтжээ.

	Толины дотор тусах утаа улам өтгөн саарал болж байхад Самгин учрыг олсонгүй. Самгины татаж буй тамхи бараг унтарсан байхад утаа нь улам улаан болж, дээврийн нэг тавиур дороос хурц улаан гал дүрэлзэв. Энэ нь нарны туяа толинд туссаных гэж бодож болох атал түймэр гарав гэж Самгин мэджээ. Туузан улаан гал санаанд оромгүй хурднаар дээврийн тавиурыг эзлэн, дээврийн чимэг модыг дамжин асаж, улам ихээр дүрэлзэж, галын шар улаан дөл дээврийн хярыг дамжин өрвөлзөв. Самгин толинд харсан хэвээр хөмсөг зангидаж, дивааны толгойд буй утсыг тэмтэрсэн авч олсонгүй тул гараа элгэндээ наалдуулав.

	“Түймэр! Нөгөө үл бүтэх амьтан түймэр тавьжээ” гэж Самгин боджээ.

	Самгин толинд галын дөл хэрхэн өрвөлзөхийг харсаар авч айдас үл хүрэх тул өөрөө боловч гайхаж байжээ.

	“Түймэр гарахыг анх нүдээр үзэв. Утасдах хэрэгтэй” гэж тэрээр бодсон авч эс хөдөлжээ. Гал хамаанд руу утасдаж, гүйж гараад хашаа гудамжаар нэг хашхирах ёстой юу, тэгэхгүй ч байсан болох уу? 

	Самгин толинд туссан дүрсээ харж инээмсэглэн “Тэгэхгүй ч байсан болно. Би бичиг хэрэг, номоо цонхоор чулуудаж амжина” гэж боджээ.

	Гэвч харилцуурыг авч утасдсанд гал командын хүн

	— Мэдсээн гэж ууртай товчхон өгүүлжээ.

	Толь час улаан болж, хайлах шиг болов. Байшингийн дээврийн бараг тал нь шатаж том том улаан гал үсчин, агаарт замхарч байв.

	Самгиныг гадаа гүйн гарахад хэдийн олон хүн үймэлдэж байв. Хашаачин Панфил нэг цагдаагийн хамт том шат чирнэ. Безбедов дээвэр дээр яндангийн хажууд гарч суугаад банз цавчиж байв. Безбедов дан оймстой, хар өмдтэй, цардмал заамтай нударгатай цамцтай харагдана. Нударга нь саад болох тул Безбедов сүхээ дээвэрт зоож орхиод нударгаа ханзлан хаяж

	— Ус! гэж бархирна.

	“Энэ золиг айчихжээ. Эсгүүл байшин нь хайран санагдав уу?” гэж Самгин бодов.

	Шат цамцтай өндөр туранхай хүн Безбедовын тийш авирч очоод дээврийн дээр жигтэй хачин тогтож, улаан гараар банзыг хуулж доош хаяхдаа

	— Мэ-дээ-тэй, бай-гаа-рай! гэж орилж байв.

	Самгины хажууд царил бариад зогсож байсан бужгар залуу найтаалгаж, Самгиныг харж инээмсэглээд нүдээ анивчин, царилаар чулуу тоншиж дахин найтаалгахаар чагнаад зогсож байжээ. Хашааны дотор гашуун цэнхэр утаа бүрхэж, гал командын хүмүүс зэс үзүүртэй урт хорхой шиг хоолой чирч гүйлдэнэ. Сүх хангинах чимээ гарч, банз мод начигнан газар унаж байна. Тэр банзнаас гал бутран утаа баагьж байв. Харгис цагдаагийн дарга Эгге үзэгчдийг

	— Ноёд оо, тарцгаа гэж хөөж байв.

	Усан хөөргөөр шүршихэд дээврийн дороос үүл шиг өтгөн цагаан утаа олгойдно. Хүн бүхэн ер бусын зугаатай харагдах ба Самгин ч сэтгэл онц сайн байв. Безбедовын бууж ирэхийг үзвэл, цамцгүй, нүцгэн хөл толгойгүй шал норжээ.

	— Тагтаанууд чинь үхсэн үү? гэхэд

	— Чөтгөр ав! Би айлын нэг өдрийн ойд очиж гэж хувцаслаж байтал ийм болов... Тагтаанууд нэг нь ч ниссэнгүй, цөм бүтэж үхсэн биз гэжээ.

	Безбедовын нүүр шал нойтон, арьснаас нь бохир хөлс нэвтрэн гарч байх шиг харагдах бөгөөд амаа ихээр ангайж, алтан шүдээ гялалзуулан, хүндээр амьсгаадна.

	— Яагаад түймэр гарав гэж Самгин санаандгүй ширүүхэн дуугарсанд Безбедов дахин дээвэр өөд гарахдаа

	— Мэдэхгүй. Гал гэдэг чинь хулгайч юм гэж газар нулимж

	— Хулгайч юм гэжээ.

	Безбедов худлаа маягласан биш, үнэн голоос харамсаж байх шиг санагдах ажгуу. Цагийн дараа гал унтарч, хашаа хоосров, Хашаачин хашааны хаалгыг хаав. Хашааны дотор ус шалбааг тогтож, шатсан банз хэвтэх ба гашуун утааны үнэр мөнөөхөн бүтэлгүй түймрийг санагдуулж байв. Хашааны буланд Безбедовын цамцны нударга хэвтэж байжээ. Дахин нэг цаг болоход Безбедов гар нүүрийг угаагаад нойтон толгойтой, их гунигтай, ярвагар орж ирээд шар айраг ховдгоор залгилан, хар бараан огторгуйд гялбалзах түрүүчийн одыг ширтэн,

	— Блинов маргааш тагтаануудаа хөөргөж миний хорыг маажих биз гэж амандаа үглэжээ.

	Самгин түүнтэй ойрдоо үг яриагүй тул дургүй хүрэх нь гайгүй, ер тоохгүй болсон бил ээ. Тэр үдэш Безбедовыг харахад их өрөвдмөөр, ер хүүхэд шиг хөгийн харагджээ. Зузаан хөх даавуу цамцны энгэр заам задгай цаанаас нь тарган цагаан хүзүү ил харагдах агаад Безбедовын царай байдал барагтайхан жүжигчин “Эрдэмгүй залуу тайжийн” рольд тоглохдоо иймэрхүү харагддаг гэж эрхбиш санагдуулж байжээ. Түүний янших үгэнд бас ууртай байдал илэрнэ.

	“Манай хүн өөрөө түймэр тавьсан биш, ер тавьж чадах ч үгүй” биз гэж Самгин бодож байжээ.

	— Би та нарт атаархах юм. Та нар бол юмыг урьдаар бодож шийдээд Христосын ивээлд амгалан сууцгаана. Гэтэл миний сэтгэлийн дотор дандаа шуурга хямарч байдаг... гэж ярихад нь Самгин инээв. Инээхдээ бас Безбедовыг гомдоочих вий гэж хичээн эелдэг дүр үзүүлж байжээ. Безбедов санаа алдаж,

	— Энэ шар айрагт хавч хийх юм сан... Миний сэтгэл дотор дандаа шуурга шуурч, утаа тоос маналзаж байдаг юм. Та нар бол хүмүүсийг хамгаалж, та нарын үгийг сонинд магтана. Гэтэл би бол хүмүүст дургүй юм. Тэд цөм дэмий, өмгөөлөх хүн нэг ч үгүй... гэв.

	— За боль доо, та тийм догшин хүн биш...

	— Би догшин ууртай хүн шүү! гэж цонхны тавиур алгадаж, нүүрээ үрчийлгэж, гараа хөргөх гэсэн шиг дээр өргөж байгаад, — Би бол алан хядагч, тэр замбараагүй явдалтан байвал таарах хүн юм. Гэтэл би даанч залхуу юм. Гэтэл тэд бол сахилга бат чанга, хуаран... гэж ярьж байтал аяганд нь нэг ялаа унасанд чигчий хуруугаар этэж хаяад

	— Би сайн хүмүүсийг үзсэнгүй. Үзэх сэн гэж бодох ч үгүй, хүсэх ч үгүй. Тийм хүмүүс байдаг гэж би итгэхгүй юм. Хүнийг үхсэн хойно нь сайн гэдэг. Тэр бол хуурч байгаа хэрэг гэж ярихад нь Самгин энэ зэрлэг золиг одоо яриад салахгүй нь гэж бодоод,

	— Та тагтаагаа алдаад сэтгэл үймрэхдээ ингэж яншиж буй биз гэжээ. Безбедов шар айргаа уугаад хоосон аягаа ширтэж байгаад,

	— Мөнгө хүүлэгч инжаан Маркович цонхныхоо үзэсгэлэнд өнгө бүрийн хэдэн жижигхэн эрдэнийн чулуу тавиад дунд нь хэдэн том хуурамч чулуу тавьчихдаг юм. Тэр хуурамч чулуу гэж түүний хүү Левка надад бүр хэлсэн юм аа. Та нарын сайн хүн гэдэг түүнтэй адил юм. Бусдыг сургах гэж та нар тийм хүмүүсийг санаанаас зохиодог шүү. Тэр чинь, “Валентин Безбедов, чи ичихгүй юу!” гэж намайг сургана. Би юундаа ичих бил ээ гэж толгой хаялан, Самгиныг өдсөн мэт эгц ширтэж,

	— Би ичихгүй гэв.

	Хэрэв та ичихгүй бол ингэж ярихын ч хэрэггүй байсан биз гэж Самгин хэлээд, — Хүн өөрийгөө эрж олох гэж сэтгэл түгшдэг ёсон бий. Хүн бол өөрөө өөртөө эзэн ямар ч үед өөрөө өөртөө итгэдэг байхыг хүснэ. Хүн бол өөрийн дотоод сэтгэлийн хөгжимтэй байхыг эрмэлздэг гэж сурган өгүүлтэл Безбедов дарвайтал муухай инээж,

	— Хөгжим байлаа гэхэд хэн түүнийг дарах юм бэ? гэв.

	Самгин хөмсөг атируулан

	— Наадах чинь тийм сайн алиа үг биш гэжээ.

	— Тэгвэл хэрэв би өөрөө өөртөө эзэн байхыг хүсэхгүй бол яах вэ? 

	— Тэр таны дур.

	Безбедов нэг хэдий хором дуугүй болж, Самгиныг ширтэхэд нь шил шиг гүн цэнхэр хүүхэн хараа нь улам жижигхэн, хурц болсон мэт харагджээ. Тэрээр зузаан уруулдаа аажмаар инээмсэглэх байдал илрүүлж

	— За та нарыг хуурч болохгүй улс юм! Би мал шиг амьдарч байгаадаа үнэхээр ичиж байна. Тагтаа дэмий, хүүхэн дэмий гэж намайг мэдэхгүй гэж бодож байна уу? Нэгээс бусад гэх боловч тэр ч хуурахын тул байдаг биз. Яагаад гэвэл сайхан харагдана. Тэгээд намайг эрхэндээ оруулаад авч болно доо. Миний эхнэр ч гэсэн мөн сайхан, ухаантай хүүхэн байсан юм. Гэтэл манай нагац эгч ухаантай хүнд дургүй юм... гэж ярьж байснаа лонх бөглөсөн мэт амаа хамхиж, Самгиныг түргэн харж, шар айраг аягалаад

	— Тэд, нагац эгч манай эхнэр хоёр хэрэлдээд байсан юм... гэжээ.

	“Энэ маань согтжээ” гэж Самгин биеэ барьж, Маринын тухай одоо л ярих нь гэж хүлээв. Гэтэл Безбедов шар айргаа хөнтөрч орхиод, амнаас хөөсийг үсэргэж,

	— Би ичиж байна гэхдээ ёсыг бодож зүгээр ч ярьсан байж болно Арцыбашевын зохиолыг уншдаг уу? Тэр чинь шударга, урьд өмнө байгаагүй шударга зохиолч доо! Миний бодвол тэр нууц байдлаас гарч ирсэн хүн юм. Достоевский бол хүнийг ёстой сул чөлөөтэй болгосон хүн. Тэр хүний хэлэх нь, хүн бол шинжгүй өөдгүй байх эрхтэй. Ер байгалиас тийм заяатай юм. Хүн ер бусдад хортой, зөрүүд бусдыг тоодоггүй байлаа ч гэсэн амьдралын зорилго бол бүх хүслээ хангах явдал мөн. Зодоон болох уу? Ялгаагүй бид зодолдоно. Харин чи үнэнч, чадалтай хүн бол ямагт шинжгүй, өөдгүй байдаг. Энэ бол нийтээр мэдэх үзэл юм. Энэ үзлийг нэг дорой тэнэг амьтан биеэ өмгөөлөх гэж санаанаас зохиожээ. Тэр чинь ингэж ярьдаг хүн дээ.

	Безбедов ингэж ярихдаа жигтэй хурдан дуржигнатал ярьсныг үзвэл Маринын талаар үг хэлсэндээ айсан бололтой гэж Самгин бодож байжээ.

	— Би тэр “Санин” гэдгийг уншсангүй гээд Самгин Безбедовыг муухай харж, — Гэвч таны ярьснаас үзвэл Ницшийн бодгаль үзлийг бүдүүхэн ёгтолсон шог роман юм байна гэхэд,

	— За хэн мэдэх вэ, шог зохиол ч байж болно... гэж Безбедов зөвшөөрөөд, — Потапенкын “Дурлал” гэж нэг зохиол бий. Түүнд эм хүн тэр шинжгүй, өөдгүй хүмүүсийг дээр гэж үздэг. Миний бодвол эмэгтэй хүн амьдралын амт шимтийг эрэгтэй хүнээс илүү мэднэ. Амьдралын үнэн гэдэг... гэж ярихад нь “Одоо л Маринын тухай ярих нь” гэж Самгин боджээ. Безбедовын согтуу яриа хэдий дургүй хүргэх агаад тэсэж суухад бэрх байсан боловч Маринын тухай олж дуулах болов уу гэж горьдохдоо Самгин дуугүй сууж байжээ.

	Самгин босож номын шүүгээний өмнө очоод тамхиа асаатал Безбедов сандал дээрээ найгалзаж

	— Шог зохиол, шог зураг... гэвч хэргийн гол үүнд бус, би өөрийгөө хэн болохыг мэдэж чадахгүй байгаад гол нь оршиж байна. Мэднэ гэсэн чинь ойлгоно гэсэн үг гэж инээж, — Би өөрийгөө тийм ийм хүн гэж дотроо бодож сурчээ. Үнэн хэрэг дээрээ би хэн юм бэ? Би бол нэг өчүүхэн амьтан гэдэгт итгэх хэрэгтэй. Хэдий гомдмоор ч гэсэн хүн өөртөө: Чи өчүүхэн амьтан, томоотой суу! гэж хэлэх хэрэгтэй юм даа гэв.

	Самгин өөрийн эрхгүй тамхины ишийг чанга чанга хазлан, Безбедовын шог зураг адил царайг хялайн харж, номын шүүгээний шилийг тогшлон зогсохдоо “Мал шиг амьтан!” гэж дотроо харааж байжээ.

	— Зөвхөн ямар нэг юман дээр тогтохын тул гэмт хэрэг ч хиймээр санагдах юм, нээрэн шүү! гэхэд нь Самгин

	— Уухайд аа, гэж тодгүй аяархан хэлээд Безбедовын энд сууж байхыг ер тэвчиж чадахгүй шиг санагдаж байжээ.

	— Танд гэж хэлэхэд надад чухам одоо энэхэн үед их хүнд бэрх байна...

	— Яагаад одоо гэж? 

	— Тийм шалтгаан байгаа юм. Би бол ер их мухардмалд ороод байгаа хүн. Хүмүүс надаар ямар нэг хариуцлагатай ажил албадаж хийлгэх вий гэж айх юм. Гэтэл би тийм юманд итгэх ч үгүй, хүсэх ч үгүй. Хүмүүс мянган жил хийсэн юмаа л хийж байна. Түүнийхээ төлөө дүүжлүүлнэ. Тэгэхлээр өөрөө өөртэйгөө хэрэлдэхээс ондоо юм алга.

	Самгин ханиалгаж, шүүгээнээс холдолгүй,

	— Толгой өвдөв гэв.

	— Утаанаас толгой өвдөж буй гэж Безбедов тайлбарлан толгой сэгсрэв.

	— Салхинд явж толгойгоо намдаая...

	Салхинд яв гэж Безбедов босоод найгалзаж, — Би ч явлаа. Миний өрөөнд ус гоожоод би охидын байранд очиж унтана гэв.

	Безбедов үүдэн тийш явснаа буцаж,

	— Клим Иванович та, миний нагац эгчтэй их л найз байх юм, би ч гэсэн тантай... нэг л... дотно санагдаад байх болов гэж улам дөхөж Самгиныг тэврэхийг завдан сарвайгаад улам аяархан бараг шивгэнэж

	— Манай нагац эгч хүн болгонтой найз, зальтай жүжигчин дээ! Тэр чинь хүнийг чадаад өнгөрнө шүү. За баяртай, таныг ч гэсэн...

	— Би Маринаг ондоогоор боддог шүү гэж Самгин яаран өгүүлж, Безбедовоос зайлтал цаадах нь гараа буулгаж, гайхаж, огт эрүүл болж

	— Та юу гэж бархирна? Би айхгүй шүү. Та ондоогоор боддог гэнэ ээ? За сайн... гээд үүдэн тийш явсан боловч эргэж зогсоод солгой гараа өргөж,

	— Харин тэр хөөрхөн царайт Миша чинь бяцхан тагнуул юм шүү. Намайг харуулдуулах гэж тавьсан юм. Таныг ч тагнаж байгаа. Энэ бол үнэн шүү гэж Безбедов гарч ирэхэд Самгин хойноос нь харж, алмайран ширээнээ суугаад “Ямар заваан юм бэ!” гэж боджээ.

	“Заваан” гэдэг үгийг ядаж олсон авч үүгээр хамаг хэрэг дууссангүй. Безбедовын санамсаргүй согтуугаар чалчсан үг хоёрдмол санаатайн дээр элэглэн дуурайсан чанартай байсан тул тэрхүү хоёрдмол санаа Самгины сэтгэлийг онц ихээр түгшүүлжээ. Самгин маш хурдан хувцаслаад бараг гүйсээр гадаа гарч, харанхуйн дунд шалбаагийн усан дундуур, шатсан банзан дээгүүр явж байхдаа “Энэ байраа сольё” гэж эрс шийдэж явжээ.

	Гэвч нэг хэдий болоод би согтуу хүний үгэнд орж ингэж уурладаг нь шал дэмий юм гэж дотроо ойлгожээ.

	“Яагаад миний зэвүү хүрэв? Маринаг ярив гэж уур хүрэв гэж үү? Безбедовын хэлдэг шал худал! Марина тийм жүжигчин биш».

	Самгин эрхбиш алхаагаа сааж бодож үзвэл, Безбедовын ярианд Самгины өөрийн талаар Маринад ярьж байсан үг гарсан шиг санагдсан боловч “Марина тэр талаар энэнд ярих учиргүй” гэж боджээ.

	Марина надтай, Безбедовтой яаж харилцдаг вэ? гэж Самгин даруй хянан бодоод “Марина хүнийг хайрлахгүй, залилж чадах хүн. Тэр чинь тодорхой нэг зорилготой хүн. Марина бол салбар шашинтай, бас ямар нэг сүм хийд бий болгох гэж хүсдэг хүн шүү дээ. Гэвч миний талаар үнэн сэтгэл тавиагүй юм түүнд байхгүй. Надтай ярихдаа бүдүүн гүжир байдаг боловч ер нь тийм зантай хүн юм” гэж боджээ.

	Тэр эргэлзлээс Мариныг цагаатгах, тэгэхдээ даруй цагаатгах нь чухал гэж Самгин бодов. Тэр шөнө гадуур зугаалмаар биш байв. Хашаа байшингийн булангаар нойтон хүйтэн салхи үлээж, хар үүлс гарч тэнгэрийн од мичдийг арчиж, намрын салхи гунигтай шуугьж байв.

	Эцсийн эцэст Безбедовын тухай Маринатай ярих хэрэгтэй гэж Самгин шийджээ. Гэртээ хариад Мишкийн тухай Безбедовын ярьсныг бодож үзэв.

	Тэр үгийг бодож үзэхэд Маринын хувьд тагнуул тавих хэрэгцээ байхгүй, гэхдээ улсын байгууллагаас тагнуул тавьж болно. Ер Миша бол юмыг ихэд сонирхож байх нь бий. Самгин мөнөөхөн Мариныг зурсан цаасаа урж, хогийн саванд хаясан атал Мишкийн ширээн дээр гар бичмэлийн дотор байсан нь бий.

	— Энэ цаасыг чи юунд авсан бэ? гэхэд

	— Надад сайхан санагдсан юм гэжээ.

	— Юу нь сайхан санагдав? 

	— Меркурий сайхан санагдав. Та түүнийг эмэгтэй хүн болгон зурсан байна бил ээ гэжээ. Мишкийн харцыг үзвэл худал хэлсэн шинжгүй харагджээ.

	— Чи Меркурийг яаж мэддэг вэ? 

	— Би Грекийн домгийг уншсан.

	— Уухай гэж Самгин хэлснээс хойш яагаад ч юм, Мишатай үг ярихдаа та гэдэг болсон бил ээ. Гэвч Миша хэдий үлгэр домог сонирхдог нь үнэн ч гэсэн нэг л эвгүй санагдах тул ондоо байранд нүүгээд өөр нэг хэрэг хөтлөгч олж авахаар шийдэж байжээ. Маринын тухай Безбедовын ярьсныг Самгин дурдан санахыг хүсэхгүй хир нь санагдана. Самгин Маринад их сэрэмжтэй үг ярих болж, түүний тайван ёжтой яриаг итгэл муутай чагнах ба ярьсан үгийг нарийнаа тунгаан бодож, болж буй бодит байдлын талаар ёгтлон ярихад нь төдийлөн талархахгүй болжээ. Маринын бодол саналыг Самгин тэр бүрий талархах нь үгүй бөгөөд харин гайхах болов. Марина ер ямар нэг юманд бат итгээд санасан зорьсондоо хүрээд зугаатай байх шиг санагдана.

	Гадуур болж буй явдлууд заримдаа Самгинд эвгүй юм санагдуулна. Дүүжлүүлсэн хүмүүсийн нэрсийн жагсаалтад Судаковын нэрийг олж үзсэн ба тус хотод баривчлагдсан замбараагүй явдалтны дотор Вараксин оржээ. Тэрээр “Лосев, Ефремов” гэх мэт хуурамч нэртэй явж байжээ. Энэ бүхнийг олж уншихад аягүй боловч бусад том том үйл явдлыг бодвол өчүүхэн хэрэг тул Самгины санаанд төдийлөн удаан тогтсонгүй удалгүй мартагджээ. Цаазын тухай Марина

	— Тэр, мангуу дүйрэнгүүд бусдыг өс хонзон санадаг болгож байгааг нь тэдэнд битүүхэн мэдүүлэх хэрэгтэй юм сан гэхэд нь Самгин

	— Улсын Думд дандаа энэнийг итгүүлэн ярьдаг гэсэнд

	— Битүүхэн мэдүүлэх гэдэг бол үг хэлэх гэсэн үг биш... гэж Марина дүрсхийтэл уурлажээ. Марина бол тийм чиг ууртай эхнэр биш гэж Самгин үзэх атал ямагт тийнхүү гэнэт дүрсхийн уурладаг болсонд машид гайхаж байжээ.

	Лионель Крэйтон гэдэг хүн Маринынд үзэгдэх болов. Тэр хүн хэдий хэрийн настай бодох нь эс мэдэгдэх агаад бодвол дөч эргэм настай хүн байв. Лионель Крэйтон бие чилгэр, чийрэг, улаан хацартай, өргөн магнайтай, устөрөгчийн хэт ислээр өнгийг алдуулсан мэт өтгөн, долгиотсон бор үстэй ийм нэгэн байв. Түүний нүд мөн бор, юмыг үзэх нь хараа муутай атал шил зүүдэггүй хүний янзтай ширтэн харна. Нүдний харц зөөлөн, ямагт найртай инээвхийлэн шаравтар тэгшхэн шүд ил гаргаж байна. Тийнхүү шүдээ ил гаргаж инээхэд нь сахал үсийг хуссан цэвэрхэн царай нь улам аятайхан харагдана. Марина тэр хүнийг Самгинтай танилцуулан

	— Канадад байсан инженер, геологич хүн, манайхны нэг салбар шашинтныг үзсэн юм гэхэд Крэйтон

	— Тийм, тэд бол их, юу гэдэг бил ээ? 

	— Чийрэг улс гэж үү? хэмээн Самгин засаж хэлжээ.

	— Мөн, танд баярлав. Гэвч америк хүмүүс шиг идэр улс даа гэлээ.

	Оросоор ярихдаа үе үеэр таслан тун цэвэр хэлэх гэж хичээж байх нь үзэгдэнэ. Үг ярихдаа дандаа асуусан байдлаар ярих агаад

	— Танайд их олон сүм байх юм, цөм тууш үзэлтэн үү? Лев Толстойг хөөж орхисон уу? Уралын маргадыг дандаа францчууд малтаж ашигладаг уу? гэнэ.

	Гэвч юм асуух нь цөөн Маринын яриаг үргэлж чагнан их л хүндтэйгээр харж байна. Гадаа гудамжаар явахдаа цэргийн хүн шиг жигд хөнгөн алхах ба сэгсгэр үстэй хар пальтоны халаасанд гараа хийж, саравчтай минжин малгай тавиад нүдээ огт цавчрахгүй эгц харж явах ажгуу. Сүмийн мөргөлийн үеэр орж үзсэн нь олонтой. Мөргөлийн дууг ихэд сонирхон

	— Онгон шүтээн нь сайхан, тийм биз? гэж гүн баргил дуугарна.

	Бас өвлийн хүйтнийг ихэд гайхаж

	— Би даараад ийм болдог гэж нударгаа зангидан үзүүлнэ.

	Ер хэзээ ёзооны уйтгартай, шулуун хүн бил ээ. Самгиныг очих бүрий Мариныд байх нь эвгүй санагдах агаад эмч хүн өвчтөнийг байцааж буй мэт Самгиныг үргэлж шалгаадаг авай. Крэйтон тэр хотод гурван долоо хоног хиртэй үзэгдээд алга болсон бил ээ. Самгин түүнийг Маринаас сураглан асуусанд Марина

	— Би түүнийг яаж мэдэх бил ээ. Би өөрөө анх удаа уулзаж байна. Их тултираа хүн юм. Эцэг нь Англи, Америкийн христосын салбар шашны хүн, миний нөхрийн найз байсан юм. Канадад манай нэг салбар шашин бий болгоход тус болсон нь бий. Энэ Лионель гэж цэцгийн нэртэй хүү нь бас салбар шашныг сонирхдог, мөн ном бичнэ гэж явна. Би бол ийм ажигч, заншлан тагнагч улсад дургүй юм. Энэ хүн салбар шашин сонирхож яваа юм уу, алт сонирхож яваа юм уу хэн мэдэх бил ээ. Сибирь орно гэж яваад өгсөн шүү дээ. Бичиг захиагаар харилцаж байхад сонин байсан юм, биеэр үзэхэд онц биш амьтан байна гэж тун найзгүй их л дурамжхан ярьжээ.

	Самгин Мариныд очих бүрийдээ Безбедовын тухай ярих гэж оролдовч нэг л эв хав нь олдохгүй байв. Безбедов ч үзэгдэх нь ховор болж, өглөө маш эрт гараад үдэш орой ирнэ. Самгин нэг өдөр салхинд явж байгаад Маринын дэлгүүрт орвол Марина ширээнээ баахан бичиг данс хөглөрүүлж, өвөр дээр мөн том данс тавиад сууж байжээ.

	— Би мөнгөнд дуртай, тоолох дургүй юм. Америкийн тэр сая живаагийн хөрөнгөтөн байх юм сан, тэд лав өөрснөө мөнгөө тоолдоггүй биз. Захарий бас энэ талаар муу, ондоо нэг өвгөн худалдагч авахаас гэж Марина ууртай ярина.

	— Яагаад заавал өвгөн хүн авах гэж? гэж Самгин алиалан асуув.

	— Өвгөн хүн бол тонохгүй, алчихгүй, сэтгэл амар байхгүй юу? 

	— Захарий ямар талын мэргэжилтэй хүн бэ? 

	— Захарий юу? Ямар ч мэргэжил байхгүй, хоосон сэтгэгч, аль хүнд бэрх газраар тэнэдэг хэрмэл хүн. Тэгэхдээ газар дэлхий дээгүүр биш, номын хуудсанд дундуур хэрэн явдаг хүн юм.

	Марина дансыг диваан дээр чулуудаж, ширээ тохойлдон алгаар нүүрээ тулж суугаад инээмсэглэн

	— Захарий чамд гомдсон байна бил ээ. Баясгалантад хонохдоо юм асуухад чамайг дуугараагүй, ер тэндхийн тариачдад их бардам дээгүүр зан гаргасан гэж гомдоллож байна даа... гэжээ. Самгин дал мөрөө хавчиж

	— Би ч бас юмны учрыг тайлбарлан ярихдаа муухан даа. Өөрөө олон юмны учрыг олдоггүй хүн юм. Тариачидтай бол бүр ч ярьж чаддаггүй юм.

	Марина түүний яриаг тасалж

	— Валентин надад гомдоллож байна уу? гэжээ.

	Самгин цочиж, Маринын тэр урьдчилан сануулж хэлсэн үг нэг л сэжигтэй санагдаад явчихжээ.

	Марина урьдын адил инээвхийлэх боловч тэр нь нэг л хурц шогтой харагдсан тул хар лам нарт Маринын уурлаж байсан явдал Самгинд эрхбиш санагджээ.

	— Валентин бол өөртөө л гомдоллох дуртай хүн бил ээ. Ер нь их олон үгтэй хүн байна шүү! гэж Самгин их л болгоомжтой ярив.

	— Их чалчаа хүн. Намайг харааж байна уу? 

	— Хараасан юмгүй харин чамайг их зальтай хүн гэж байна бил ээ.

	— Ондоо юм хэлэхгүй байна гэж үү? 

	Марина аяархан эвгүй инээж, Самгиныг харахад энэ миний үгийг үнэмшихгүй байгаа ажээ гэж Самгин ойлгожээ. Чингээд нүднийхээ шилийг арчиж байгаад огт санаандгүйгээр

	— Түймэр гарсны орой их хачин юм ярьсан шүү. Түүний ярих нь Самгин та бид хоёрыг ааш зангаар адилдуу болохоор бие биедээ харилцан сургаг гэсэн шиг таныг миний дэргэд зориуд оруулсан юм гэж надад ойлгуулах гэж оролдоод байх шиг байсан шүү гэжээ.

	Самгин ингэж хэлээд ичиж, нүүр нь час улайжээ. Урьд ийм юм огт бодоогүй явтал одоо хаанаас миний толгойд оров гэж Самгин өөрөө гайхжээ. Маринаг харвал түүний нүүр бас улайжээ. Марина ширээн дээрээс гараа авч дивааны түшлэг дээр тавиад хөмсгөө өргөж

	— Энэ үгийг чи өөрөө санаанаас хэлэв! гэв.

	— Тэгэхэд Валентин согтуу байсан юм шүү гэж Самгин амандаа үглэж нүднийхээ шилийг газар хивсэн дээр алдаад авах гэж тонгойж байхад Марина,

	— “Эрүүлийн санаа согтуудаа” гэж хэлэх гэж байна уу? Тийм биш! Валентин санаанаас их зохион ярьдаг хүн, гэхдээ тийм нарийн юм бодож чадахгүй. Энэ бол чиний бодож явдаг үг байна. Клим Иванович, царайг чинь харахад ил байна шүү дээ! гэж хэлээд элгээ тэвэрч, сормуус буулгаж

	— Миний талаар ийм өндөр сэтгэгдэлтэй явдгийн чинь төлөө чамд талархмаар юм уу, аль эсхүл аашилж харааж чамайг ичгүүрт оруулмаар юм уу мэдэхгүй байна. Гэвч чи хэдийн өөрөө ичиж улайчхаад байх шив гэжээ.

	Самгин өөрийгөө жигшиж “Би Маринатай үг ярихдаа дандаа хүүхэд шиг тэнэг зан гаргаж байх юм” гэж боджээ. Марина уруулаа хазлан Самгиныг нэг үг хэлэх биз гэж үзтэл хүлээж байхад Самгин

	— Миний чамд ярьсан юм түүний үг ярианд цухалзаж байсан шүү... гэжээ.

	— Бүр сайн гэж Марина гар дэлгэж тачигнатал инээж Чи юу яриад байгаагаа бодоорой! Чиний тухай би бас түүнд чинь ингэж ярина шүү! Чи өөрийгөө ямар байдалд оруулж байна даа? Энэ бол чиний хүнээс зожиг байдгийнх юм. За гайхаж байна уу! Энэ чинь ер муу юм шүү!

	Самгин өөрийгөө бага боловч цагаатгах гэж

	— Ер нь Безбедов бид хоёрт адилдуу төстэй юм... гэж ярих гэтэл Марина

	— Боль доо! гэж гараа сэгсэрч, — Үүнийгээ огт мартаж орхи! гэж бас толгой сэгсэрч, их л бодлогошронгуйгаар

	— Чи ер ямар хачин хүн бэ! Яах гэж ингэж өөртөө буруу өгч өөрийгөө залхааж байдаг юм бэ? гэв.

	Марина ингэж хэлэхдээ гайхмаар үнэн халуун сэтгэлээр хэлжээ. Мөн тиймэрхүү аялгуутай бас бус юм хэлсэн боловч Самгин дуугарсангүй.

	— “Надтай хэн ч ингэж сайнаар ярьж байгаагүй” гэж дотроо зөвхөн талархан бодож байжээ. Энэхэн үес Дуняша хүүхний цоохор царай, түүний түргэн гүйлгэнэсэн харц Самгины сэтгэлд зурсхийн орсон боловч Дуняшаг энэ эхнэртэй зэрэгцүүлэн тавьж болохгүй! Самгин Маринад онцгой, мөн чин үнэн сэтгэлийн сайн үг олж хэлэх гэж бодсон боловч тийм үг олсонгүй. Марина дахин ширээ тохойлдож, сайхан гараараа эрүүгээ тулаад. хэдий зөөлөн намуун боловч ажилсаг янзаар ярьсан нь

	— Би Валентины талаар чамаас яагаад асуув гэвэл, тэр чинь эхнэрээсээ салсан хүн. Валентин нэг бүсгүйтэй явдаг болтол цаадах нь жирэмсэн болсон юм аа. Тэр хэнээс олсон хүүхэд болох нь хараахан мэдэгдээгүй хэрэг. Ямар ч гэсэн тэр хүүхэн Валентиныг тэнэг болохоор ашиглаж, амраг болсон нарийн бодолтой хүүхэн юм. Тэр бол газрын эзний охин, Радомыслов гэж анчин, мөрийтэй тоглодог, айл хэсдэг зартай хүн байгаад хоосорч, биедээ гар хүрч үхсэн юм. Хоёр охин үлдсэн нь Марсель Превынхаар “замаа алдсан хүүхнүүд” өөрөөр хэлбэл “баясахаас ондоог мэдэхгүй” хүүхнүүд юм. Тэд дуулна, наргина ер хийхгүй юм үгүй... Валентинд бага сага зөөр бий, нэлээн юм бий. Гэхдээ өөрөө асрамжид байдаг хүн. Танайхны хуулийн хэлээр бол хөдөлмөрийн чадваргүй хүн юм. Түүнийг их үрэмтгий болохоор эцгийн гэрээсээр асрамжид оруулсан юм. Түүнийг асрамжилсан загалмай зүүлгэсэн эцэг нь шилний үйлдвэрийн эзэн, Логинов гэж их хөгшин өвчин эмгэгтэй хүн байсан юм. Үнэн хэрэг дээрээ түүний асрамжийн мөнгө миний гарт байгаа юм. Гурван жилийн өмнө Валентин тэр асрамжийг хүчингүй болгох гэж надаас нууж дээд газар өргөдөл өгсөн нь бүтээгүй юм аа. Анх тэр хүүхэнтэй суухдаа ямар ч ёс төр хийгээгүй атал тэр эхнэр нь их шударга ухаантай эм байжээ. За тэр ч яах вэ... гэж Марина ярьж байснаа алжаасан мэт санаа алдаж, эргэж хараад дуугаа нам болгож

	— Валентин одоо бас л түвэг удах гээд байгаа юм. Радомысловынхон, тэдний бүлгийн зугаач хүмүүс Валентинд үг заадаг юм. Тэдний зорилго бол энэ тэнэгийг цөлмөх гээд байхгүй юу. Ийм учиртай юм. Үүнийг чамд яриагүй юу? гэжээ.

	— Надад ганц ч үг дуугараагүй гэж Самгин аль болохуйц шийдмэг дуугарсанд Марина чигчий хуруугаар хамраа маажиж

	— Тэр байшингаа өөрөө түймэрдсэн үү? гэжээ.

	— Үгүй байлгүй.

	— Түймэрдэнэ гэж далайлгаж байсан л даа.

	— Далайлгаж байсны? Хэнд? 

	— Надад, чи яагаад асуув? 

	— Надад ч бас ярьж байсан удаа бий гэж Самгин хүлээв.

	Марина санаа алдаж

	— Тэр дээ! Гэвч энэ бол дүрсгүй явдал юм. Түүнтэй хэрэлдэж байх гэдэг залхуутай юм. Гэвч би түүнийг гуч хүртэл асрамжаас гаргахгүй. Тэгж ч би ам өгсөн хүн. Чи энэ хэргийг нэг хөөцөлдөх хэрэг гарах вий... гэхэд нь Самгин толгой дохиж, Марина суниалгаж инээвхийлээд

	— Өөрийгөө ясан бөмбөг өнхрүүлэхдээ сайн гэж тав таван зуугаар алдаж байсан хүн. Бас уралдаж, зодолдож ч явсан байх. Ер гуйлгачин болох гэж их хичээсэн хүн дээ. Гэвч тэр ямар хүн болохыг чи харж байгаа биз дээ... гэлээ.

	— Харж байна гэж Самгин хэлэв.

	Самгин тэндээс явахдаа одоо Марина бид хоёрын яриа тодорхой болов гэж бодож явжээ. “Би биеэ аятайхан авч явж чаддаггүй хүн юм” гэж Самгин бодохдоо бараг ичивч энэ эхнэрээс ондоо хүнд би ингэж итгэж байсан удаа бий бил үү? гэж бодоод хариу олсонгүй Гэвч бодоод байхад нэг зүйл сэтгэлийг бухимдуулах агаад юу гэвэл Самгин элдвийн олон янзын үг яриа мэднэ. Гэтэл тэдгээрийн дотор түүний дотоод сэтгэлийн үг яриатай адил төстэй зүйл огт эс тааралдах бөгөөд Маринын үг яриа ч сэтгэлийг хөндөж чадахгүй, сонирхолгүй, гаж санагдах ажгуу. Марина юу эс яривч түүний ямар нэгэн юманд итгэл дүүрэн зориг төгөлдөр аялгуу нь Самгины сэтгэлийг сэргээх нь бий. Үүнийг тэрээр хүлээх ёстой. Маринын хүний сэтгэл татдаг чадварыг ганц үүгээр тайлбарлаж болохгүй. Самгин бол эмсийг эс тоох ба Маринын сайхан бие бялдар ч түүний дур хүслийг эс хүргэж байхад Самгин өөртөө эрэмшиж бахдан явна. Тэгвэл Марина ямар далдын хүчээр Самгиныг эрхэндээ оруулна вэ? Энэ асуултад Самгин хариу эрэх нь үгүй. Учир нь тэрээр Маринын эрхэнд орсноо бодох бүрий битүүдээ ичнэ. Маринатай тэр нэг удаа ярилцаж, “Яах гэж биеэ залхаана вэ?” гэсэн намуухан үгийг дуулснаас хойш Самгины сэтгэл санаа нэн хөнгөн аятай болжээ.

	Безбедовын тухай гарсан яриа; түүний асрамжийн хэрэг явдлыг хөөцөлдөх хэрэгтэй болсноос хойш Самгины урьдын бодол санаа нэлээн ондоо болсон бил ээ.

	“Энэ ер хачин юм” гэж Самгин бодтол,

	 

	Хорвоогийн амьдралд би хэзээ ч

	Хороор амталсан жаргалын дуслыг амссангүй

	 

	гэсэн хэн нэгний шүлгийн мөр санаанд нь оржээ.

	Самгин тийнхүү сэтгэл уярсан хэвээр арваад хоног явав. Гэтэл нэг өглөө Марина орж ирээд

	— Миша чи гараад, Лидия Тимофеевнын гадаа очоод хүлээж бай гэж хөтчид хэл гэжээ.

	Чингээд Мишаг гарсан хойно

	— Валентин яасан гэж чи бодно! Нөгөөх чинь оргоод Петербург орчихсон байна. Мянган цаасны өр төлөх баталгааны бичиг зарж, долоон зуун дөчин цаас аваад явсан байна. Тэр нүглээ наманчилъя гэж надад захиа ирүүлжээ. Онгоцонд хөлсний усан цэргээр орж далайгаар явах санаатай гэнэ. Тэр бүхэн шал худал, асрамжаа салгуулах гэж хөөцөлдөхөөр явсан байхгүй юу. Радомысловынхны зааж байгаа нь тэр гэж ярьжээ.

	— Тэгээд чи яах бодолтой байна? 

	— Яах вэ даа. Өр төлөх баталгааны бичгийг би үүгээр худалдан авч Захарийг байшинд нь суулгана даа. Бузар амьтан оргоод явсан байна шүү! Чи мэдээгүй юү? 

	— Бид хоёр ер бие биеэ харах нь ховор болсон шүү.

	— Москва ороод гурав хоножээ. Тэндээс захиа бичсэн байна... гээд Мариныг гарч явахад асрамжийн хэргийг нэг хэсэг хойшлуулах нь гэж Самгин сэтгэл дүүрэн байжээ. Түүнээс хойш хоёр сар болоход Марина зээ дүүгийн талаар ганц ч үг дурссангүй ажээ.

	Хавар болохын өмнө Самгины ид их ажилтай үеэр Миша бас алга болжээ. Самгин уг нь түүнтэй эвлэрээд гэртээ ажил хийлгэхээр шийдсэн байжээ. Самгины уур хүрч, тэр идэр хөвгүүнээр туслуулахгүйгээр болно биз гэж бодож байтал дөрөв дэх өдрийн өглөө хотын эмнэлгээс утасдаж, өвчтөн Михаил Локтев Самгиныг ирж уулзана уу гэж гуйж байна гэжээ. Миша ямар өвчин туссаныг асуухын. завгүй эмч утсаа тавьжээ. Самгин эмнэлгийн газар очиж урьдаар эмчтэй нь уулзав.

	Эмч нь улаан царайтай, дугариг нүдтэй, цагаан халаад өмссөн, хүнд маягийн овор том биетэй хүн байв. Түүний ярих нь

	— Локтев хүнд жанчигдсан боловч аюултай юм байхгүй яс хугарсан зүйлгүй. Хэнд хаана зодуулснаа нуугаад байгаа юм. Бодвол янхны газар хүүхэнтэй явж байгаад зодуулсан биз. Өөрөө хэн болохоо хоёр хоног ярьсангүй, өчигдөр би цагдаад мэдүүлнэ гэж далайлгасан юм. Ер тэр бол миний үүрэг юм. Уг нь ихээр жанчигдаж бараг ухаангүй ирсэн юм. Гэвч яваандаа учир нь олдоно биз гэжээ.

	Самгин бүр ч ихээр уурлан өвчтөний өрөөнд орвол нэг жигдийн олон орон дээр нэг ижил шар шар хувцастай улс суух нь сууж хэвтэх нь хэвтэж байжээ. Тэдний нэг нь Самгиныг хараад тосон очиж, танил жигд дуугаар онц аяархан

	— Клим Иванович, танд түвэг удсан явдалд намайг уучлаарай. Гэвч эмч намайг гаргахгүй цагдаад хэлнэ гэж далайлгаад байгаа юм. Цагдаад мэдүүлж хэрэггүй юм сан гэжээ.

	Мишкийн тал толгой нүүрийн талыг дарж боосон тул ганцхан баруун нүдээр харах агаад духыг гүн их зүссэн харагдана. Цайвар хацар уруул нь чичирч байв. “Энэ надаас айж байгаа ажээ” гэж Самгин бодов.

	— Би ямар ч муу юм хийгээгүй шүү, та итгэж үзээрэй. Үүнийг миний багш танд батлан хэлэх байх...

	— Багш ий? 

	— Тийм, Василий Николаевич Самойлов намайг дунд сургууль төгсгөх гэж байгаа юм. Би ажлаа хийж бүрэн чадна шүү...

	Самгин түүний яриаг чагнах зуур өвчтөнийг хулгай нүдээр харж байжээ. Эмийн үнэр ханхалж, нэг хүн ёолж сурах гэж байгаа юм шиг янз янзаар жигдхэн ёолж байжээ. Миша Самгиныг шаардангуй эгц ширтэж байв.

	— Та гарах гээд байгаа юм биз дээ? За мэдлээ гэж Самгиныг хэлэхэд Миша маш болгоомжтой хажуу тийшээ болжээ.

	Самгин мөнөөхөн эмчтэй үг ярьж эмнэлгийн цэцэрлэгийн зөрөг замаар хашааны хаалга тийш очиж явахдаа “Миша бас сурдаг байх нь. Их сургуульд орох гэж мярааж байж бас хэрүүл гаргадаг байх нь” гэж бодож явжээ. Эмнэлгийн хашааны үүдэнд жигтэй нимгэн пальтотой, чагнууртай малгайтай хүн тааралдаж

	— Та ноён Самгин мөн үү? гээд хариу хэлэхийг хүлээсэнгүй, — Тантай уулзах гэсэн юм сан, таван минут зав гаргахгүй юу гэжээ.

	Самгин түүний муухай цонхигор царай, балиар бор сахлыг харж, надад одоо зав алга, хүлээн авдаг цагаар очоорой гэхэд нөгөө хүн малгайгаа хуруугаар хатгаж эмнэлгийн байшин тийш явав. Самгин гэртээ харьж явахдаа энэ хүн лав эрүүгийн яльгүй хэргийн учир яваа биз гэж бодоон бөгөөд тэр хүнийг яг дөрвөн цагт ирэхэд “нямбай золиг байна” гэж боджээ.

	Тэр хүн орж ирээд хуучин муу пальтогоо өргөн мөрнөөс их л алгуур хянамгай тайлахыг үзвэл энгэртээ халаастай атирсан муу хүрмийн дээгүүр өргөн цэмбэн бүс бүсэлжээ. Найтаалгаж, эрүүний сахлыг их нямбай гэгч арчиж, шингэн буурал үсээ хуруугаар самнан илээд зочдын өрөөн дундуур яаралгүй алхлан ширээнээ очиж суугаад

	— Би Самойлов гэдэг хүн байна. Таны хэрэг хөтлөгч Локтев. бол миний шавь, миний дугуйлангийн гишүүн хүн юм. Би бол намын хүн биш, гэхдээ соёлын ажилтан гэгдэж явдаг юм. Насаараа залуучуудтай зууралдаж ирлээ. Хувьсгалт сэхээтнийг толгой дараалан хядаж байгаа одоо үед хорогдлыг нөхөх нь чухал гэж үзэж байна. Тэр ч мэдээж бүрэн зүй ёсны хэрэг, үүнд миний гавьяа гэж юу байх вэ... гэж ярихад нь Самгин мөнөөхөн доголон тээрэмчийн. үгээр “Учрыг тайлбарлагч ноён мөн байна” гэж бодож байжээ.

	Самойлов удаан ярьж сурсан хүний янзтай цуцанги бүдэгхэн хоолойгоор их л аажуухан ярьж байв. Нүд нь гунигтай, бараан, нүдний дор хөх нугалаа тогтжээ. Самгин түүний яриаг. чагнаж суухдаа хуруугаар ширээ тожигнуулан, цаад хүнд товчхон ярь гэж битүүхэн мэдэгдэж байжээ. Самгин ширээ тогшиж суухдаа “Энэ хүн бол мөнөөхөн нийгмийн үүрэг даалгадаг ёстой учрыг тайлбарлагч ноён мөн байна” гэж бодож, энэ хүн ямар нэг хөгийн сонин юм ярих болов уу гэж хүлээж байжээ. Гэтэл үнэхээр сонин юм ярьжээ. Түүний өгүүлэх нь

	— Локтев бол онц чадалтай, ховор ариун сэтгэлтэй залуу гэдгийг та бэлхнээ мэдэж байгаа биз дээ. Юмыг олж. мэдэх гэсэн ханашгүй хүсэлдээ дийлдэн гимназийн нэг бүлгэмд орсон байна. Тэр бүлгэмд баян айлын эрэгтэй эмэгтэй хүүхэд байдаг юм байна. Тэд одоо үеийн утга зохиол судлах нэрийдлээр, мөн дөө, утга зохиол! гэж тэр хүн бараг хашхиран давтаж, — Тэр бүлгэм байгуулсан байна. Гэтэл үнэн хэрэг дээрээ яагаа ч үгүй байж эр эмийн садар явдлыг сонирхож, тэнд нүцгэлж шалдалж, нийлж хавьтаж юу юу болдгийг чөтгөр бүү мэд... гэж Самойлов гараа дэлгэхэд нүдний доод хөх нугалаа нулимсаар дүүрч, өмдний халааснаас алчуур гаргаж, тэрхүү бор нулимсыг шувтарч, хурц үгэндээ хоолойгоо эсгэсэн мэт чичирхийлсэн дуугаар

	— Тэгнэ гэж бодож болох байсан уу? Та хэл, тэгнэ гэж бодож болох уу? Өчигдөр гудамжны хориглолт хийж, өнөөдөр шившгээ тарьж байж болох уу? Гэтэл энэ шүлэгчид... “Зоригтой байхыг хүснэм” юу юу гэдэг бил ээ?.. Одоо харин “Хувцсыг чинь тайлахыг хүснэм” гэж бичдэг болжээ. Ер нь буруу хурьцал, шал бузар булай явдал юм!

	Түүний мөн аяархан харааж байхыг үзвэл тийнхүү хараах болсондоо ихэд харамсаж байх шиг ажээ. Самгин хөмсөг атируулан, цааш юу болохыг дуугүй хүлээж суув. Самойлов гадуур цамцны халааснаас тамхины, карелийн хусан хайрцаг, зүсэж дэвтэрлэсэн цаас, модон соруул, давхар хайрцагтай чүдэнз гаргаж, ширээний ирмэг дээгүүр өрж, тамхи ороож байхад гар нь архичин хүний гар шиг учиргүй салганаж байв.

	— Нэг үгээр хэлбэл Локтев тэнд хоёрхон удаа очжээ. Анх очихдоо ичээд дуугарсангүй, дахин очихдоо бүрэн зүй ёсоор эсэргүүцсэн байна. Гэтэл цаад шалдан золигууд нь уурлаж, Катаева гэж мөн гимназийн нэг охинтой шөнө манайхаас явахад нь барьж аваад зодсон гэнэ. Катаева нь нөгөөхийгөө үхчихлээ гэж бодоод зугтаасан гэнэ. Тэр охин ч балай амьтан, өчигдөрхөн үдэш надад хэлж байгаа юм. Гимназиас хөөгдөх болов уу гэж айсан байж болох юм... гэсэн ч сайшаамаар юм биш...

	Самойлов янжуурын хэртэй бүдүүн тамхи ороож, хортой үнэртэй гашуун цэнхэр утаа учиргүй савсуулж байхад түүний зөвхөн ам хамраас биш, чихнээс нь хүртэл утаа савсаж байх шиг харагджээ. Самгин түүнийг хялайн харж тэсгэлгүй хүлээнэ. Тэр хүн Самгинд мөнөөхөн Хрисанф абугай, “Миша ах” Сомовын Любаша мэтийн. аль дивангарын үеийн хүмүүсийг санагдуулж байжээ. Гэвч Самойловын нүдийг үзвэл, зөвхөн нэгэн үзүүрт үзэл санаа биедээ шингээсэн хүний сайн төлөв илэрч байжээ.

	— Тийм бүлгэм байж огт болохгүйг та бэлхнээ мэдэж байгаа. Тэр бол халдварын үүр уурхай мөн. Михайл Локтевыг нүдсэнд уг хэрэг оршиж байгаа биш, миний тан дээр ирсний учир бол таныг их соёлтой хүн гэж Миша надад ярьсан юм. Ер нь та ёс суртахуун, оюун ухааны талаар түүнийг бишрүүлэгтүн! Одоо чинь хүн болгон улс төрийн яль шальгүй юмаар оролдох болжээ... Улсын Дум ч тэр! Гэвч уг хэрэг үүнд оршиж байгаа биш гэж янцаглаж, итгүүлэн хэлсэн нь

	— Тэр хэрүүлийн газрыг сониноор зарлаж, . бэртэгчин хүмүүсийн хов живийн идэш болгох юм уу, гимназийн сурагчийг хөөх зэргийг гаргаж огт болохгүй шүү дээ... гэлээ.

	— Локтевын яриа хэдий хэр үнэнтэй болохыг юуны өмнө тогтоох хэрэгтэй гэж Самгин ойлгуулсан авч Самойлов духаараа харж

	— Локтев танд юу гэж ярьсан юм дээ? гэв.

	— Танд ярьсан болохоос надад яриагүй шүү. дээ. Самойлов онц гайхан харж

	— Надад бол Катаева ярьсан юм. Өөрөө толгой өвдөв гээд яриагүй. Гэвч гол нь үүнд биш. Миний бодвол та л тэр хэргийн учир начрыг олмоор юм. Яагаад гэвэл Михаил таны дэргэд ажил хийдэг, та бол өмгөөлөгч хүн, тэгэхлээр та тэдний бүлгэмээс хоёр гурван хүнийг урьж авчраад тэр бузар булай явдал нь нийгмийн ба бие махбодын хувьд ямар хортой болохыг тэр өөдгүй зальхай багачуудад ярьж өгөх хэрэгтэй байна. Ийм шив! Би тэгж чадахгүй, түүнд миний нэр хүнд ч хүрэхгүй. Би бол бас цагдаагийн хараанд байдаг хүн, тэд хэрэв манайд очих юм бол тэдний нэрийг хугалж болно. Ер. нь би. залуучуудыг гэртээ аваачдаггүй юм.

	“Үүрэг даалгаад орхилоо шүү” гэж Самгин дотроо инээмсэглэн амаа барина. Самойлов тэр явдлыг улам итгүүлэх гэж хөгийн хөгийн юм ярьж байхад Самгин уг хэргийн осолтойг бодож, “Энэ хүн намайг тэр хэрүүлд татан орууллаа шүү, чөтгөр ав” гэж бодож байжээ.

	Тэр явдал юугаар дуусахыг Самгин эргэцүүлэн бодоход бэрх байжээ. Нэг хэдэн мануухайг гэртээ авчирч тэдэнд хүний зан байдлын горимыг ярьж өгөх ёстой болж байх гэдэг хачин санагдаж байжээ. Зарим талаар авч үзвэл тэр нь сонирхолтой, инээд хүрмээр байж болох боловч эр эмийн явдлын ёс суртахууныг номлогчийн инээдэмтэй байранд өөрийгөө аваачиж тавина гэдэг түүнээс хөгийн юм болох байв. Гэвч Самгин

	— Энэ хэргийг бодож үзэх хэрэгтэй. Надад бодох хугацаа өгнө үү. Би Локтевоос учрыг сайн асууж мэдье. Тэгээд би өөрийн шийдвэрийг Мишагаар танд дамжуулъя гэхэд, Самойлов

	— За тэгье гэж зөвшөөрч, мөнөөхөн тамхины олон хэрэгслээ өвөртөлж, нэг тамхи дуусан татаж, таван хүн тамхи татсаны хэртэй утаа уугиулж орхиод, — За би хариуг хүлээж байя, тантай танилцлаа гэжээ. Чингээд Самгины гарыг сулхан атгаж, ихэд алжаасан хүний янзтай явж пальтогоо авч болгоомжтой гэгч өмсөж, малгайгаа авч сайтар ажиглан толгой дээрээ тавьж, сулхан дуугаар

	— Цагийн байдал бузар муухай болж байна... Та утга зохиолын байдлыг ажигладаг биз дээ? Ямар байна даа? Олон үеийн уламжлалыг устгалаа шүү гээд явав. Хойноос нь харахад нуруу бөгтөр, үргэлж тонгойн сууж ном их уншдаг хүний байдал илрэх ажгуу. Самгин тэгж бодоод цонх, зуухны салхивчийг нээж “Ном үзэж балайрсан эр биз. Хэрэв худлаа дүр эсгэдэггүй л юм бол ёстой гэнэн номч бий! Би одоо яадаг бил ээ? ».

	Тэр хэрүүл сонины анхаарлыг татахгүйгээр өнгөрч чадахгүй гэж Самгин нутад итгэж байв. Хэрэв Самгины нэр хутгалдан орвол бүр ч аягүй байх буй заа. Миша бол тун ч аягүй хүн бил ээ. Миша лав гэртээ бий биз гэж бодоод хашаачийг явуулж дуудуулсанд Миша дороо гүйж ирээд боодолтой толгойгоо барьж үүдний дэргэд мод шиг хөшиж зогсжээ. Өрөөсөн нүдээр эгц шууд ширтэх нь бүр ч аягүй харагдаж байжээ.

	— Орогтун, суугтун гэж Самгин хүйтэвтэр өгүүлж Самойлов ирж, таны хийсэн хэрэг... таны зан байдлыг танилцуулаад явлаа. Гэвч тэр бүлгэмд юу юу болсныг би тодорхой мэдэх хэрэгтэй байна. Тэнд очдог багачуул хэн хэн гэдэг вэ? гэсэнд Миша болгоомжтой ханиалгаж, муухай ярвайгаад бичиг уншсан мэт ядах юмгүй ярьсан нь

	— Бид Маркович инжааны гэрт цугласан юм. Эцэг нь эзгүй, гадаадад явсан, түүний хүү Левка байсан. Тэгээд гэрлээ унтрааж харанхуйгаар... ичмээр муухай шүлэг уншиж байсан, тэр нь гэрэл гэгээтэйд уншихын аргагүй муухай шүлэг бил ээ. Өргөн ор, диваан дээр хоёр хоёроор суугаад үнсэлдэж байсан. Тэгээд гэгээ гаргахад зарим охид бараг чармай нүцгэлсэн байсан. Тэд цөм бага хүүхэд биш, Маркович хорь хүрсэн хүн. Пермяков ч мөн төдий насны хүн...

	— Пермяков гэж хүнсний дэлгүүрийн эзний хүү юү? 

	— Мөн гэж Миша овгийг нэрлэж байв.

	Тэр хэрэгт түншийн нь хүү оролцсоныг мэдэхэд Самгинд тун ч аягүй байжээ.

	Самгин тамхиа ууртайхан асааж “Энэ хөвгүүн хэзээ нэгэн цагт баривчлагдвал харгис цагдаагийн байцаалтад яг ингэж үнэн зөв хариулах залуу байна” гэж боджээ.

	— Та тэнд хэдэн удаа очсон бэ?

	— Гурван удаа.

	— Тэр явдал танд сонин санагдсан уу? 

	— Үгүй.

	— Үгүй гэж үү? 

	— Үгүй, би үнэн хэлж байна.

	“Энэхүү үнэхээр худал хэлэхгүй байна шүү” гэж бодоход Самгинд нэг л аягүй санагдаж байжээ.

	— Тэр чинь нууц бүлгэм юм. бол танд яагаад цөмийг нь овог нэрээр нь танилцуулсан юм бэ? 

	— Пермячков, Маркович хоёрыг би Марина Петровнын дэлгүүрт худалдагч байхдаа таньдаг байсан юм. Катаева, Воронова гэдэг гимназийн хоёр сурагч надад нэг нь томьёоны ухаан, нөгөө нь түүхийн хичээл зааж өгдөг юм. Тэд тэр бүлгэмд надтай хамт очсон. Тэд айгаад намайг урьсан юм. Тэр хоёр нүцгэлээгүй. Тэр ч байтугай Маркович Катаевын өмнө сөхрөн байхад тэр охин нүүрийг алгадаж, хэнхдэг лүү нь өшиглөж байсан.

	— Мишкийн жигд дуу, бат аялгуу, эгц харцанд Самгины зэвүү хүрэвч

	— Та шүүхийн мөрдөн байцаагчид өчиж байх шиг хариулах юм. Биеэ жаахан сул чөлөөтэй байлгаач гэв.

	— Би ямагт ингэж ярьдаг.

	“Энэ ч үнэндээ” гэж Самгин бодож, улам ч зэвүү хүрч шүд нь янгинаж байх шиг болжээ.

	— Таныг хэн зодсон бэ? 

	— Пермяков, бас хоёр танихгүй том хүн байсан. Нэг нь тэр бүлгэмд явдаг юм. Пермяков бол хамгийн бүдүүлэг... бузар амьтан. Цаадуулдаа, “үхтэл цохь!” гэж хэлж байсан.

	— Та арай хэтрүүлэн ярьж байгаа биш үү гэж Самгин тамхи асаав.

	— Үгүй, Катаева бас сонссон юм. Намайг тэдний байшингийн өмнө зодож байхад Катаева хаалганы цаана нуугдаад харж байсан. Тэр их айсан...

	— Та энэ бүхнийгээ яагаад багшдаа яриагүй вэ? 

	— Ярьж амжаагүй юм.

	Миша ингэж хэлэхдээ баахан түгдэрч, нүүр нь улайхад “үүнийг худал хэллээ” гэж Самгин боджээ.

	Гэвч Миша тэр даруй

	— Василий Николаевич их хатуу... юм бүхнийг ойлгоно... гэж нэмж хэлжээ.

	Идэр хөвгүүний ярианд нэг шинэ юм сонсогдсонд Самгин “Уухай тийм бий!” гэж бодоод

	— Та тэр Пермяковыг шүүхэд татуулах санаатай байна уу? гэв.

	— Үгүй гэж Миша яаран өгүүлээд, — Танд ондоо юм бодуулахгүй гэж энэ бүхнээ зүгээр ярих гэсэн. бил ээ. Энэ тухай хэнд ч битгий хэлж үзээрэй гэж би танаас их гуйж байна. Пермяковтой би өөрөө учраа олно... гэж Мишкийн улаан нүд жигтэй дуугүй бүлтийж, — Энэ явдал тарах юм бол Катаева, Воронова хоёрыг гимназиас хөөх болно. Тэд хоёулаа их ядуу айлын хүүхэд юм. Воронова бол ус түгээгүүрийн машинчийн охин, нөгөөх нь нэг үйлчний охин юм. Эх нь тун сайн эмэгтэй бий! Тэд хоёулаа долоодугаар ангид суралцдаг. Өөр нэг бодит үзэлтэй еврей бий. Тэр бас санамсаргүй орсон хүн Клим Иванович танаас туйлын их гуйж байна... гэв.

	— Ойлгож байна гэж Самгин санаа амарсан мэт уртаар амьсгаа авч, — Та их зөвөөр бодож байна. Энэ чинь нэр төрд хэрэгтэй. Тэр хоёр охины нэрийг гутааж, ажлыг алдуулж болохгүй. Та хэдийгээр хэлмэгдсэн боловч... гэснээ энэ яриагаа эвтэйхэн дуусгах үг бодсон авч олсонгүй тул дал мөрөө хавчиж, инээмсэглэн босож

	— За та явж амар, биеэ эдгэрүүл. Мөнгө хэрэгтэй юу? Нэг хоёр сарын мөнгө урьдчилан өгч болно шүү гэжээ.

	— Баярлалаа, нэг сарын мөнгө авъя гэж Миша толгой дохиж ёслов.

	Самгин түүнтэй анх удаа Мишкийн халуун, ширүүн гарыг атгажээ.

	Самгин түүнийг үдэж гаргаад үүдэндээ зогсож энэ явдал санаснаас амархан нэг тийш болов гэж сэтгэл нэлээн хангалуун байжээ.

	“Энэ хөвгүүн тийм чиг ухаан муутай хүү биш байна. Бас хянамгай. Тийм чиг аягүй алдаа биш дээ. Ном үзэхэд нь туслах хэрэгтэй. Нэг даруухан түшмэл, багш юм уу болно биз. Гуч, гучин тав хүрээд эхнэр авч үр хүүхэдтэй болно биз. Гурван хүүхдээс илүү хэрэггүй биз. Тэгээд насаараа Анфимьевна шиг номхноор зүтгэж яваг” Самгин “Лакмэ” гэдэг жүжгийн бөөгийн дууг амандаа исгэрэн ширээнээ сууж “Өр нэхэмжилсэн хэрэг” гэсэн хавтас дэлгэсэн боловч нүдээ аньж урьдынхаа олон явдлыг дурдан санав. Энэ удаа “Чи яах гэж өөрийгөө зэмлэнэ вэ? Яах гэж өөрийгөө залхаана вэ?” гэсэн үгнээс эхлэн элдвийг бодож байжээ.

	Самгин баахан гунигтай байвч Безбедовын талаар Маринатай ярьснаас хойш сэтгэл сэргэсэн шигээ аятай байжээ.

	Маргааш нь Маринынд очиж Мишкийн тухай ярив. Марина ямар нэг бодолд дарагдан суусан авч тэр идэр хөвгүүн дунд сургууль дүүргэх гэж бэлдэж байгаа юм байна гэж ярихад Марина сэргэж, гайхаад

	— Тийм бий! Айхтар зальтай луйварчин юм! Би түүнийг чинь ондоо юмаар харддаг байлаа. Самойлов багшилдаг гэнэ ээ? Василий Николаевич тун сайн хүн дээ! Насаараа шорон цөллөг, цагдаагийн хараанд яваа, ер их хөдөлгөөнтэй хүн. Миний нөхөр түүнийг ихэд хүндэтгэн, хувьсгалчдыг гаргадаг үйлдвэрийн эзэн гэж алиалан хэлдэг байсан юм. Намайг баахан хялайн хардаг байгаад миний нөхрийн нас барснаас хойш манайхаар үзэгдэхгүй болсон юм даа. Том ламын хүү, ах нь бас их дээгүүр мяндагтай хүн бий... гэж ярив.

	“Чи яагаад хувьсгалчдын үйлдвэрийг талархдаг вэ?” гэж Самгин асуухыг хүссэн боловч инээмсэглэн

	— Чи хүнийг алаггүй үзэж их чадах юм аа гэжээ.

	Марина бяцхан тэмдэглэлийн дэвтэрт юм бичнэ. Пермяковын бүлгэмийн тухай Самгины яриаг төдийлөн эс сонирхох бөгөөд

	— Ерэн гурван оны үед Петербургт иймэрхүү бүлгэм байсан юм. Эндхийн тэр бүлгэмийн тухай Лидия нэг юм ярьж байсан байх аа гэж онц тоомсоргүй ярьжээ. Чингээд сэмхэн инээд алдаж

	— Лидия тийм дэмий юмаар оролдохыг болиосой. Тэр “ашдын жаргал эрэгсэд” гэдэгтэй дэмий зууралдах юм. Луйварчин, шившгийн улс тэнд цугладаг. Тэдний нэг нь янхны газрын эзэн авгай, тэндхийн эмстэй танилцах гэж хуралд нь очдог байсан байна бил ээ. За баяртай, дэлгүүрээ хаах минь гэжээ.

	Пермяковын бүлгэмийн явдлыг Марина тоосонгүйд Самгин сэтгэл дүүрэн явав. Самгин ч түүнд сэтгэл гүн их түгшсэнгүй өнгөрчээ. Самгин цаг үеийн хэдий явцуу боловч тайван урсгалын дунд хөвж явахад үйл явдлууд улам нэгэн жигд чанартай болж, санаанд оромгүй явдал гарах нь улам хомс ховор болж, эмгэнэлт явдал ч тэр бүрий эс үзэгдэх болжээ. Тэндхийн аж амьдрал ч хэзээ ч үймээн самуун гараагүй юм шиг нэгэн жигд тайван урсах болжээ.

	Хавар нөгөө Лионель Крэйтон бас үзэгдэх болов. Тэрээр Урал, Кавказаар яваад иржээ.

	— Кавказ танд ямар санагдав? гэж Самгиныг асуухад Крэйтон

	— Тун баян нутаг юм, гэтэл эзэгнэх эзэнгүй юм... гэж итгэл төгс хариулж

	— Та тэнд очиж байсан уу? гэжээ.

	— Очоогүй гэхэд

	— Миний бодвол тэр газар их Орос янзтай юм байна. Манай англи хүмүүс бол хаана амьдарч, юу хийхийгээ сайн мэддэг юм. Үүгээрээ бүх европчуудаас ондоо шүү. Тэр учраас ч манайд Кромвель байхаас Наполеон хэзээ ч байгаагүй, байх ч үгүй. Танай Петр хаан, ер нь хүмүүс бусад улс үндэстний багалзуурыг шахаж, элдэв балай шуугиан дэгдээхэд хүргэдэг юм гэж Крэйтон арзайтал инээж байжээ.

	Марина том зузаан дугтуй хайчлан нээж байх зуур

	— Энэтхэг рүү аян дайн хийдэг балай явдал биш үү? 

	— Тэр ч бас тэнэг хэрэг. Гэвч ганц тэр биш дээ.

	Самгины ажиглавал, Крэйтон баахан эрээгүй, сул чөлөөтэй ярих болж, оросоор ичих айхгүй хамаагүй шулганах болжээ. Түүний явсан хойно тэр сэтгэгдлээ Маринад ярьсанд Марина

	— Нээрэн баахан увайгүй болсон шиг байна гэж зөвшөөрөөд мөнөөхөн дугтуйнаас гаргасан бичгээ ширээн дээр тавьж илж байгаад, — Манайхныг юу ч мэддэггүй, ядахдаа олигтой “замч” ч байхгүй юм гэж гомдол тавьж байна. Тэгэхлээр Клим Иванович би чамд нэг үг хэлье. Энэ хүн одоо бас Урал орох гэнэ. Нэг сайн орос нөхөртэй явах юм сан гэж байна. Чамайг явна байх гэж хэлсэн. Яагаад гэж чи асуух биз. Тэр хүн Уралд юу хийх гэж байгааг мэдэх хэрэг надад тун их байна. Гурван долоо хоног явна, замын зардлыг төлнө, бас хөлсөнд нь долоон хоногт зуун цаас өгнө гэнэ бил ээ. Чи яах вэ? гэжээ.

	— Түүнтэй явахад уйтгартай байх.

	— Явахгүй гэсэн үг үү? 

	— Тийм биш, бодох хэрэгтэй байна.

	— Бодох юмгүй, чи хэд хоног уйдаж яваад ир.

	Самгин түүний саналаас гажихыг аятай юм гэж үзэхгүйн дээр Маринын хэлснийг биелүүлэхийг өөрийн үүрэг гэж үзэж байв.

	Самгин хоёр хоногийн дараа нэгдүгээр зэргийн вагонд Крэйтоны өөдөөс хараад сууж явахад цаадах нь

	— Ойр зэргэлдээ суудаг сайн нөхөдтэйгөө ч муудах явдал байдаг. Герман бол танай нөхөр биш, тэд. чинь их атаа найдангуй улс юм. Та нар Германтай нүдэлдэх вий. Та нар бас манай англичуудтай буруу харилцаж байгаа юм. Перс, Туркт бид нар хамт аятайхан сууж болно. шүү дээ гэж их л аажуухан ярьж явжээ.

	Түүний чихэнд яхир бүдүүн дууг чагнан явахдаа энэ англи хүн байгаль сонирхдоггүй хүн юм гэж харамсан бодож явжээ. Гэвч байгалийн байдал ч нэг янз уйтгартай харагдана. Самарын хээр талд хаврын нялх ногоо, гарч зурвас. зурвас хагалсан газар үзэгдэн, тарианы талд тариачид, морьдын бяцхан дүрс бүртгэнэж, тосгоны бор бор байшингуудын дунд хааяа шинэхэн байшин шарлан харагдаж байжээ

	Галт тэрэгний нэгэн жигд харжигнах чимээн дундаас

	— Александри бол Газрын дундад далайд гарах хаалга мөн гэж Крэйтоны ярих үгс сонстоно. Крэйтон ширээнээ тонгойн урт урт хуруугаар шулуун тахир зураас зурж байгаад ярьж байв. Түүний дуу хоолой итгэл төгс дуулдаж байжээ.

	“Энэ хүн өөртөө итгэл дүүрэн хүн юм. Энэ хүний үг ярианы хэлбэрийг би мэдэж авах хэрэгтэй шүү. Энэ шиг арав хорин мянган хүн юмыг ингэж боддог биз. Энэ хүний хувцас хунар аятайхан, барьж яваа чемодан нь хүртэл тун зохистой, энэ хүн ер өөрийгөө энэ дэлхий дээр хамгийн аятай явна гэж боддог биз” гэж Самгин харамсах, ивээх байдлаар бодож явжээ. Крэйтон нэг муу сойзоор хумсаа цэвэрлэн явахдаа

	— Танайхан хий юманд хүч цагийг их зарж байна. Бидний мэдэх юм бүхэн бидний хэзээ ч олж мэдэхгүй юм дээр тогтож буй. Бид ганцхан хий юм баримтлах хэрэгтэй, энэ нь тэнгэр мөн. Хар арьстан зэрлэг хүмүүс тэнгэр бурхны ухааныг олох гэж элдвээр дэмий бодож байг, бид бол Христосын шашинтай улс, бид сүсэггүй ч байлаа гэсэн Христосын шашинтай улс гэдэгтээ дасаж сурах цаг болсон шүү гэж ярихад нь Самгин “Энэ үгийг Марина хэрхэвч таалахгүй дээ” гэж сэтгэл дүүрэн бодож, — Таны эцэг салбар шашинтай хүн байсан гэж Марина ярьсан биш бил үү? гэжээ.

	— Тийм ээ, миний эцэг үхсэн, гэвч тэр юуны өмнө бүдүүн нарийн олс дээсний үйлдвэрийн эзэн байсан юм. Одоо тэр ажлыг миний том ах хийж буй гэж арзайтал инээгээд хуруугаар хийд гогцоо татаж

	— Олс гэдэг тун ашигтай шүү гэжээ.

	“Энэ хүн явж явж их. жаргалтай, их явцуу хүн юм” гэж Самгин боджээ. Крэйтон

	— Би таныг ядрааж байна уу? гэсэнд Самгин

	— Хаанаас даа! Би таны яриаг чагнаж дуугүй явна! гэв.

	— Та тийм чиг орос зангүй хүн байна. Орос хүн их яриа шүү.

	“Чамаас илүү яриа биш байх” гэж Самгин бодож, нойр хүрээгүй байтал унтахаар хэвтжээ. Нүдний завсраар харвал Крэйтон хувцсаа нямбай гэгч тайлж өлгөөд хармаанаас гар буу гаргаж үзээд дэрэн доогуур хийжээ.

	Самгин дотроо инээмсэглэн, миний буу ч пальтоны хармаанд бий юм сан гэж боджээ.

	Шөнө дунд Самгин сэрж бие засахыг завдан гартал нэг хүн эгэм рүү нь хүчтэй нударч

	— Тэнэг ээ, цаашаа ор! гэжээ. Самгин хаалганы хавтас мөргөж

	— Юу болов? гэсэнд бас л

	— Зайл, тэнэг! гэжээ.

	Вагоны гудмын гэрэл унтарчээ. Гэвч нэг хүн гар буу бариад зогсож байх шиг Самгинд санагджээ. Тэрээр яах ухаанаа олоогүй байтал цонхны хөшигний завсраар зурвас гэгээ гарч тэр хүний нүүрэн дээр тустал цаад хүн

	— Ай чөтгөр ав, бас та юм уу! гэж гайхсан мэт өгүүлэхэд Самгин тэр хүн Иноков мөн байна гэж мэдсэн авч

	— Би таныг мэдэхгүй гэж чанга хэлэв.

	— Зайл! гэж Иноков Самгиныг түлхэн оруулж үүдийг хаажээ. Самгин харанхуйгаар пальтоны хармаанаас гар буугаа тэмтрэн олтол вагоны тоормос хангинаж, уур хий шуугьж, галт тэрэг гэнэт зогсоход найгалзаж Крэйтоны хөл дээр суучихжээ. Цаадах нь сэрж хөлөө тийчлэн англиар үглэж байснаа

	— Хэн бэ? гэж муухай орилоход Самгин

	— Чимээгүй! гээд арайхийж орон дээрээ очоод дуулж байна уу? гэжээ.

	Галт тэрэгний толгойн тэнд буун дуу гарав. Самгин дотроо хоёр, нэг, гурав, хоёр, нэг, нэг гэж буун дууг тоолж байв. Түрүүчийн буу дуугарахад Крэйтон чүдэнз зурж хараад

	— Та наад бууныхаа амыг доош нь. харуул, таны гар чичрээд байна гэжээ. Самгин буутай гараа өвдөгний завсар хавчуулан суухад Крэйтон,

	— Дээрэмчин үү? гэж “америк шиг” гэж амандаа үглэн, — Хүн ороод ирвэл хоёулаа буудна шүү гэв.

	— Тэгнэ тэгнэ гэж Самгин чимээ чагнавал вагоны гудамд хүмүүс шуугилдан, гадаа нэг хүн захиран тушааж байв.

	— Хүүе үйлчлэгч, чи гэрлээ унтраа! Чамд хүн хэлж байна. Буудна шүү!

	“Энэ Иноков мөн байна. Хоёр удаа ингэж тааралддаг байжээ” гэж Самгин гайхан боджээ.

	— Хүүе, тэнэг! гэх дуу гарч буу тасхийв. Шил хагарч, хайр чулуун дээр төмөр унах чимээ гарна. Нэг сөөнгө дуутай хүн, — Хүүе та нар, цонхоор битгий шагайгаарай, вагоноос гарч болохгүй! гэж бархирав.

	Тэр дуу уурласан биш, жигшсэн мэт сонсогдож, вагоны дотор цоож цуурга хангинан нэг хүн үүд тогштол Крэйтон

	Битгий тайл! гэв.

	— Дээрэмчид дайрлаа! гэж гудамд нэг хүн голын хийтэй юм шиг хашхирах нь дуулдав. Буун дуу намдсан атал Самгины чихэнд буун дуу гарсаар байх шиг санагдаж байжээ.

	Вагоны дотор хэдийгээр хөл, үймээнтэй болсон боловч цаг их удаан явж байх шиг. Гадаа хайрга дээгүүр нэг хүн гүйж

	— Амьд! гэж чанга хашхирна.

	Самгин нэг мэдвэл буугаа атгаж, гараа өвдтөл өвдөгний завсар чанга хавчуулсан байв. Буугаа авч дэвсгэрийн доогуур шургуулж зөөлөн юмаар сайтар дарж орхив.

	— Хачин юм, танай эндхийн дээрэмчид их яаралгүй ажиллаж байна шүү гэж Крэйтон дуугарна.

	Вагоны дор уур хий чичирхийлэн шуугина. Нэг хэдэн хормын төдий уур шуугихаас ондоо ямар ч анир чимээгүй байтал гадаа хэд хэдэн хүн ярилцах чимээ гарч, нэг хүн онц чангаар

	— Энэ вагонд гэв.

	— Вагоноос хэнийг ч гаргаж болохгүй!

	Вагон угз татагдаж холбоос төмөр хангинана. Крэйтон цонхны хөшгийг өргөхөд гадаа мод хөдөлж цонхны шилнээс харанхуйг арчиж байх шиг болж, гэгээ гарав.

	— Биднийг олзлон авсан биш үү? Галт тэрэг явлаа биш үү гэж Крэйтон өгүүлэв.

	Галт тэрэг үнэхээр ердийн хурдаар жирэлзэж, вагоны гудамд олон хүний хөлийн чимээ тарав. Самгин хөшгийг өргөж, Крэйтон гар буугаа ардаа бариад гэнэт хаалга онгойлгож

	— Юу болж байна? гэв.

	Вагоны гудамд үйлчлэгч лаа бариад зогсож байв. Бас цагаан сахалтай, өндөр том эр, буутай хоёр цэрэг харагдана. Цаана харанхуйд хэд хэдэн хүн зогсож байжээ.

	— Шуудангийн вагоныг дээрэмдэж орхижээ гэж үйлчлэгч лаагаа дээр өргөөд, — Энэ тоормосыг татсан байхгүй юу. Энэ харагтун, ломбо нь салсан байгаа биз гэв.

	— Тэд хэдэн хүн байв? гэж бүдүүн хүн том дуу гарав.

	— Дөрвөн хүн гэлцэнэ.

	— Хэн ярьж байна? 

	— Нөхөд.

	— Ямар нөхөд, хэний нөхөд? 

	— Манай бригадын нөхөд.

	— Нөхөд газар сайгүй шүү дээ.

	— Хэдэн хүн алагдсан бэ? гэж нэг эмэгтэй хүний дуу гарахад

	— Алагдсан хүн байхгүй гэж ууртай. ширүүн хариулах дуу гарав.

	— Нууж байна. Тэд буудаад байсан шүү дээ.

	— Харуулын цэргүүд буудсан юм. Тэгээд л тэр! гэж үйлчлэгч инээмсэглэхэд түүний цэрэг царай лааны гэгээнд хайлсан шиг харагдахгүй болж байв. Түүний ярьсан нь: — Би нэгийг нь харсан. Галт тэрэг зогсмогц би гадаа үсрэн буутал нэг бүрхтэй хүн ирж явав. Юу болов? гэсэн чинь “Наад гэрлээ унтраа! Буудна шүү!” гээд дэнлүүг хага буудаж орхиход би үхэтхийн унажээ...

	— Дөрөвхөн хүн гэнэ ээ? Зоригтой улс юм гэж Крэйтон Самгины чихэнд шивгэнэнэ. Самгин “Дөрвөн хүн бүхэл галт тэрэг рүү дайрна гэдэг хүмүүсийг туйлын их жигшдэг хэрэг дээ” гэж бодож байжээ.

	Самгины санаанд үргэлж Иноков орж байжээ. Түүний тухай онцлон бодоогүй байтал Иноков Любашатай хамт явж байсан, цэргийн хуаран нурахад өөртэй нь хамт хээр талд явж байсан, бас Елизавета Спивактай хамт явж байсан зураг байдал нүдэнд нь харагдсаар байжээ.

	“Бас шүлэг бичдэг байв»

	— Энэ нүдний шилтэй ноён гар буутай юм гэж нэг хүн шивгэнэхийг сонсоод Самгин буугаа. яаран диваан дээр хаятал

	— Тэгээд юу гэж? Гар буу надад ч бий, ер олон хүнд бий биз. Алагдсан хүн байхгүй нь сэжигтэй гэж үү?... нэг хүн чанга ярьж байв.

	— Хачин юм...

	— Цэргүүд байхад гээч...

	— Цэрэг гэдэг чинь ууль биш, шөнө бас унтана биз дээ. Тэд чинь гар бөмбөгтэй улс. Гараа өргө гэвэл гүйцээ! гэж нэг цэрэг гунигтай ярив.

	— Тэгсэн ч гэсэн буудах л хэрэгтэй байсан даа.

	— Гараа өргөж байгаад буудах уу? Боль доо ноён. бид даргадаа хариулна, та ямар хүн болохыг бид мэдэхгүй.

	— Энэ хүн зөв ярьж байна гэж Крэйтон дуугарав. Харанхуйн дунд ингэж ярилцан буй хүмүүс Самгинд үзэгдэхгүй тул зүүд шиг санагдаж байжээ..

	“Иноков хэзээд баригдана...” гэж Самгин бодов.

	Самгин тун зориггүй явдал гаргаж, түүний нь Крэйтон ажиглан мэдсэн явдалд Самгины сэтгэл аягүй байжээ.

	“Иноков намайг хорлож чадахгүй байсан” гэж биеэ зэмлэн бодтол “Тэгээд яах байсан?” гэдэг асуулт гарч иржээ.

	Самгин энэ талаар юу ч бодохгүй гэж шийдээд өрөөндөө орж вагоны гудамд ярилцан буй хүмүүсийн яриаг чагнан суув.

	Арван минутад амжиж байна шүү.

	— Долоон минутад.

	— Чи тоолсон юм уу? 

	— Тэр цэрэг шазруун ярьж байна. Энэ бол цэргийн хүнд таарахгүй. Би ч цэргийн хүн

	— Үйлчлэгч ээ, яагаад гэрэлгүй байна? 

	— Утсыг таслан хаяжээ, эрхэм ээ...

	Крэйтон орж ирээд толгой сэгсрэн

	— Танай орныхон заяандаа түшдэг улс шүү гэв. Самгин дуугарсангүй ор дэрээ засаж байхад гудамд нөгөө бүдүүн хүний том дуу гарч

	— Ноёд оо, амьд мэнд гарсандаа тэнгэртээ залбирцгаая... гэнэ.

	— Уфа ойртлоо.

	Крэйтон эвшээлгэж

	— Та буугаа хамаагүй хаяж байна шүү. Автомат буунд тун болгоомжтой хандах ёстой гэхэд

	— Би зөөлөн юман дээр хаясан гэж Самгин ууртай өгүүлээд хэвтэж, зарим нэг хүн бусад бүхнийг жигшин үздэг тухай бодож, жишээ нь Иноковт юу хэрэгтэй юм бэ? Олны баримтлан явдаг хууль дүрэм, ёс суртахуун, төр улс, соёлоор хүмүүст итгүүлэн ухуулдаг зүйл түүнд ямар хэрэгтэй юм бэ? гэж бодтол “Англид төр бол хуучин байшинг ялзарсан банзаар засварладаг” гэж Степан Кутузовын хэлсэн үг гэнэт санаанд нь оржээ. Тэр үгийг санахад нэн ч аягүй байжээ. Вагоны гудамд улс мөн ярилцаж том дуут

	— Улсын Дум ч улс орныг номхруулж чадахгүй байна шүү дээ! Дарангуйлагч хүн хэрэгтэй. Мөнөөхөн том том гүнгүүдээс хэн нэгнийг тавих хэрэгтэй байна гэнэ.

	— Та бидэнд бага жижиг ч гэсэн ухаантай хүн олж өгөөрэй!

	— Ноёд оо, хүн бүхний сэтгэл үймээд, бид бусдын нойронд саад хийж байна биш үү!

	— Энэ чинь зөв үг байна гэж Крэйтон үүдээ хаав. Самгин таг унтжээ. Нэг сэрвэл

	— Танд намайг барьж саатуулах эрх байхгүй гэж Крэйтон учиргүй бархирч байжээ. Тэрээр оросоор цэвэр зөв ярих гэж хичээдгээ ч умартаж, харин ч зориуд хазгай эвгүй бархирч байв. Вагоны тасалгааны үүдэнд нэг залуухан цагдаа зогсоод

	— Бидэнд тийм тушаал байхгүй гэж байв.

	— Би эндээс хэдэн цахилгаан утас явуулах ёстой хүн, ойлгож байна уу? 

	— Нэг ч хүн гаргаж болохгүй гэж тушаасан юм гэж харгис цагдаа Самгинд хандаж Галт тэрэг гэрэл дохионы гадна зогсож, буудлын байшин хол байна гэж энэ хүнд тайлбарлаж өгнө үү гэлээ. Гэтэл Крэйтон

	— Дуулав уу? Цахилгаан явуулахыг зөвшөөрөхгүй байна! Би вагоноос үсрэн буутал, хөлөө ч хугалав уу бүү мэд, эд намайг барьж аваад нааш чирч, энэ хаалгаар түлхэж оруулж байна гэж бүрх малгайгаар цагдааг зааж байгаад бархирч байв. Түүний царай цайж, санчгийн хөлс гоожиж, эрүү нь жигтэй чичирч байв. Нүдэнд нь цус бууж ууртай гялалзана. Крэйтон өрөөсөн хөлөө жийж, нөгөөгөөр тулаад орон дээр хачин эвгүй суужээ.

	— Хүнийг хэдийд баривчилдаг ёсыг та нар мэдэх хэрэгтэй. Би гомдол гаргана. Петербургт суудаг элчин сайддаа эсэргүүцэл тавина!

	— Та тайвшир! Юу болсны учрыг олъё гэж Самгин хэлэв.

	Крэйтон дуугүй болж, хөлөө илж байв. Вагоны дотор жигтэй чимээ аниргүй болжээ. Самгин мөнөөхөн цагдаагийн гарын доогуур шагайж харвал, вагоны бүх өрөөний үүд хаалттай, гагцхүү нэг өрөөний үүдээр бор сахалтай, арзгар толгойтой хүн эрэлхэг шагайж Самгиныг аягүй хараад далд ороход Самгин “Ямар чөтгөр шиг амьтан бэ!” гэж бодоод, юу болоод галт тэрэг зогсов гэж цагдаагаас асуусанд

	 

	— Зорчигчдын үнэмлэх бичгийг шалгаж байна. Танай энэ вагоноос галт тэрэгний тоормосыг татаж зогсоосон юм биз дээ. Гэтэл танай энэ хүн буудалд ирэв гэж бодоод үсрэн бууж хөлөө гэмтээгээд уурлаж байгаа юм гэж их л эелдэг зөөлөн хариулав. Гэтэл Крэйтон бас л

	— Би хөлөө хугалав. Энэ талаар би мөн эсэргүүцэл тавина. Уг нь хөлөө ноднин хугалсан юм, гэвч тэр хамаагүй гэж бархирав.

	Эрүүндээ хар сахалтай цагдаагийн дарга, ясархаг, ёжтой царайтай, хавчдаг шил зүүсэн монхор хамартай шүүхийн түшмэл орж ирэхэд цагдаа зай тавьж өгөв. Дарга үнэмлэх бичиг нэхсэнд Крэйтон хажуугийн халааснаас үнэмлэхээ гаргаж шүдээ хавиран янцаглаж Самгины өвдөг дээр чулуудахад Самгин өөрийн үнэмлэхийн хамт даргад барив. Дарга үнэмлэхийг үзээд мөрөн дээгүүрээ шүүхийн түшмэлд өгөв. Тэд огт эс дуугарах бөгөөд гагцхүү Крэйтон хөлсөө арчиж англиар шуухитнан үглэнэ. Тэрхүү анир чимээгүй байдал ямар нэг эвгүй явдал гарахыг зөгнөж байх шиг Самгинд санагдах тул уртаар санаа алдаж тамхиа асаана. Шүүхийн түшмэл үнэмлэх бичгийг үзэж цагдаагийн даргын чихэнд нэг үг шивгэнээд

	— Ноёд оо, бид та нарын хувьд ажил удсандаа чин сэтгэлийн үүднээс уучлал эрж байгаагаа мэдэгдэхийг зөвшөөрнө үү! гэж их ёсорхуу өгүүлсэн боловч Крэйтон бүрх малгайгаа далайж

	— Ээ, үгүй дээ! Би энээхэн төдий үгээр сэтгэл ханахгүй. Би хөлөө хугалав. Энэ бол эд материалын алдагдал мөн биз дээ! Би энд явахгүй. Би эмч шаардана гэж шүд зуун орилов. Цагдаагийн дарга дэргэд нь очиж аргадаж байхад шүүхийн түшмэл Самгин хандаж, гадна байдлаараа нэгдүгээр зэргийн вагоны улсаас ялгагдах ямар нэг хүн үүгээр явахыг ажаагүй биз гэж асууж байв.

	— Мэдээгүй гэж Самгин хариулав.

	— Шөнө хоёр өртөөний хооронд галт тэрэг зогсоход таны энэ өрөөний үүдээр их чимээ гарахыг дуулсан уу? 

	— Би галт тэрэг зогссон хойно сэрсэн гэж Самгины хэлэхэд Крэйтон

	— Би бас унтсан! Би бие эрүүл учир сайн унтдаг. Та нар одоо намайг муу унтдаг болгов. Би эмч шаардаж байна гэж бархирч байв.

	Одоо галт тэрэг буудалд ойртож байна гэж цагдаагийн дарга их л эелдэг өгүүлж

	— Төмөр замын эмч таныг эмчлэх болно! гэв.

	— За талархъя! Гэвч бас таны тусыг хүсмээр байна! Энд манай элчин төлөөлөгч бий юу? Та мэдэхгүй юу? Гэвч англи хүмүүс хаана ч байдаг гэж таныг мэдэх байх гэж найдаж байна. Англи хүнийг дуудаж өгөхийг хүсэж байна. Би энд явахгүй!

	Шүүхийн түшмэл Самгинаас хэдэн хоосон үг асууж байгаад

	— Та энэ хамт яваа хүнийхээ сэтгэлийг илбэн засаж үз. Тэгэхгүй бол олны анхаарлыг татаж, энэ хүнд ч, танд ч эвгүй юм болно гэжээ.

	Энэ хүний төлөө санаа тавих хэрэггүй гэж Самгин хэлэх гэсэн боловч дуугүй толгой дохижээ. Түшмэл дарга хоёр ондоо өрөөнд орсон хойно Крэйтоны санаа бага зэрэг амарч, царай барайлган, шүдээ тас зууж буй бололтой нүдээ аниад хөмхий зууж, нүүрээ хачин жигтэй болгож байв.

	Хэдэн минутын дараа галт тэрэг буудалд ирэхэд хөгшин эмч орж ирээд Крэйтоны шаахайг огтлон тайлж үзвэл хөлийн яс үнэхээр хугарсан байлаа. Тэр хотод нэг инженер, бас ноосны наймаачин ийм хоёр англи хүн бий гэсэнд Крэйтоны санаа амарч тэмдэглэлийн дэвтрийг гаргаж хоёр зурвас бичээд хүмүүст даруй хүргэж өгнө үү гэж гуйв. Сувилагч нар ирж, Крэйтоны буудлын хүлээх өрөөнд аваачсанд тэрээр үзтэл жигшсэн янзтай ийш тийш харж, хачин муухай бүлээн агаарыг үнэртэж байгаад Самгинд хандаж

	— Та бид хоёрын сайхан аялал эвдэрлээ. Үүнд би онц их гунигтай байна. Та одоо гэртээ харих уу? Энэ бүхнийг Марина Петровнад яриарай, Марина инээг. Энэ чинь ямар ч гэсэн инээдэм шүү! гээд, — Амьдралд ингэж дуусдаг явдал маш олон байдаг. Ливерпульд нэг хүн болзоот хүүхнээ тэвэрч, зүүнд нүдээ сох хатгуулаад түүний санаа онц гутарсангүй, “Өрөөсөн нүд намайг сайн тэжээнэ” гэжээ. Тэр хүн цагчин байжээ. Гэтэл цаад хүүхэн нь энэ өрөөсөн нүдтэй болохоор миний тал биеийг үнэлэн үзэх болно гээд хурим хийхийг зөвшөөрөөгүй гэнэ ээ гэж мөн санаа алдаж шогшроод, — Энэ нь орос ёсонд сайхан санагдавч сонирхолтой биш биз гэлээ.

	Тэрмэн костюмтай, гүйлгэнэсэн нүдтэй жижигхэн туранхай хүн ирж, Крэйтон тэр хоёр хэдийн танил мэт бие биеийг харж инээмсэглэн ярьж байв. Самгин салах ёс хийж, тэндээс гуанзанд орж сайхан хоол идэж, цай ууж аваад салхинд зугаалаар явахдаа, сүүлийн үес миний амьдралд тохиолдсон үйл явдал түргэн хялбархан шийдэх болов гэж бодож явжээ.

	Тэр ч байтугай зоримог бодол төрж, Иноковтой дахин тааралдах юм сан, тэгэхдээ түүнийг тэр мэргэшлийн ажлыг хийж явахад биш зүгээр энгүүн чөлөөтэй явахад нь уулзах юм сан, сонин биз гэж боджээ.

	“Би Иноковыг дүүжлүүлэх ялаас хоёр удаа аврав. Үүнийг тэр юу гэж үнэлэн явдаг вэ? Харин Крэйтон бол их содон, язгууртан маягийн хүн юм. Хүн бүхнээс өөрийгөө дээр гэж бат итгэн явдаг хүн юм».

	Хотын байшингууд цөм навтгар, газар дээр сууж байгаа юм шиг харагдах ажгуу. Хээр талын зүгээс салхин хуйлран үлээж, гудамж зээлээр бүлээн хар шороо тоос хийснэ. Орос сүмийн олон орой дотроос лалын хоёр сүмийн цамхаг сүндэрлэн байхыг олж харснаас хойш гудамжаар монгол царайтай хүмүүс олон явахыг Самгин сая ажиглажээ. Цагаан гол бол булингартай шар устай гол байв. Харин Уфа хот голоос тунгалаг цэнхэрдүү харагдах ажгуу. Голын бохир хөвөөгөөр өдий төдий салын мод хэвтэх ба мөн тийм олон башкир хүн үзэгдэх бөгөөд тэд цөм нар салхинд царай харласан, навсгар ядуучууд байв. Ер юм бүхэн туйлын уйтгартай, гунигтай харагдаж байхад Иноков, Кутузов мэтийн хүмүүс эрх чөлөө, амь насаа хайрлахгүй яваад ашиггүй, тэд дийлж, энэ тоосонд дарагдсан гунигт байдлыг эвдэж чадахгүй гэж эрхбиш боджээ. Тэр гунигт байдал сэтгэлийг өвдүүлэхээсээ санаа амруулна. Шеллийн “Озигмандия” гэдэг шүлгийн;

	“Эл хуль цөлийн дээр огторгуй дүнсийнэ” гэсэн мөрийг санагдуулна.

	Хоёр хоногийн дараа үдэш Марина Самгиныд сууж байв. Тэрээр харласан мөнгөний өнгөтэй бошинз өмсжээ. Крэйтоны хэлдэг үнэн болов. Галт тэргэнд дээрэмчид халдсан, нөгөө англи хүн золгүй явдалд орж галзуу юм шиг уурлаж байсныг ярихад Марина учиргүй инээж

	— Ямар боловч тэр чинь сайн эр юм! Аргатай байна шүү! гэжээ.

	“Иноковын тухай ярих уу, байх уу?” гэж Самгин бодож суухад Марина

	— Лионель гайхал золиг юм! гэж нулимсаа гартал инээж байснаа гэнэт царайгаа төв болгож, — Хохь нь! Орос хүний аж амьдрал ямар байдгийг үзэг. Тэр чинь хаана зарах юм юу байна гэж шиншихээр ирсэн юм. Өөрөө тэгж яриагүй ч гэсэн, би бас мэдээд байгаа юм гэж тавлах янзтай өгүүлжээ.

	Чингээд уруулаа хазлан өрөөсөн хөмсгөө өргөж, инээвхийлэн

	— Одоо худалдаачид засгийн эрхэнд гарч, нөөц багатайхан хөрөнгөтнүүд “Орос орныг худалдан аваарай!” гэж гадаадынханд хашхирах нь шив дээ гэхэд Самгин

	— Чи дандаа наадам хийж байх юм гэсэнд

	— Чамайг уйтгартай байхаар наадам хийж байна. Би ондоо яах юм? Би бол эрүүл, цатгалан... гэж ширээн дээрээс нэг ном авч ямар нэгийг шийдэж байх шиг хөмсгөө зангидаад хуудсыг хайхрамжгүй эргүүлж байв. Самгин мөнөөхөн Иноковтой сүүлийн үед хоёр дахин тааралдсанаа ярив. Тийнхүү ярихдаа Марина ер Иноковыг юу гэж үздэгийг мэдэх санаатай байжээ. Марина номоо өвдөг дээр тавиад Самгины мөрөн дээгүүр цонхоор ширтэн чагнаж байгаад Самгиныг ярьж гүйцэхэд

	— Сонин хүн! Нэгэн цагт заавал дүүжлүүлнэ... түүнээс гарахгүй. Түүнийг дуулахад чамд аягүй байх биз. би бол тийм хүмүүст их дуртай юм гэжээ.

	— Чиний талаар олон юм ойлгож мэддэггүйг минь чи мэддэг үү? 

	— Мэддэгээ.

	— Тэгвэл би мэдэж авмаар байна. Ер нь чи бид хоёрын харилцаа тодорхой юмыг шаардах болж байна шүү...

	— Чи намайг хадамлах гэж байгаа биш биз дээ? 

	Марина ингэж хэлснээ даруй

	— За худлаа тоглож байна. Намайг хадамлах санаа чамд байхгүйг би ойлгож байна. Би өөрийн тухай чамд ярьж чадахгүй юм, ярихаар чи итгэхгүй юм гээд босож ширээний дээгүүр тонгойж гар бариад, дуугаа нам болгож

	— Хэд хоноод бид оюун сэтгэлийн тухай цэнгэл хийнэ. Хэрэв чи үзэхийг хүсвэл, тэр баярыг чамд зааж харуул гэж би Захарийд хэлнэ. Тэгэхдээ завсраар харна шүү гэж мушилзан инээжээ..

	Маринын энэ саналд Самгин гайхсан ч үгүй, баярласан ч үгүй. Гэв ч санаа ойлгомжгүй юм гэнэт хэлэхэд нь баахан зовж байжээ. Мариныг үзвэл хэлэхгүй юмаа гэнэт бодолгүй хэлсэн шиг жигтэй хачин инээвхийлж сэтгэл тавгүй, ууртай юм шиг байжээ.

	— Тэгвэл би маш талархах болно гэж Самгин яаран өгүүлсэнд

	— Тэгэхдээ завсархайгаар холоос харна шүү гэж Марина давтан хэлж, — За баяртай гэжээ.

	Самгин Мариныг үдэж гаргаад даруй өрөөндөө орж цонхны дэргэд зогсоод гудамжны наран талаар түүний хэрхэн хөнгөн, ихэмсэг алхан явахыг ажиглан зогсжээ. Марина хөх ягаан шүхэр барьж, өмссөн хувцас нь төмөр шиг гялалзаж байв. Хүрлийн өнгөт шаахай гутал нь явган замын чулуун дээгүүр гайхам сайхан тов тов хийх чимээ гарна.

	“Онгон. Ёстой алтан шар нүдэт онгон гэдэг энэ байна!” гэж Самгин бишрэн бодсон боловч тэр бодол нь даруй мартагджээ. Самгин өөрийгөө хайрласан буюу Маринаг хайрласан алин болох нь тодгүй байв. Мариныг холдох тусам Самгины сэтгэлийн дотор үл мэдэг гуниг төрж байжээ. Марина бол ямар нэг салбар шашны гишүүн гэж Самгин бодох нь ховор байв. Одоо тэр талаар санаж, бодоход яагаад ч юм, нэн аягүй байжээ.

	“Одоо л нууцын хаалга нээгдэх вий” гэж Самгин бодоод сандал дээр сууж хуруугаар өвдгөө нижигнэтэл бөмбөрдөж, эрүүнийхээ сахлыг мушгин суувч сэтгэл саатсан нь үгүй.

	Ямар нэг юм алдаж хохирох гээд байгаа юм шиг түүнд санагдах ажгуу. Самгин Маринатай яаж харилцдаг болсноо яаран нэхэн хянав. Маринын талаар олж мэдсэн бүхэн нь шашин шүтлэгтэй хүний тухай бодож үзсэнтэй нь хэрхэвч эс тохирох бөгөөд, гэвч ер шашин шүтлэгтэй хүн ямар байх ёстой тухай Самгин бүрэн гүйцэд бодож үзсэн гэж хэлж хараахан үл болно! Ямар боловч Марина их явцуу, агийн ёсыг авидармыг баримталдаг хүн ажээ.

	“Ийм ухаантай хүн шашин шүтэх гэж байдаг ажээ. Гэвч ямар нэг тэнгэр бурхан, ад чөтгөрийг шүтэхгүйгээр салбар шашинтан байж болохгүй шүү дээ!” гэж Самгин бодно.

	Оюун ухааны тухай Маринын ярих нь түүний өдөр тутмын аж байдлын дадалтай харшлах бүлгээ. Оюун сэтгэлийн тухай түүний үг, ер шашин бурхан, сүм хийдийн талаар ярьсан бүхэн нь ойлгомжгүй, сонирхолгүй учир сэтгэл санаанд эс тогтох бүлгээ. Гагцхүү хар лам нарыг жигшиж дүрсхийтэл уурлаж байсан явдал Самгины сэтгэлд бодогдох боловч түүнд ямар ч учир байхгүй, “Бодвол би ямар нэг талаар хэтрүүлж, ямар нэг талаар ойлгосонгүй буй заа. Би тэр талаар Маринатай хэзээ ч маргахгүй, маргаж чадах ч үгүй, хүсэх ч үгүй. Гэвч би яагаад Маринатай маргаж хэрэлдэхээс айгаад байгаа юм шиг байдаг вэ?” гэж боджээ.

	Самгин сэтгэл улам ихээр түгшиж байв. Эцсийн эцэст би Маринатай хэрэлдэхээс айсан биш, ямар нэг балай заваан юм болж, тэр эхнэртэй тогтоосон харилцааг нь эвдэж болно гэж гэнэт бодогдоод явчихжээ. Тэгж бодоход хэдий гунигтай атал тийм аюул гарч болно гэдэг бодол сэтгэлийг ихэд түгшүүлэх ажгуу.

	“Гэвч, үнэндээ тэр асуудал амархан шийдэгдэв. Би ер тийш очихгүй” гэж боджээ.

	Гэтэл тэр нь шийдсэн хэрэг биш байв. Гурван эрдэнийн баярын өдрийн маргааш Самгин мөн. цонхон дээр сууж, цэцгийн араас гудамж тийш ажиглаж байв. Гадаа гудамжаар загалмайтны аян жагсаал цувж, хотын бүх сүмийн лам нар тэргүүтэй хотын хүмүүсийн цуваа хотын гадна хээр талд гарч, охин тэнгэрийн хөрөг шүтээнийг холын хийдэд залж бил ээ. Охин тэнгэрийн хөргийг тэндээс жил бүр улаан өндөгний баярын долоо хоногоор буцаан залж, хотын бүх сүмд ээлж дугаараараа “айлчлуулан” дараа нь өглөгийн эзэн айл болгоноор яаран авч яваад сүм хийдийн ашиг тусын үүднээс “айлуудаас» ариун буяны олон арван мянган бадар хандив цуглуулах бүлгээ.

	Хотын олон хүн гоё хувцсаа өмсөөд залуу хус модоор үзэсгэлэнтэй чимэгдсэн хотын гудамжаар зайгүй жагсан явахыг Самгин ажиглан харж байхад Москвад Бауманы шарилыг цэцэг. туузаар үзэгдэхгүй чимж, олон хүн улаан туг бариад мөн ингэж зайгүй нягт жагсан, явсантай адил харагджээ. Тэрүүнтэй мөн нэгэн адил чулуу дэвсмэл гудамжинд олон арван мянган хүний хөлийн чимээ шир шир хийж байжээ. Хуурай гудамжаар олон хүн тийнхүү явахад үүл шиг бор тоос дэгдэж, тэрхүү тоосон дунд олон зуун алтан шар туг хиур бүдэгхэн гялалзана. Салхинд туг хиур дэрвэж хүмүүсийн үс гэзэг өрвөлзөх бөгөөд цагаан үүл нүүж, хүмүүсийн дээр сүүдэр тусахад улаан халзан хүмүүсийн нүүрний тоос, хөлсийг арчих шиг болно. Зэс хонхон дуу тасралтгүй хүнгэнэн, мөргөлийн дууг даран дуулдаж байв. Олны цувааны манлайд том бага хоёр хар толботой нүд гялбам алтан шар өнгөтэй том дөрвөлжин хөрөг шүтээнийг дээр гэгч өргөн явав. Охин тэнгэрийн хөрөг яльгүй гэдийж, урт сургаагийн дээр бардам найгалзан явахад нягт хэлхэлдсэн олон хүн шургаагийг мөрлөн явна. Самгиныг үзэхэд тэд тэрхүү хүнд ачааг маш хөнгөхөн өргөн явах ажгуу.

	Хөрөг шүтээний араас газар шүргэм урт шар дээл өмссөн хүнд маягийн лам нар алгуурхан хөвөх бөгөөд тэдний түрүүнд хурц туяатай, элбэг их эрдэнийн чулуун шигтгээтэй алтан титэм толгой дээрээ тавьсан цагаан сахалтай овор том биетэй хамба лам явж байв. Хамба лам гартаа мөн алтан шаргал бэрээ барьжээ. Тэр хамба, жанч нөмөрсөн хэдэн болхи хар лам улам холдох тусам нэлэнхийдээ шаргалтан нарны бүх хүч, түүний бүх гялгар туяаг биедээ шингээж байх шиг харагдаж авай. Тэрхүү олны урсан явах нь хүчирхэг агаад ер нь өвөрмөц сайхан харагдаж байжээ.

	Гэвч Самгин зэс хонхны өтгөн шингэн дуу, баярын сайн өдрийг хүсэхээсээ, тэнгэр аягүйтэж, салхи тавьж, шороо хийсэж, бороо мөндөр ороосой гэж бодож байжээ. Самгин бол загалмайтны аян үзсэн нь олонтоо бөгөөд лам нарын энэ жагсаалыг цэргийн жагсаалын нэгэн адил тоодоггүй бил ээ. Энэ удаа харин тэр эцэс төгсгөлгүй урсах цувааны дотор инээдтэй, балай заваан юм харагдана уу гэж машид эрж байжээ. Лев Толстой “Сэхээрэлт” романдаа хар лам нарын жанчийг алтан сийрс гэж нэрлэсэн бөгөөд зохиолч Ясинский тэр тухай шүүмж бичихдээ Толстойг гимназийн сурагч гэж нэрлэснийг санав. Хүнд их хайрцаг жаазанд тавьсан тэр том хөргийг хүмүүс амархан өргөж явахыг харахад урамгүй ажээ.

	“Харин Маринаг өргөөд явбал тийм чиг хүнд биш, үзэсгэлэнтэй, жавхлантай харагдах биз...”.

	Маргааш өглөө нь өчигдөр сүмд болсон баярын мөргөлийн тухай сонинд дэлгэрэнгүй мэдээ гарсныг үзвэл “Өршөөлт охин тэнгэрийг хүмүүс маш их баяр хөөртэй залав” гэж ширээт ламын хэлснийг нийтэлсэн байв. Түүнийг үзээд Самгин, энэ бол утгагүй тэнэг юм. Гайхамшгийг бүтээх чадалтай гэж хүмүүсийн биширдэг юм нь тэднийг хаяж байхад тэд яалаа гэж баяртай байх юм бэ? Бауманыг оршуулж явахад нэг бүдүүн эхнэр

	— Хэнийг оршуулж явна? гэж асуухад

	— Хувьсгалыг оршуулж явна гэж хэн нэгэн хэлснийг Самгин санав.

	Энэ бодол нь Самгины сэтгэлийг бага зэрэг бүлээцүүлж байжээ. Тэрнээс биш Самгин “Энэ сүрэг хүний тулд тэдний Авраамыг цатгалан байлгахын тулд улс төрийн бодлоготон Исаакийг өргөж, ямар нэг Самойлов гэдэг хүн жижигхэн багачуудаар хувьсгалчдыг бэлдэж байдаг ажээ...” гэж зэвүүцэж байжээ.

	Гэтэл “Жаал хүү байгаагүй биш юм биз дээ?” гэж бас санагджээ.

	Самгин уур зэвүүгээ гаргах гэж зориуд элдвийг бодож байгаагаа өөрөө мэдэж байв. Өнөөдрийн үзсэн нь урьдын үзсэн харснаас улам дор шал балай юм битгий байгаасай гэж бодож байжээ.

	“Балчир хүүхэд!” гэж Самгин өөрийгөө зэмлэн дотроо инээж, — “Би хэрэв тэр олон түмнийг тэнэг балай байдалд харахгүй сэн гэж бодож байгаа бол тэр үй олон миний хувьд их ач холбогдолтой болох нь” гэж боджээ.

	Мөнөөхөн олны цуваа өнгөрсөн атал гудамжинд улам их чимээ шуугиантай болж, сүйх тэрэг давхилдан, чулуу дэвсмэл гудамжаар морьдын тах тачигнаад явган зам дээгүүр харанхуй сохор өвгөн эмгэд хөлөө чирч, таягаар тожигнуулж байв. Удалгүй тэд ч шувтарч, хашаанаас нэгэн хар нохой гарч ирээд том улаан ам гарган эвшээлгэж, сүүдэрт хэвтжээ. Энэхэн үес тарган алаг морь хөллөсөн сүлжмэл хашлагатай сүйх тэрэг цонхон доогуур жирэлзэн өнгөрөхийг үзвэл мөнөөхөн Захарий урд нь сууж явав.

	“Хол явах нь” гэж Самгин бодож яаран хувцаслаад гарвал Захарий дуугүй толгой дохиж мэндлээд Самгиныг суумагц яаран ухасхийлгэж, урд суудал дээр модон хүн шиг ондгонон явав. Хотын дотор эзгүй, модон торх дотор буй мэт битүү шуугиан дэгдэж байжээ. Тийм чиг хол явсангүй, хотын захад гармагц Захарий нэгэн нарийн замаар эргэж, банзан, бургасан хашаан дундуур орж, хоёр давхар модон байшин чиглэн давхижээ. Байшингийн доод давхрын цонхны заримыг тоосгоор, заримыг банзаар таглажээ. Дээд давхарт бас бүтэн шилтэй юм харагдахгүй ажээ. Хаалганы дээгүүр татсан хагас дугуй хаяг хэдийн зэвэрсэн авч “Рашааны үйлдвэр” гэсэн бичиг нь балраагүй ажээ.

	Самгин амьсгаа авч нүдний шилийг засав. Нэгэн том хашаанд орвол учиргүй шарилж ургаад, шарилжин дундаас нүүртсэн гуалингууд цухуйна. Бас нэг эвдэрхий зуух ёрдойж, хогийн өвсөн дотор энд тэндгүй хагархай лонх хэвтэх ажгуу. Дээр үед эмэг эх нь өөрийн хуучин эвдэрхий байшингаа үзүүлэхээр Самгиныг дагуулан очиход тэр хашаан дотор мөн ийм хагархай лонх дүүрэн хэвтэж байсныг Самгин санав.

	Морин тэрэг том саравчны онгорхой хаалгаар ортол бүдэг харанхуйд нэг хүн тосож морины жолоог шүүрэн авав. Захарий дэржгэнүүр банзан шал дээгүүр явж саравчны арын хананд очоод нэг хаалга нээж

	— Ийшээ! гэж аяархан дууджээ.

	Самгин анивчиж, өтгөн бутанд баригдсан цэцэрлэгийн дотор оржээ. Өтгөн өвсөн дотор, далдуу модны дор нүүрэндээ гурван баганатай, мөн гурван цонх бүхий тагтан давхартай дан байшин байв. Байшингийн туургыг ороож дээвэрт гарсан шат шиг юм байна. Тэр байшинд хүн суудаг бололтой тагтан давхрын цонх дээр цэцэг тавьжээ. Байшингийн булангаар ороож очтол байшинг нэгэн толгойн дээр барьсан агаад ар тал нь хоёр давхар байшин байв. Захарий нэг бага шиг хаалга нээж

	— Мэдээтэй яваарай! гэв.

	Самгин харанхуйгаар таамаг явахад хөлийн дор шатны гишгүүр чахрах ба нэг хаалга нээгдтэл Самгины нүүрэнд нарны хурц туяа тусжээ.

	— Та энд хүлээж бай, би одоохон гээд Захарий үүдийг хааж алга болжээ.

	Самгин малгайгаа авч нүдний шилийг засаад тойруулан харав. Наранд улайссан цонхны дэргэд арьсан бүрхүүлтэй өргөн диваан тавьж өмнө нь цагаан баавгайн хуучин халцархай арьс дэвсжээ. Буланд хаалганы хэртэй том толин нүүртэй хувцасны шүүгээ, хананд арьсан бүрхүүлтэй хоёр зөөлөн сандал, жижигхэн дугуй ширээ, ширээний дээр шилэн савтай ус байв. Тасалгааны дотор бүгчим, нүцгэн туургыг цэнхэрдүү будгаар буджээ. Тасалгаа дотор үл үзэгдэх гашуун тоос дарсан шиг санагдах ажгуу. Самгин зөөлөн сандалд сууж, тамхи асаагаад, шилтэй уснаас аягалсан боловч уусангүй. Шилтэй ус бүлээсэж, муудсан ажээ. Тасалгааны дотор ямар ч анир чимээгүй. уйтгартай ажгуу. Хаалга сэмхэн онгойж Захарий орж ирэхийг үзвэл үс нь босож жигтэй сэгсийгээд угааж, сэвсийлгэсэн юм шиг долгиотно. Захарий

	— Ийшээ орогтун гэж шивгэнэж, — Харин тамхиа хаягтун. Тэнд тамхи татаж, чүдэнз зурж болохгүй! Бас найтаалгах юм уу ханиалгахгүй байхыг гуйя. Тун ханиалгах гээд байвал алчуур дотор ханиалгаж үзээрэй гэж Самгины гараас хөтөлж, нэгэн шатаар тав зургаан гишгүүр доош бууж нэг зөөлөн юм руу болгоомжтой түлхэж

	— Энд суу, эндээс цөм харагдана. Харин тун чимээ бүү гаргаарай. Хананд даавуу хөшиг бий, та өөрөө олно биз... гэж шивгэнэжээ.

	Харанхуйд тэмтрэн үзвэл дивааны түшлэг баригдаж, ширүүн суудал тааралдсанд Самгин болгоомжтой суув. Тэнд дээд өрөөг бодвол хэдий сэрүүн боловч мөн л их тоос үнэртэж байжээ.

	“Рашааны үйлдвэрт шашны цэнгэл яаж хийдгийг харъя даа. Гэтэл хаагуур яаж харах бил ээ?” гэж бодоод хөлөө жийтэл шалан дээр зөөлөн юм дэвссэн агаад урд талын ханаар тэмтэртэл даавуу баригдаж, түүнийг сөхтөл урд нь хурууны хэртэй нарийхан зурвас завсраар гэгээ тусаж байв.

	Самгин нүдний шилийг авч тэр завсраар шагайтал хязгааргүй харанхуй дотор унаж байх шиг санагдан, тэр харанхуйд бүдэгхэн дугуй, хавтгай гэрэл дүүжилсэн юм шиг харагджээ. Тэр гэрэл том гантай усны дээр тусаж байгааг Самгин анхандаа мэдсэнгүй ажээ. Ус модон гангийн ирмэгээр бялхаж, дээр нь өргөн цагариг гэгээ тусна. Газар шиг хар шал дээр бас арай бага, арай бүдэг мөн дугуй гэрэл тусжээ. Тэрхүү дугариг гэгээн дунд усан дээр хачин хэлбэртэй сүүдэр тусах авч юуны сүүдэр болох нь эс мэдэгдэнэ.

	“Ямар илбэ шиг вэ!” гэж Самгин бодно.

	Самгин сайтар ажиглавал, байшингийн адраас өндөрт дэнлүү өлгөж хар бүрхүүл өмсгөжээ. Дэнлүүний дор далавчаа дэлгэсэн шувуу шиг нэг юм дүүжилсэн нь түүний сүүдэр усан дээр тусаж байжээ.

	“Сүрхий уран юм алга” гэж Самгин бодоод хацраа төмбийлгөж нүдээ анив. Тэнд сууж байхад эвгүй, анир чимээгүй аягүй ажээ. Тэр бүх хөгийн юмыг гагцхүү Самгинд гайхуулах гэж зориуд хийсэн байж болох юм гэж Самгин бодож байжээ.

	Самгины сууж буй тушаа шалан дор шадхийх бүдэг чимээ гарч, гэрэлтээд том гэгчийн уртавтар тасалгааны хана туурга ил болов. Өлмий хүрсэн урт цагаан цамц өмсөөд ямар нэг үл мэдэгдэх юм бүсэлсэн хүмүүс лаа барьсаар танхимд орж ирэв. Тэд эр эмээр хосолж, гар гараас барилцан явахад дан эмэгтэйчүүл нь лаа барьжээ. Самгин тэднийг тоолж арван нэг хүргээд цааш тоолсонгүй. Сүүлчийн хос бол Маринын хашааны нөгөө улаан царайт ууртай догшин хүн, Баясгалантын бууцанд харсан манаач Вася гэдэг дүйнгэ эр мөн гэж Самгин таньжээ. Вася урт цамц өмсөөд байх нь аварга том харагдах ба ер нь цаад эрцүүл нь овор том улс боловч Вася тэднээс бүхэл толгойгоор өндөр харагдана. Тэд нөгөө тогооны өмнө цааш харж тал дугуй болж зогсов. Вася их л баясангуй гишгэж байхыг хараад тэр хүн мөнөөхөн бардам тэнэг байдлаараа инээвхийлж зогсоо биз гэж Самгин бодов.

	Олон лааны гэгээнд үзвэл тасалгаа уужим, нэг ч цонхгүй, урьд ямар нэг агуулах байсан бололтой байв. Тасалгаа дотор тавьц байхгүй буланд том модон торх тавиад ирмэгээс шанага дүүжилжээ. Цаана хааш хаашаа нэг сажин хэртэй дөрвөлжин тавцан засаж бараан өнгийн том хивсээр бүтээсэн нь хааш хааш газар унжиж нэлмийн харагдана. Тавцангийн голд нэг сандал тавиад мөн хар бараан эдээр бүтээжээ. Тэр нь “Маринын хаан ширээ” байх нь гэж Самгин бодохдоо намайг хуурч байгаа биз гэж боджээ.

	Самгин тэдний барьсан лааг тоолж, хорин долоо хүргэв. Эрчүүлийн дөрөв нь халзан, долоо нь буурал хүн байв. Тэдний олонх нь цаад эхнэрүүд шигээ нэлээн хижээл улс ажээ. Цөм дуугүй, өвөр хоорондоо ч эс шивгэнэнэ. Нэг харахад хаанаас гарч ирсэн нь бүү мэд, Захарий тавцангийн хажууд зогсож байжээ. Мөн өлмийд хүрсэн урт цамц өмссөн агаад эрчүүлийн дотроос ганцаар лаа бариад зогсоно. Бас нэг хүүхэд шиг жижигхэн биетэй, тайрмал буурал үстэй эм лаа барьсаар орж ирээд тавцангийн нөгөө буланд зогсов.

	“Юм бүхэн бэлэн болов, одоо Марина залрах биз” гэж Самгин бодов.

	Марина тийм чиг сүртэй орж ирсэнгүй. Эхлээд гар нь ил харагдаж, бараан хөшиг татаж, дараа нь бүхэл биеэр гарч ирэв. Гэзэг нь хөшгөнд тээглэж, Марина хүчтэй угзарсанд хөшигний булан унжиж, хаалганы тал ил харагдана. Марина дөхөж нахилзаад

	— Оюун сэтгэл нэгтэй ах эгч нар минь сайн байна уу? гэв.

	Тавиад хүний хариу мэндлэх жигд биш дуу газар дороос дуугарсан шиг бүдэг сулхан дуулдав. Маринын дуу ч мөн сулхан, тэр олон хүний ам амандаа мэндлэх үгний дотроос

	— Оюун сэтгэлийг эзэмдэгч эрхэм энхрий эх мину... гэсэн үг тод дуулджээ.

	Хүн бүхэн Маринад мэхийн ёсолж, хоорондоо тонголзон, бас Маринад ёсолж байв. Марина бодвол торго бололтой, гялгар цагаан хувцас өмсжээ. Вася мөн адил бүхнээс өндөр харагдана. Захарий лаагаа дээр гэгч өргөөд дахин буулгаж унтраав. Жижигхэн эм, бусад нь цөм түүнийг дагав. Тэд мөнөөхөн тал дугуй зогссон байдлаа алдсангүй, барьж байсан лаагаа ар тийш буланд хаяна. Марина сүртэй чанга дуугаар

	— Хуурмаг гэрэл ингэж арилмуй. Нүднээ үзэгдэх бүхнийг бүтээгч үл үзэгдэгч агуу их оюун сэтгэл юугаан магтан дуулъя гэсэнд бүдэг харанхуй дотор тал дугуйран зогсож байсан улс нийлж, өнгө өнгийн дуу хоолойгоор мөргөлийн аяар гунигтай дуулах нь::

	 

	Үүрд гарахгүй

	Үнэн ижилгүй

	Аливаа амьтны

	Анхны үүсвэр

	Ачит гэрэл гэгээнд

	Ариун сэтгэлээр мөргөнөм!

	Адисалж мөргөхгүй

	Аливааг гуйхгүй

	Газрын харанхуй хүмүүст

	Гагцхүү ариун сэтгэл хайрла

	 

	Самгин Маринын биеийг харавч нүүр царайг нь олж харах гээд хэчнээн ширтэвч тусыг олсонгүй.

	“Энэ дууг лав Марина зохиосон биз” гэж Самгин бодов.

	Дугуйран зогссон хүмүүс баруун зүүн тийш алгуур найгалзан нэлэнхийдээ хөдөлж байхад модон шаланд хүний хөлийн хавирах чимээ дөнгөн дуулдаж байв. Дуу төгсмөгц Марина

	— Оюун сэтгэлийн гал бадраагтун! гэв.

	Захарий, гантай усны хажууд очиж зогсоод халхгар ханцуйтай гараа сунгаж, жигтэй чичирхийлсэн өндөр дуугаар

	— Эгч ах нараа, бид энд оюун сэтгэлийн цэнгэл хийх гэж дөрөв дэх удаагаа цуглалаа. Хамгийн ариун гэгээ болгоож биелэх болъюу. Бид бол балар харанхуй, бузар булай дотор аж төрж, хүчин бүхнийг дийлэх хүчийг мөрөөднөм гэсэнд дугуйран зогсогсод түргэн түргэн эргэж тэдний хөлийн чимээнд Захарийн үг дарагдав.

	— Дэлхийн шимийг орхин ариутгана. Бие биеэ хайрлан зүрхний галыг бадраана гэж Захарий бархирч байв.

	Нягт дугуйрсан хүмүүс харанхуйг түлхэн шахаж байх шиг эргэлдэнэ. Марина элгээ тэврээд тэргүүнээ дээр өргөөд сууж байв. Царай нь догшин, мэлгэр юм шиг харагдахад Самгин “Ямар нэгэн онгон тэнгэрийн хөшөөтэй үнэхээр адилхан ажээ” гэж бодож байжээ.

	— Шуламсын холбоо болсон биеийг үнсэн товрог болгож, түүний толгой эргүүлсэн олзноос оюун сэтгэлээс чөлөөлнө гэж Захарий хашхиртал цаадуул нь шүүрэн авч дундаа оруулсан боловч Захарий бархирсаар байв. Гэтэл нэг эмэгтэй, голын хийтэй юм шиг чангаар

	— Ай сэтгэл! Ай гэгээн!... гэж хашхиртал

	— Болоогүй! Чи хаашаа зүтгэнэ! гэж нэг бүдүүн дуутай хүн тас зандрав.

	Захарийн оронд эрүүндээ сахалтай халзан хүн

	— Эгч ах нар аа, энд чинь сэтгэлийн цэнгэлийг бидний хамт анх удаа хийж буй хүн бий шүү гэнэ. Бас нэг хүн эргэлзэж, бидний христос үгүй гэдэг зөв үү? Түүнтэй бас ондоо юм байж болно. Мэргэн цэцэн жолоодогч минь би үг хэлье гэнэ.

	Марина хөдөлсөнгүй, тойрон бүжиглэж байсан улс алгуурхан болоход халзан хүн гар далайж

	— Дураараа явцгаа, эргэцгээ! Миний дуу хаана ч хүрнэ гэж паржигнатал ханиалгаж, улам чангаар

	— Бид христос тэнгэр үгүй, хүн гэдэг бий гэж зөвшөөрөн хүлээж байна. Христос ч оюун сэтгэлт хүн байтал шуламст уруу татагдаж өөрийгөө тэнгэрийн хүү, үнэний хаан гэжээ. Бидний хувьд бол оюун сэтгэлээс ондоо тэнгэр байхгүй! Бид цэцэн мэргэд биш,, бид энгүүн хүмүүс! Хүмүүст ухаангүй гэгдэж, сэтгэл санаанаас ондоог эс шүтэгч хүнийг бид жинхэнэ цэцэн мэргэн гэж үзмүй. Гагцхүү сэтгэл санаа өөрөөс гарна, бусад бүх бурхан тэнгэрийг ухаанаас гаргажээ. Сүм хийд, засаг захиргааны оюун ухаан Христосын нэрийн дор нуугджээ гэж бархирна.

	Самгин бол иймэрхүү үгийг хэдийн Маринаас дуулсан бил ээ. Тэр өвгөн үнэхээр хорсон уурлаж их л удаан ярих тул сонсоход залхуутай.

	“Энэ хүн лав мухлаг, махны наймаачин биз” гэж Самгин бодно. Халзан хүн бусдынхаа гинжин хэлхээнд орж, яндан дуугарах мэт

	— Хурдан хурдан! Ай сэтгэл! Ай гэгээн! гэхэд олон арван хүн тийм ч тод биш

	— Ай сэтгэл! Ай гэгээн! гэж давтаж байв. Эмэгтэйчүүд дотор аягүй болтол чарлах ажгуу, Халзан хүн нөгөөдүүлийнхээ дундуур орж, газраас хүн шүүрч байх шиг тонголзон найгаж байхад тойрон бүжиг улам эрчийг олж, хөл гар гэж мэдэгдэхгүй, үргэлж юм болж, зөвхөн үстэй толгой ганхаж, бөнжгөнөж байх нь ялгаран харагдаж байжээ. Нүцгэн хөл шал дэвслэх чимээ улам тод болно. Эмсийн дуу хоолой хэдий цуцсан мэт дуулдавч хүний жигд бус орилолдоон айзмыг олж, ёолж байгаа мэт

	— Ай сэтгэл! Ай сэтгэл! гэсээр байна.

	— Ёо-ёх! гэж нэг эрэгтэй хүний дуу гарав. Асар том дугуй болж, хуй салхин мэт эргэлдэн буй тэдгээр бор бор хувцастай хүмүүсийн завсраар Самгин Маринын дүрсийг харж байхдаа Марина хэдийд босож, тэдний хамт эргэлдэн дэвхцэх бол гэж хүлээж байжээ.

	Марина түүнд оролцоосой гэж Самгин тийм чиг ихээр хүсэхгүй байжээ. Марина ч тэрхүү хүнд маягийн цагариг шиг болоод ухаан жолоогүй эргэлдэж буй хүмүүсээс хөндий, байрандаа сууж байв. Хүмүүсийн хөдөлгөөн улам бүр түргэсэж, дуу хоолой нь чангарч байхад Маринын дүр тэдний дээр үүл шиг, нөгөө гэрлэн толбо шиг улам томорч, харанхуйг замхруулж байх шиг санагдах ажгуу. Уг цэнгэл тун залхуутай, удаан үргэлжилж, Самгин нүдээ арчиж, шилээ аваад харахад тэр дор болж буй юм бүхэн улам ч хэлбэр дүрсгүй, улам ч галзуу мэт бужигнаж байжээ. Тэр шуугиант хуй салхинд Самгин ч татагдаж, хамаг бие өөрийн эрхгүй хөдөлж, хөл салгалан хоёр тийш найгаж байхад сандлын пүрш шаржигнаж байх шиг болжээ.

	“Миний сэтгэлд тэгж санагдаж байгаа биз. Балай юм!” гэж Самгин ганцаар ярьж байхад дуу нь тэртээ холоос дуулдаж байх шиг санагдаж байжээ.

	Мөнөөхөн завсраар нүд рүү нь салхин үлээж, хүний хөлс, тоосны үнэр шингэсэн муухай бүлээн уур амьсгаа орж байв. Самгин дугуйран гэрэлтэх гантай уснаас нүд салгалгүй ширтэж байхад усны дээгүүр үл мэдэг долгио мяралзан, түүний дээр туссан дугуй гэгээ чичгэнэж байжээ. Голын харанхуй толбо үл хөдлөх ба цааш хонхор биш, төвгөр юм шиг үзэгдэх ажгуу. Самгин тэр толбыг харж суухдаа “Агаар салхи хөдлөхөд ус мяралзаж, дэнлүүний бүрхүүлийн сүүдэр хар толбо болж тусаж байгаа ажээ” гэж бодож байв.

	Самгин түүнээс цааш юу ч ухаж мэдсэнгүй. Гэтэл сайх олон хүн нижигнэтэл дэвсэлж, бүдүүн нарийн хоолойгоор галзуу мэт бархиралдах тэрхэн хэдэн хормын дотор мөнөөхөн гантай усны голын харанхуй толбо өөдөө хуйлран мушгиралдах шиг болжээ. Энэхэн үес хэн нэгэн хүн хэдий баярлавч айж цочсон мэт

	— Бөм-бө-рөв, бөм-бө-рөв гэж улих шиг болоход, бас нэг хүн

	— Ёо-ёх! гэж баавгай адил архирах сонсогджээ.

	Мөнөөхөн дугуйран эргэлдэх бор юм улам бүр улангасан дэвхцэж, тэд ер хүний дүрсээ алдаад толгой түрүү нь бараг ялгаран харагдахгүй болж байв. Тэд цөм урт хувцастай тул хөл нь бас эс үзэгдэх бөгөөд тэдний дэвхцэж байхад байшингийн шал хөлөг онгоцны шал шиг дайвалзаж байх шиг санагдах ажгуу. Гантай усны дээр мяралзах долгион улам амьд том болж, түүний дээр тусах гэрэл улам тод чичирхийлнэ. Усны гол дунд бас л хуйларсан эргүүлэг ойл үүсэж байхад тэр усан ойл харагдаж байгаа биш, санагдаж буй гэж Самгин өөртөө итгүүлэх гэж оролдсон нь үгүй. Тэр дор толгойгүй, хөл гаргүй юм шиг харагдаж буй хүмүүстэй Самгин биеэр холбоотой юм шиг санагдах агаад тэрхүү хэсэгхэн харанхуйн дотор тойрон бүжигч хүмүүсийн галзуу хуй салхин гунигт хорт хийгээр хордуулж байх шиг санагдавч Самгин нүдийг аньж чадахгүй, харсаар байжээ.

	— Ах эгчис минь, хурдан хурдан! гэж эмэгтэй хүн орилоход бас ондоо эхнэр бүр чангаар

	— Дхарма! Дхарма! гэж ямар нэг мэдэхгүй үг хоёр дахин бархирав.

	Дугуйран эргэж байсан хүмүүс гэнэт үймэлдэж, будилж тасраад хэд хэдэн хүн хажуу тийш гарч, хоёр гурван хүн үхэтхийн унав. Сайх тайрмал үстэй, жижигхэн эхнэр гангийн хажууд очиж, халхгар ханцуйгаа далавч адил дэрвүүлэн устай ганг жигтэй хурдан тойрон

	 

	Ая, Аодахъя

	Ая, ялагдашгүй!

	 

	гэж цахлай шиг бархирч байв.

	Захарий мөнөөхөн хүмүүсийн гараас шүүрэн авч тасарсан хэлхээг залгаж, дахин галзуу юм шиг хурдан тойруулж байхад хүмүүс сэмхэн аахилан ульж байв. Жижигхэн буурал эхнэр дороо дэвхцэж, алга ташиж, усанд шумбах гэж байгаа шиг тонгойж байснаа бас л дэвхцэж

	 

	Дхарма, Дхарма!

	Агуу гайхамшиг

	Наран шувуу

	Мөнхийн гал!

	 

	гэж чарлаж байв.

	Хүмүүс мөнөөхөн гинжин дугуй хэлхээснээс гараа салгаж авах гэсэн шиг жигтэй мурилзан татганаж байвч хором бүрий туйлын хурдан тойрон эргэж байв. Тэдний бархиралдах дуу хэдий сулравч хуй салхин адил эргэж байхад мөнөөхөн дугуй нэгэн үе тэлж, нэгэн үе агшиж, харанхуй тасалгааны дотор гэгээрч, бүдгэрч байв. Зарим нь чарлаж, хахирч шал дээр гэдрэг харан унах гэсэн мэт гэдийвч тойрон эргэх олны хүчинд татагдан дахин босож ирэх ба тойрон бүжих хүмүүс догшин хуй адил улам дээшээ хөөрч байх шиг санагдана.

	Урхирч, хахирч, ульж, чарлах дууны дотор мөнөөхөн Дхарма! гэх дуун улам хурц тод дуулдаж байв. Гинжин хэлхээ тасран тасран хүмүүс унан тусан чирэгдэх ба тасран хоцорсон нэг нь хажуу тийш харанхуй руу мөлхөн орж байв. Бүжин эргэлдэх улам цөөрч, зарим нь гантай уснаас савардаж, бие биеийн нүүр лүү цацаж, зарим нь бас л цуцаж унасаар авай. Мөнөөхөн өд шиг хөнгөхөн атигар эмгэн ч унасанд, хэн нэг нь түүнийг сэвхийтэл усанд орсон шиг харанхуй уруу орж явчхав.

	Энэхэн үед Самгин юу ч бодож санахгүй, бараг өөрийгөө мартсан авч гүн жалгын ирмэг дээр суугаад доош татагдаж байх шиг санагдаж байжээ. Мариныг ч харахыг больж, тэрээр бүхнээс дээгүүр огт хөдлөхгүй сууж байгаа биз гэж зөвхөн сэтгэлдээ тааварлан суужээ. Харанхуйд Самгины нүд дасаж мөнөөхөн цуцаж унан тусаж, усны ган түшээд сууж буй хүмүүсийг ч ялгаруулан харж байжээ. Нэг харвал Захарий нөгөө Васяг шүүрэн авч татан гаргаж байв. Тэр овор том биетэй Вася хэн нэгнийг тэврэн авах гэсэн шиг хоёр гараа алдалж инээмсэглэж байв. Васягийн бардам үзэсгэлэнт царай онц тунгалаг гэрэлтэж байв. Вася гар дэлгэж байгаад

	— Сүнс нисэн явна... Цагаан далавчит бүргэд нисэж явна! Галт! Тэр дуулж байхыг сонсоно уу? Үнс болгоно уу? Үнс болгоно гэж дуулж байна! Үнсэн товрог болно доо... Нар буцалж, бүргэд огторгуйд явна. Баярлагтун! Түлхэн унагана. Тамын эзэн хэн бэ? Хүн... гэж хэдийн мартсан үгнүүдээ дахин санасан шиг хэдэн тасархай үг жигтэй чанга бархирч байв.

	Хоёр хүн хоолой нийлүүлэн

	 

	Хүчтийн хүчээр зэвсэглэж

	Хүрээлэн тойрч наадъя

	Хөлөг онгоц газраар хөвүүлнэ

	Хөх огторгуй дарвуул нь болно...

	 

	гэж дуулав.

	Тойрон дэвхцэгчдийн эрч суларч, дуу хоолой намдаад шал дээр үхэтхийн унах нь олон болж, ердөө хориод хүн босоо үлдэв. Өндөр буурал хүн гараа өргөж өвдөг дээрээ өндөлзөж

	— Эх дагина минь одоо тэнгэртээ залбирах цаг болов. Хүн төрөлхтөн үхэж сөнөж гүйцэх нь! Түүнийг аврах аврал чамд бий шүү! Гараад ир... гэж зэрлэг муухай хашхиран, гантай уснаас Маринын зүг, бас өөрийнхөө нүүр, буурал толгойд цацаж байв. Хүмүүс шал дээрээс бие биеийг татаж босгон, сугадалцаж, дахин дугуйран зогсоход Захарий тэднийг түлхлэн, нэг үг бархираад нүүрийг дарж, шал дээр унав. Марина босож, дугуйран зогсогсдын дунд ортол цаадуул нь дахин галзуу юм шиг чарлан ульж, эргэлдэж, дээш дүүлэх гэсэн шиг цовхорч гарав.

	Марина гангийн дэргэд очиж, энгэрээ яраад алгаар уснаас утган хоёр хөхөө ээлжлэн шавшиж байхыг Самгин олж харжээ.

	Захарий үсрэн босож өндөр буурал хүний хамт Мариныг жигтэй хөнгөхнөөр өргөж, гантай усанд хийв. Ус цалгиж халихад хүмүүс хөлөө хурдан татна. Тэд мөн л хашхиралдан эргэлдэж байтал бас л үхэтхийн унацгааж шал дээгүүр чирэгдэж байв. Марина гантай усан дотор хөдлөхгүй зогсох бөгөөд нүүр нь бас хөдөлгөөнгүй, чулуу адил харагдана. Марина гуулин өнгөт шар нүд, чанга жимийсэн уруулаа харагдуулж байх шиг Самгинд санагдана. Марина өвдөгнөөс дээгүүр татсан усанд гараа дээр өргөөд зогсоход гар нь эс чичрэх бөгөөд, үг хэлэх боловч нөгөөдүүлийн хөлийн чимээ, орилоон бархираан дунд эс дуулдана. Тойрон эргэх хүмүүс бас л тасраад зарим нь өдөн дэр мэт сэвхийтэл газар үхэтхийн унаад хөдлөхгүй хэвтэнэ. Зарим нь ганц нэгээр, хосоор эргэлдэх боловч мөн л уван цуван унаж, зарим нь сохор хун адил гараа урдаа бариад найгалзан хажуу тийш зайлах боловч хөл дээрээ тогтох чадалгүй болж цавчуулсан мэт үхэтхийн унаж байх нь харагджээ. Задгай үстэй нэг эхнэр гантай усыг тойрон

	— Алдар! Алдар! гэж ганцаар бархирч байв.

	Самгин ухаан балартах шиг болж, хана түшиж босоод алхтал хоосон шүүгээ юм уу ямар нэг хөндий юм мөргөжээ. Өмнө нь цагаан үүл манан маналзаад нүдэнд нь халуун тоос орсон мэт өвдөж байжээ. Самгин чүдэнз зурж хаалгыг олоод арайхийн гарав. Хамаг юм дайвалзан, шуугиад хөл нь согтуу мэт гуйвалзаж байжээ.

	Самгин хана туурганаас түшиж, хөлөөрөө шатны гишгүүр тэмтэрч байхдаа “Аймаар юм!” гэж боджээ. Дахин чүдэнз зурж замаа харж аваад унахыг ч юманд бодсонгүй шатаар үсрэн гарч анх Захарийн оруулсан өрөөнд ороод мөнөөхөн ширээн дээр байсан муухай бүлээн уснаас ховдог гэгч залгилжээ.

	“Марина үүнийг надад юунд үзүүлэв? Намайг ч бас тэгж тойрон харайж чадна гэж бодов гэж үү?” Энэ бодол хар дарж зүүдлээд сэрсэн мэт аяндаа сэтгэлд нь орж байжээ.

	Доод тасалгаанд хүмүүс дэвхцэн, хашхиралдсаар байв. Өрөөний дотор бүгчим, гадаа хөх тэнгэрт улаан үүл туяаран замхарч байв. Самгин цэцэрлэгт орж үдшийн сэрүүн агаар амьсгалъя гэж бодоод шатаар буусан авч цэцэрлэг тийш гардаг үүдийг цоожилжээ. Тэнд хэсэг зогсож байгаад дээш гарч өрөөндөө орвол Марина толины өмнө зогсож байжээ. Тэрээр өрөөсөн гартаа лаа бариад цамцаа тайлж байв. Толин дотор харвал Марина нүүрээ улайлгаад, нүдээ бүлтийлгээд уруулаа хазлан зогсож байснаа найгалзан ганхаж, Самгиныг дөхөж очиход хөхөө дарж нуух гэтэл нойтон торгон цамц мөрнөөс нь шувтран газар унав. Марина барьж байсан лаагаа хаяж 

	— Хүүе чи яав? Цаашаа байгаач... гэж ёолсон мэт дуугарав.

	Самгин бас алхам дөхөж асааж буй лааны хажууд очихдоо харвал толинд эмэгтэй хүний цагаахан гоолиг бие харагдахын хамт саарал костюмтай, нүдний шилтэй, эрүүндээ шовх сахалтай өөрийн нь дүрс бас харагджээ. Тэрээр царайгаа барайлгаад айсан янзтай амаа ангайгаад зогсож байв.

	— Цаашаа болооч гэж Марина дахин хэлэхдээ хажуугаараа эргэж, гараа сарвалзуулж байв. Самгин үнэндээ холдон зайлж чадсангүй. Эхнэрийн тарган болцгор мөр, учиргүй том хөх дэлэнгээс нүдээ салгаж чадсангүй. Туулайн бөөр модны өнгөт сайхан үс гэзэг нурууг нь бүрхэн унжжээ. Марина ч бас толинд өөрийн дүрсийг харснаа алгаар нүүрээ дарж, ханзан тийш ухасхийн очоод хөл дэвсэлж байгаад согтуу мэт дуугаар

	— Чи явна уу, үгүй юу!... гэж чанга хэлжээ.

	Маринын дороо дэвслэн байхыг өөрийн эрхгүй ширтэн байсан Самгин сая сэхээ орж гараад хаалгыг налж харанхуйн дунд нүдээ аниад зогсож байхад Маринын лужир чийрэг бие, сэрийсэн том хөх, бүдүүн гуя түүний нүднээ харагдсаар байжээ. Бас хажууд нь хөлс цутгаж, амаа ангайгаад зогсож буй өөрийн сэгсгэр дүрс мөн харагдсаар байжээ. Нэг хүн ирж мөргөөд

	— Эзэн минь, энэ чинь хэн бэ? Яагаад энд байна? Хүүе Захар! гэж дуудахад Самгин сая сэхээ оржээ. Ясан хэдрэг хүүхний ясархаг нүүрийг хараад түүнийг Маринын гэрийн зарц шивэгчин гэж танив. Тэр хүүхэн дэнлүүгээ дээр өргөөд Самгины нүүрийг гэрэлтүүлэн харахад гар нь учиргүй салганаж, нүд нь айсан янзтай цаана гүйлгэнэж байв. Захарий гүйж ирээд хүүхнийг түлхэж, амьсгаадан, ууртайгаар

	— Та яагаад гараад явж байна? Болохгүй шүү! Би таныг алга болсон байхад айгаад эрж явна. Гайхаад гөлөрчхөв үү? гээд Самгиныг хөтлөн шатаар бараг чирсээр гарч, гучаад алхам явж, овоолсон гишүүн дээр суулгаад урд нь зогсож, урт дээлийн хар хормойгоор нүүрийг сэвж байхад нойтон цамц нь сөхөгдөж нүцгэн хөл нь ил харагдаж байжээ. Захарий улам ч нарийхан, өндөр болсон юм шиг агаад царай барайж, нүд нь согтуу юм шиг булингартай үзэгдэх ажгуу. Нойтон нүүр нь гялайж, мурийгаад инээмсэглэхэд нь шүд нь ил үзэгдэнэ. Захарий ямар нэг үг ярих боловч Самгин өөрийгөө өмгөөлөх гэсэн шиг “Гуанзны бүжигчин байна” гэж бодож байжээ.

	Тийм дуугүй номхон хүн олон үг ярьж байх гэдэг эвгүй ажээ.

	— Оюун сэтгэлийг тахих ёслолын хүнд бэрхэд хүн болгон шалчийчихжээ. Энэ ёслол бол баяр шүү дээ!..

	— Би явлаа гэж Самгиныг босоход Захарий сугадаад цэцэрлэгийн гүнд орж

	— Та яв даа. Морин тэрэг болохгүй. Морин тэрэг бол эзний тулд юм гэж аяархан ярьж явав. Чингээд хашааны цоорхойд аваачиж урт гараар зааж

	— Ногооны хашааны хажуугаар зүүн тийш эргэж явтал нэг сүм бий. Тэндээс цааш гайгүй учир нь олдоно гэжээ.

	Самгин банзан, бургасан хашааны ёроолоор явж байхдаа таяг юм уу тулах модгүйгээ харамсан явжээ. Түүний хөл гуйвж, толгой эргээд ам хуурай гашуу оргин, нүд нь сүрхий өвдөж байжээ.

	Ногоочдын байшин бие биеэс хол орших бөгөөд нарийн гудамж эзгүй, салхинд гудамжны тоос хөдлөн, сэвсгэр бор үүл нүүж, мод шуугьж, ногооны газар ноход улин хуцаж байв. Хотын нөгөө талд, мөнөөхөн охин тэнгэрийн шүтээн залсан тэр зүгт, тавгийн хиртэй гэмээр мөнгөн саран цайрах хоосон тэнгэрийн дор галт пуужин аажимхан хөөрч байв. Огторгуйд олон өнгийн алтан шар оч бадарч байхад галт пуужин дэлбэрэх дуун үл мэдэг дуулдаж байвай.

	Тэр зүгт “Яармаг бий” гэж Самгин бодож ихэд ядарсан янзтай сүүдрээ харан алхалжээ. Самгины сүүдэр элэгдсэн бүдэг замын дээгүүр тоосонд булагдах гэсэн шиг чичгэнэн байснаа гайхах харамсах бодолд дарагдсан хүний саарал сүүдэр болж хувирах ажгуу. Самгины бие улам муу явав. Ямар нэг үйл явдалд өртөж, сэтгэл санаа гуньж явсан удаа түүний амьдралд олонтой. Нэг сарын есөнд Петербургийн харанхуй гудамжаар явж, Москвагийн бослого эхлэх өдрийн үдэш Любашатай явж байгаад хүнд зодуулсан явдал түүний санаанд орно. Гэвч тийм үед хэдийгээр айж сүрдэвч өөрийгөө хамгаалах зүй ёсны сэтгэл төрдөг байв. Самгин энэ удаа бие муу, хүнд бодолд дарагдахын хамт бас л айчихсан явжээ. Гэтэл юунаас айв? Энэ бол огт ойлгогдохгүй байжээ.

	Түүний хамаг хувцсыг тоос дарж, аалзны шүлс хэрсэн шиг санагдахад биеэ сэгсрэн, хувцсан дээр наалдсан үл үзэгдэх элдэв хог шороог барьж үзсэнээ, ардын хуучин ёсонд үхэх хүн хувцасныхаа хог тоосыг “авч хаядаг” гэдгийг санаад өмдний халаасанд гараа шургуулж цааш алхав. Гэтэл хамаг бие хүлээтэй юм шиг явахад нэн эвгүй ажээ.

	Нүдний шилтэй, бор саарал жижигхэн хавтгай хүн халаасандаа гар хийгээд сүүдрээ харж, эзгүй гудамжаар явааг хөндлөнгөөс харахад инээдтэй байсан биз.

	Самгин нүдний шилийг авч өвөртлөөд, цагаа гаргаж, хараад,

	“Тэр аймаар явдал хоёр цаг илүү байсан байна шүү” гэж боджээ. Тэр үзсэн харсан бүх явдал нь хар аяндаа сэтгэлд нь бодогдож баахан өөлөх муучлах бодол аанай төртөл бас “Түүнийг амьдралын утга санаа биелэгдэн эрж буй явдал гэж ойлгож болно. Хоосон бужигналдаан, зэрлэг хүмүүсийн зан гэж болох юм. Эсхүл цатгалан хүмүүс уйдахдаа тэгдэг байж болно” гэж бодогджээ.

	Хачин үг бархирдаг галзуу эмгэн санаанд нь орж “маанаг Вася шиг бас нэг солиотой, гэртээ хөгширсөн эм биз” гэж боджээ.

	Гэвч Самгин Маринын тухай бодохгүй сэн гэхдээ тэр хүмүүсийг албаар бодож яваагаа өөрөө мэдэж байжээ. Түүнд Маринын оролцдог нь шал утгагүй, огт ойлгомжгүй зүйл байлаа.

	Хэрэв Марина тэр гантай усанд оролгүй. тэр маанагуудын хоёр цаг хиртэй зэрлэг юм шиг бүжиглэхийг зүгээр харж мөнөөхөн онгон шигээ сууж байсан бол дээр байхгүй юу. Тэгвэл лав арай ойлгомжтой байх байсан биш үү. 

	Самгин явсаар хүн амьтантай гудамжнаа орж ирэв. Урдаас нь гоё хувцастай хүмүүс хөлхөж, согтуу улс бархиралдана. Зөөврийн морин тэрэг давхилдаж их чимээ гаргана. Энэ бүхэн Самгины сэтгэлийг яльгүй сэргээжээ.

	Гэтэл гэртээ хариад гар нүүрээ угааж, хувцас хунараа. солиод тамхи зууж цайны ширээнээ суутал гэнэт үгээр өгүүлж болшгүй, сэтгэл түгшүүлсэн жигтэй хүнд их уйтгарт гунигт дарагджээ. Самгины нүдэнд тэр өрөө, бас нэг шалдан тансаг эхнэр хоёр л үргэлж харагдах болов. Тэр эхнэр бол яриангүй ухаантай, захирангуй эхнэр байна.

	Хэдэн өдөр тийнхүү сэтгэлийн дотор зовуурьтай, мохож дүнсийж хоцорчээ. Маринатай уулзахаас эмээнэ. Марина өөрөө ирсэн ч үгүй, дуудсан ч үгүй, Самгин очихыг зүрхэлсэнгүй. Самгин нойр хоолондоо муудаж, сэтгэлийн дотор элдвийн дурсамж алгуурхан урсаж, нэг ижил санаа бодол утга учиргүй солигдон байхыг чагнах бүлгээ.

	“Чи явна уу, үгүй юу” гэж Маринын хашхиран хэлсэн нь юу хэлэх гэсэн хэрэг вэ?” гэсэн нэг асуулт уураг тархины харанхуй булангаас гэнэт гарсан шиг санаандгүй байтал төржээ. Тэр нь яв гэсэн үг үү, байж бай гэсэн үг байв уу? Тэр асуултад шууд хариу эрсэн нь үгүй. Хэрэв Марина хүсэх юм бол Самгиныг амрагаа бол гэж албадах хүн, маргааш ч албадна гэж Самгин ойлгож байв. Гэтэл бас түүний өөрийн нь дүрс толин дотор Маринын дэргэд хөөрхийлөлтэй харагдаж байсныг санана.

	Долоо хонотол нэг өдөр Захарий утасдаж, дэлгүүрт очихыг урьжээ. Самгин шинэ тэрмэн костюмаа өмсөж, Маринынд очиж явахдаа шүүхийн тун балар будилаантай хэрэг таслах хуралд очиж яваа юм шиг гүн бодолд дарагдан явжээ. Самгиныг очиход Захарий ихэд ичсэн янзтай найрсаг инээмсэглэж байхад, “Энэ тэнэг, бодвол намайг өөр шигээ галзуу амьтан гэж үзэж болно шүү” гэж эвгүй юм боджээ.

	Марина хэзээний тайван, найрсаг уулзав. Тэрээр бичгийн ширээнд суугаад юм бичиж байв. Өмнөө шилэн домбонд өтгөн шар умдаа бас савтай мөс. тавьсан байв Марина цагаан, нарийн шаагаар хийсэн энгүүн дан цамцтай байх нь тийм чиг өндөр, бүдүүн эс харагдах ажгуу.

	— Наад ундаанаас уу. Амтат жүржийн шүүс, ус, жаахан цагаан архи хольсон юм. Толгой сэргээдэг юм гэжээ. Чингээд эхлээд ажил төрөл ярьж байснаа чигчий хуруугаа үзэж, инээвхийлэн

	— За, бидний цэнгэл ямар болсон бэ? гэжээ.

	— Би бүр мэл гайхаж хоцорсон шүү гэж Самгин хянамгай дуугарав.

	— Чи их хачин болсон байсан гэж Захарий надад ярьсан.

	— Үгүй ер нь...

	— Яагаад мэл гайхаж хоцорсон бэ? 

	— Тэр чинь шал ухаан бодлогогүй...

	— Шажин шүтлэг шүү дээ.

	Марина гэдийж, Самгиныг эгц ширтэхийг үзвэл харц нь нэг л аягүй, зэмлэнгүй хүйтэн харагдах шиг болжээ.

	— Сангийн, хиймэл, алт шармал дуган сүм, тэдний мөргөлийн дуучид, нууц далд нүгэлтний хийдэг шал хуурмаг хоосон зүйлийг бодвол тэр чинь их гүнзгий шүтлэг юм. Амьдралын оюун санааг шүтэж ирсэн бүх дэлхийн ард түмний эрт дээр үеийн шүтлэг бол...

	— Тэр чинь надад нэг л гаж санагдсан гэж Самгин хэлэхдээ миний буруу биш гэсэн янзтай дуулдуулахыг хичээжээ.

	— Тэр бол чамд чиний мэтийнхэнд жаргал биш гэж Марина их л тайван өгүүлж, . хугархай хумсаа хяргаж байв. Самгин гар хурууг нь ажин сууж байснаа

	— Би огт ойлгохгүй юм, чи яахлаараа... гэтэл Марина үт хэлүүлсэнгүй айхтар муухай харж

	— Чи надаас элдэв юм асууж хэрэггүй, чиний мэдвэл зохих зүйлийг би өөрөө ярина. Битгий гомдоорой. Намайг уйдахдаа юм уу ер ямар нэг шалтгаанаар... тоглож байна гэж чи бодож болно. Энэ бол чиний эрх гэв.

	Самгин дуугүй түүний бариу цамцтай цээжин биеийг харж сууснаа санаа алдаж

	— Чамайг тэнд... харсандаа би харамсаж байна гэв. Самгин ингэж хэлэхдээ түүнийг шалдан харсан гэж хэлээгүй атал Марина тэгж ухаарчээ.

	— Тэр хамаагүй... гэвч чи олон сая эгэл хүмүүсийн эрт дээр үеэс амьдарч ирснийг харсан даа гэж Марина босож буланд очиж

	— Серафима Нехаеваг таньсан уу? гэв. Аль хэдийн мартагдсан хүний нэрийг дуулаад Самгин

	— Нехаева? Тэнд үү? гэж гайхжээ.

	— Тэгэлгүй яах вэ. Нэг буурал толгойтой шөнхгөр юм галзуурч, “Дхарма, дхарма!” гэж хэрээ шиг гаагалж байсан даа. Тэр Дхарма, Аодахъя гэдэг үгнийхээ утгыг лав мэддэггүй биз.

	— Уухай, тийм үү? гэж Самгин гайхан өгүүлэхэд Марина ширээнээ ойртож

	— Санамсаргүй илүүц хүмүүс хаана ч байдаг шиг манайд ч бас бий шүү. Тэр чинь Кавказын цаадах дэвхцэгчдийн нутгийн хүн, манайхыг мэдэхгүй. Овилгогүй амьтан! Ёогийн тухай ном бичиж буй гэсэн, дорно дахины сарнай загалмайтныг мэддэг шиг байгаа юм. Их баян эхнэр дээ. Нөхөр нь хөлөг онгоцны эзэн америк хүн юм. Ямар вэ дээ! Үхсэн хүн чинь гэнэт баяжсан байна шүү дээ гэж ярив.

	Самгин түүний үгийг сэтгэл дүүрэн чагнаж байхдаа “Тэр рашааны үйлдвэрийн газар дэвхцэж байсан хүмүүсийг Марина үнэхээр тоодог байж таарахгүй. Огт таарахгүй” гэж бодож, Маринад талархах янзтай сэтгэл төрсөнд инээмсэглэжээ. Гэтэл Марина хэсэг мөс халбагаар авч мөнөөхөн шилэн домбонд хийж, хялайн харж

	— Юундаа инээв? гэжээ.

	Чамайг тэднийг тоодог гэж би итгэхгүй байна, итгэхгүйдээ баяртай байна гэж хэлж зүрхэлсэнгүй дуугүй байжээ.

	— Клим Иванович найз минь, чи эдгэршгүй ухаантай хүн дээ гэж их л бодлогошронгуй өгүүлж аягатай ундаанаас ууж, — Чиний мэтийн хүмүүсээс болж хорвоо ертөнц их зовлонтой байдаг шүү гэжээ.

	Чингээд аягатайгаа ширээн дээр тавьж алгаараа Самгины духыг аяархан түлхжээ. Маринын халуун гар духанд нь хүрэхэд туйлын аятайхан санагдсан тул Самгин тэр эхнэртэй танилцсанаас хойш анх удаа гарыг нь барьж үнсэв.

	— Эдгэршгүй! гэж Марина гараа буулгаж, — Шажин шүтэх гэж мөрөөднө. Гэтэл шүтэхээс айна гэжээ.

	Марина өвдөг дээр нь суух гэж байгаа шиг санагдсан тул Самгин суудлаа бөхлөн застал дэлгүүрийн дотроос хонх хангинав. Марина тийш орж хэдий болоод баахан захидал барьсаар орж ирэв. Нэг нэлээн зузаан захиаг гар дээрээ дэнслэн үзэж тоомсоргүй диваан дээр хаяж

	— Крэйтон дандаа орос хэл зөв бичих дасгал хийх болжээ. Хөлөө хугалаад толгой нь ажилтай болж дээ. Намайг хадамлах гэдэг болсон шүү гэхэд нь Самгин

	— Тэр хүн үү? Гуйж буй гэж үү? гэж гайхаад тэгж гайхах зохисгүй гэж бодож

	Үүнд гайхах юм надад алга гэжээ.

	— Тийм ээ гэж Марина хивсэн дээгүүр сэмхэн алхалж, — Гуйдаг юм аа. Ганц тэр хүн биш. Тэд гуйдаг, би нуугддаг болж байх шив гэж гунигтай өгүүлээд зогсож

	— Чи намайг шалдан байхыг харсан уу? гэж аяархан асуужээ.

	Чингээд Самгиныг хариулж завдаагүй байтал дэлэн хөхөө түхийлгэж, гуяа илж, хэдий сулхан боловч хахир хүйтнээр

	— Намайг хүүхэдтэй болгож чадах ямар шүү эр хүн байж таарах вэ дээ? гээд толгой хаялан

	— Миний нөхөр намайг хайрлан энхрийлж, их бөөцийлөн миний үзэсгэлэн сайхныг их хайрлан гамнадаг байсанд нь би насан турш эр нөхөртөө талархан явна гэж хоолойгоо баахан хэрчигнүүлэн их л бүдэг сулхан өгүүлжээ.

	Маринын нүд нулимстай юм шиг Самгинд харагджээ.

	Самгин толгой унжуулж “Хөдөөгийн хүүхэн шиг ярьж байна шүү” гэж бодтол бас эндээс явалгүй болохгүй, одоохон явах хэрэгтэй гэж бодогджээ. Маринын сүүлчийн үг түүнийг хавчиж, хамаг бодол, элдэв хүслийг нь шахаж гаргах шиг болжээ. Минут хэртэй болоод хойшлуулшгүй чухал хэрэг байсныг мартав гэж худал шалтаг зааж, тэндээс яаран явжээ.

	Самгин наранд цоносон гудамжаар яаран алхалж явахдаа “Ичгүүргүй яриад бас нулимс гаргадаг байна шүү” гэж бодож явжээ.

	“Энэ эхнэрт нэг завхарсан, харанхуй юм байна... Би үүнээс хол явах ёстой...”

	Нэг хэдий хонотол Марина намайг улам ихээр татаж байгаа учраас миний дургүй хүрчээ. Түүнээс холдох хэрэгтэй, магадгүй, бүр энэ хотоос ч явах хэрэгтэй байна гэж Самгин яг мэджээ.

	Чингээд Самгин зуны дундуур гадаадад явжээ.

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Заметки

		[←1]
	 Вагабонд — тэнүүлчин хэрмэл гэсэн франц үг.




	[←2]
	 Монтан — нэг салбар шашин үндэслэгч тайган хүний нэр.

